
	КЛИМ САМГИНЫ АМЬДРАЛ - 11

	“УЛСЫН ХЭВЛЭЛИЙН ГАЗАР” Улаанбаатар хотноо 1974 онд эрхлэн хэвлүүлсэн “КЛИМ САМГИНЫ АМЬДРАЛ (Дөчин жил) : Гуравдугаар дэвтэр” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Самгин тэр шөнө танихгүй хотын зочид буудлын заваандуу тасалгаанд байхдаа эмэгтэй хүний тухай бодолд ер бусын айхтар татагдаж байжээ. Босож үүдээ дотроос цоожлоод сар луу харав. Тасалгааны дотор жигтэй хурц гэгээтэй тул сар бол илүү юм шиг санагдан, бөхөөж орхих юм сан гэж боджээ. Зарим хувцсаа тайлсан Самгин бүр унтаар тайчиж байхдаа, урьд нэг удаа эмчийн тасалгаанд, надаас ноцтой өвчин илрүүлдэг болов уу гэж эмээж хэвтсэн шигээ сэтгэл хачин байжээ. Дэрээ өндөрлөн сарны хурц гэрлээс нүүрээ буруулан тамхи асааж, элдэв таавар зөвтгөл, зөрчил зэмлэлийн саарал манан дунд сэтгэлээ бэлчээнэ.

	Самгин хана тийш эргэн буруу харж нүдээ аниад, “Эмстэй явахад эр хүний талаас хязгааргүй үнэнч сэтгэл шаарддаг” гэж Макаровын нотлон ярьсныг хэчнээн бодовч Дуняша, Варваратай явахад яаж тийм хязгааргүй үнэн сэтгэл гаргаж болохыг бодоод олсонгүй ажээ. Самгины үнэн сэтгэлээ илэн далангүй гаргасан ганц хүүхэн бол Никонова мөн. Гэтэл сайндаа ч биш, Никонова бол хэзээ ч элдэв долоон юм асууж шалгаадаггүй байсных юм.

	“Хамгаалахын албанд түүний зүтгэх болсон нь лав хүчинд автагдсан хэрэг биз. Харгис цагдаа нар ер хүнийг талдаа авах гэдэг. Намайг ч авах гэж байсан удаа бий” гэж тэр бодов.

	Самгин даруй Никоноваг нэгд нэггүй нэхэн санаж, түүнийг Дуняшатай зүйрлэн бодоод олсон нь, Никонова бол унтахад тааламжтай Дуняша бол биеэр эдлэх жаргалын урлагийг бүхнээс илүү сайн мэдэх хүүхэн байна гэж мэджээ.

	“Миний ааш жаахан эвдэрч буй ажээ” гэж Самгин бодно.

	Самгин өөрийгөө хуялч тачаангуй хүн гэж үзэх тул заримдаа биеэ илэн далангүй хянахад дур хуял нь буурсан мэт санагдах болжээ. Гэвч энэ бол эм хүйстнийг үзэхийн төдий адгуус мал шиг шунадаг оюуны хүмүүсийг бодвол би ариун явдалт хүн мөнийх юм гэж үздэг бил ээ. Гэтэл энэ шөнө арай ондоогоор боджээ.

	“Насан ахих тусам хүний дур шунал буурдаг байна. Би бусдын санаа бодлын эсрэг, нэг хэв загварын эсрэг тэмцсээр хэтэрхий их хүчээ баржээ” гэж Самгин бодоод дахин тамхи асаахаар чүдэнз зурав. Сүүлийн үес түүний санаа бодол бүр заавал сүүдэртэй, цуурайтай байх болсныг Самгин олонтоо ажсан авч түүний аль аль нь харш санагдах бүлгээ.

	Энэ удаа ч мөн тийм санагджээ.

	“Биетэй баримттай юмыг бодохоос хоосон юм бодох нь хөнгөн бөгөөд амархан».

	Гэтэл энэ засвар нь аягүй санагдаж, яагаад гэсэн тайлбарыг шаардах тул Самгин бодоод олсон нь

	“Тийм зан чанар бол ер нь сэхээтний чанар юм. Яг хэлбэл аж байдлын талаар сэтгэл зовж, гуньж үзээгүй... оюуны чанар мөн».

	Гэтэл бас бодогдох нь

	“Би алжаагаад яль шальгүй юманд хүртэл будилах болжээ. Тэр согтуу дарга, Дуняша, Марина эдэнтэй санамсаргүй уулзсан явдал надад ямар холбогдолтой юм бэ? ».

	Марины овор лут бие санаанд нь ормогц мөнөөхөн бясалгаж байснаа орхиж, “Марина үнэхээр шүтлэгтэй хүн гэж үү? Тэр зэргийн лужир биет хүн тэнгэрийг шүтэх хэрэг байна уу? Үүнд би л итгэхгүй” гэж бодно.

	Мариныг баллах юм сан гэсэн нэг айхтар сэтгэл төрж, түүнийг мөнөөхөн Петербургт залуу хүүхэн байсантай нь зүйрлүүлэн их удаан тунгаан бодтол гэнэт Лесковын зохиолын нэг баатар Ахилл Десницын “Хатгуулав, сүлбүүлэв...” гэж бархирч байдаг явдал санаанд нь оржээ.

	Тийм зохисгүй юм санаанд нь орсонд Самгины зэвүү хүрчээ.

	“Марина өтлөхөөрөө Анфимьевна шиг тийм аймаар, тийм өрөвдмөөр амьтан болох биз” гэж бодов.

	Ингэж бодоод ч нөгөө дуган сүмийн эд хэрэглэлийн дэлгүүрийн эзнийг арилгаж чадсангүй. Алт мөнгөний гялбаан дотор, өдий төдий бумба, зулын хатгуурын дунд эртний алтан шар нүдэт онгод амилсан мэт харагдаж, түүний хажууд нөгөө Диомидовтой адилхан сахиулсан тэнгэр шиг хөвгүүн хүү нь юм шиг зогсож байх шиг үзэгджээ.

	Самгин сэтгэлээ илбэн засахыг хичээж, “Диомидов бол миний үзсэн харсан хүний дотроос хамгийн жигтэй тэнэг балай амьтан мөн” гэж бодовч Диомидов улам бүр санаанд нь орж

	“Та нар юу ч шүтдэггүй шүү. Яагаад гэвэл, айгаад шүтдэггүй шүү! Цөмийг шоолж, нүцгэлж согтуу гуйлгачин адил навс болгосон шүү...” гэж хашхирч байсан нь түүний нүднээ илхэн харагджээ.

	Ингэж элдвийг дурдан санаж хэвтсээр байтал аягүй муухай хар дарж зүүдэлж эхэлжээ. Нэг мэдвэл, Самгин хоёр эгнээ хөгшин хус модны хоорондуур орсон эзгүй, хуучин замаар явж байхад хажууд нь бас нэг Клим Самгин зэрэгцээд явна. Нартай тунгалаг өдөр нар нуруунаас халаах авч хоёр Самгин, нөгөө моддын аль алинд сүүдэр эс гарах нь сэтгэлийг түгшүүлнэ. Ижлийн өрөөсөн Самгиныг нүх рүү, замын хонхор луу, мод руу мөрөөр түлхлэн явуулахгүй байхад Самгин мөн түүнийг түлхэж орхисонд цаадах нь хөлийг нь тэврэн муухай орилоод унажээ.

	Самгин ч бас унаж байх шиг болж, нөгөөгөө шүүрэн авч өргөтөл сүүдэр шиг жингүй ажээ. Гэтэл жинхэнэ амьд Самгин шиг хувцастайг үзвэл ямар нэг хэмжээний жин байлтай! Самгин түүнийг дээр өргөж газар чулуудсанд цаадах нь хэдэн хэсэг болохдоо, өөртэй нь туйлын адилхан олон арван Самгин болж үржээд Самгиныг тойроод хамт гүйлдэв. Тэднийг үзвэл тэд цөм жингүй, сүүдэр адил нэвт шувт харагдах атал жигтэй шахаж түлхлэн, замаас гарган урагш түрэх ажгуу. Тэд улам олон улам халуун болоход тэр үг дуугүй олны дотор Самгины амьсгаа бачимдана. Самгин тэднийг барьж аваад биеэс зайлуулан шидэлж, үнгэж няцалж байхад цаадуул нь савангийн хөөс шиг хага хага үсэрч байжээ. Самгин даруй харвал түүний ижлийн өрөөснүүд тоо томшгүй олон болж үржээд бас л тойрон шавж, сүүдэргүй уудам ихийн дундуур, утаан саарал өнгөт тэнгэрийн зүг намнасаар байжээ. Тэнгэрт хар хөх үүл багшран газрыг дарж, тэдний дунд гэрэл туяагүй асар том, хамхиж хумьсан зуухны ам шиг ондоо наран хөвж, наран дээр олон жижигхэн хар бөмбөрцөг үсчиж байжээ.

	Үүд тогших чимээгээр Самгин сэрсэн авч нүдэнд нь нөгөө хар хар бөөрөнхийнүүд харагдсаар байжээ Тасалгааны дотор өвлийн илчгүй, хурц нарны туяа түгээд цонхыг өргөн болгож, ханыг ярсан мэт учиргүй гэгээтэй ажээ. Самгин хөнжлөө нөмрөн босож үүдээ тайлаад Дуняшийн мэндэлсний хариуд

	— Надад нэг өвчин тусах шиг болов... гэв.

	— Би үүдийг гурвантаа цохив... Бие чинь ямар байна? 

	— Сэртэл хамаг бие хөлөрчээ.

	— Эмч дуудах уу гэсэнд Самгин Варваратай ярьж сурсанчлан тоомсоргүй тасархай хэдэн үг үглэжээ.

	Ижлийн өрөөснүүдтэйгээ тулалдсаар хамаг бие няцарсан шиг санагдана. Зоо нуруу нь өвдөж, хол газар гүйсэн юм шиг хөлийн булчин янгинана. Дуняшаг эм авчрахаар явсан хойгуур Самгин толинд харвал, шар арьстай, булингартай нүдтэй бараг танихгүй хүний хүйтэн гонзгой нүүр харагджээ. Түүний царайд сандарсан буюу айсан байдал тогтжээ. Санчгийн буурал үсийг тэмтэрч, нүднийхээ аяганд тогтсон сүүдрийг барьж үзээд

	 

	Иннокентий Каблуков

	Энд ингэж сууж байв

	 

	гэж шилэн дээр очир алмаасаар сийлсэн хоёр мөр шүлгийг уншаад, “Инокентий гэж ганц “н”-тэй бичих ёстой. Хоёр “н”-тэй байдаг уу! За ялгаагүй заваан юм” гэж боджээ.

	Гадаа түм буман цасан ширхэг гялбалзан, ойролцоо цэргийн гуулин хөгжим хангинаж, тэр зүг хотын хүмүүс унаатай явган явахад бяцхан хөвгүүд уралдаж байв. Тэр бүхэн хачин, хэрэггүй санагдах ба Дуняша ч хэрэггүй санагдах ажгуу. Дуняша нисэх мэт орж ирээд аспирин албадан уулгаж, өрөөнөөсөө хүйтэн хоол, дарс, чихэр, цэцэг зөөж, сайхан ширээ засаад эрээн япон дээл өмсөж Самгины өөдөөс харж суугаад толгой хаялан, дал мөрөө хөдөлгөж байгаад санаандгүй жигтэй аялгуугаар онц сэргэлэн ярих нь

	— Өнөөдөр би дуулна! Ай Клим, аймаар шүү! Чи очих уу? Чи улсын өмнө үг хэлж үзсэн үү? Бас л аймаар биз? Дуулахаас ч айхтар байж таарна. Тайзан дээр гарахад хөл сульдаж, нуруу руу хүйт оргиод аюулхай доогуур харлах шиг болдог юм. Олны зүг харахад дандаа л нүд харагдана. Эмс бол хортой улс! Миний хоолой битгий гараасай гэж харааж зүхэж байдаг биз. Яагаад гэвэл эр болгон намайг хүчирхэх гэж боддог гэж тэд атаархаж байхгүй юу гэж аяархан инээж

	— Балай байна уу? гэхэд нь Самгин, түүний түхгэр цээж, ховдог уруулыг харж

	— Балай юм гэжээ. Дуняша уртаар амьсгаа авч

	— Хашир сууна гэдэг хэцүү. Урьд би найрал дуучин байхдаа ухаантай байсан юм шүү! Хар хүнтэй суугаад л тэнэг болчихсон юм. Арга байхгүй! Түүнд гурван үг хэлбэл урдаас гурван зуун дөчин үг ярина. Нэг шөнө яриад яншаад салахгүй болохоор нь би арга барж олхио муу үгээр харааж бил ээ... гэж яриад нүүр нь улайж, тас тас хөхрөхөд нь Самгин хэдий инээддээ харам боловч арга буюу инээж. нөхөр нь хаашаа янзын эр байсан бол гэж бодож байжээ.

	— Ай тэнгэр, бод л доо, шөнө эхнэрээ өвөртөлж хэвтээд Францын хувьсгалыг сонирхдоггүй гэж загнадаг хүн байх уу? Францад нэг хатагтай хувьсгалыг сонирхсоны учир толгойгоо авхуулж гэнэ ээ! Тэр үес тэнд хүний толгой авдаг нэг зуршил байж л дээ. Миний эр нөхөр тийм явдал бүхнийг тоолж, дандаа ярина. Тэр толгой авдаг ёс зуршлаар намайг далайлгах гэж байгаа юм шиг санагддаг сан. Түүнийг юу гэдэг бил ээ? 

	— Гильотина гэж Самгин хэлж өгөв.

	— Түүний үгээр бол Францын хатагтай нар биеэ даруу биш авч явснаас хувьсгал гарсан мэтээр ярьдаг юм сан гээд амны алчуурыг ширээнээ чулуудаж, босоод толгой гилжийлгэж, нуруу үүрч, цэргийн хүн адил тов тов алхлан, инээд алдаж байгаад гунигтай дуугаар

	— “Хаант засаг сөнөхөд Мария-Антуанетта хэдий хэр тус болсныг одоо чи мэдэх ёстой болоо биз...” гэж уртаар сунжруулан хэлэв.

	Дуняша ер тун инээдтэй, түүний алиа сэргэлэн байдал Самгины сэтгэлийг татаж байжээ. Япон дээлийн хормой ярагдаж, хар оймстой шулуухан хөл, богинохон улаан цамц цухуйж, хөх нь бараг ил харагдаж байхад Самгины дур хүрч, Дуняшаг биедээ татсанд цаадах нь түүний гараас эвтэйхэн бултран зайлж

	— Концертын өмнө би хүнтэй унтаж чадахгүй. Би бол тэр олны өмнө арчсан толь шиг байх ёстой гэж шууд хэлжээ.

	— Ямар шал дэмий юм ярина вэ гэж Самгин хэлэхдээ уурласан ч үгүй, харин гайхав.

	— Чадахгүй гэж гараа дэлгэж, энэ харна уу... гээд адар өөд харж бодоод

	— Тэнд чинь ярвагар эмс, увайгүй эрчүүл байх боловч ямагт тэргүүн эгнээнд сууна. Миний дуулахыг чагнаж сууна гэдэг бол тэдэнд магадгүй гомдолтой байж болох юм, чөтгөр бүү мэд. Гэвч тэднээс ондоо улс бий шүү дээ. Тэдний өмнө сайн, үнэнч дуулах хэрэгтэй ойлгов уу? гэхэд нь Самгин

	— Сайн ойлгосонгүй, үнэнч шударга дуулна гэдэг чинь юу гэсэн үг вэ? гэсэнд Дуняша хацраа алгаар үрж жаахан бодоод

	— Миний эцэг мөрийтэй хөзөр тоглодог золгүй хүн байсан юм. Эцэг хожигдохоороо сүүндээ ус холь гэж ээжид тушаадаг сан. Манайх хоёр үнээтэй байлаа. Манай ээж сүү зарна. Тэр тун үнэнч хүн байсан болохоор хүн бүхэн хайртай, итгэдэг байлаа. Сүүндээ ус холих болохоор хэчнээн зовж уйлдаг байсан гэж санана! Тэгэхлээр хэрэв би муу дуулбал надад ч бас ичгэвтэр шүү дээ! Ойлгов уу? 

	Самгин толгой дохиж, хүүхний нурууг аяархан алгадаж

	— Ёстой хүүхэд шиг юм ярьж байна даа... гэв. Дуняша

	— Нээрэн тийм, балай юм гээд Самгины духыг шовхийтэл үнсэж, — Концертын дараа уулзана, за юу? гээд гарч оджээ.

	Хүүхэн, Самгины дурыг баахан хөдөлгөсөн авч түүнийг гармагц мартаж, биеэ чагнавал нэг л базаахгүй янз илрэх тул, “Би ядарчээ. Өвчин хүрчээ” гэж тэр боджээ.

	Нэг сонин авч диваан дээр хэвтээд уншвал, “Манай үг” сонины тэргүүн өгүүлэлд хэдий том боловч улиг болсон үсгээр баахан асуултын тэмдэг, анхаарлын тэмдэг тавьж байгаад “Улс орны өмнө, түүхийн өмнө хариуцлагаа мэддэггүй” гэж хүмүүсийг их л сүртэй харааж бичжээ. Түүнд өгүүлсэн нь

	“Бид бол жинхэнэ ардчилсан үзэлтэн мөн. Үүнийг хязгааргүй эрхт засгийн үзэлтний эсрэг бидний хийсэн олон жилийн шургуу тэмцэл, манай соёлын ажил нотолж байна. Бид замбараагүй үзэлтний хуурамч ухуулга хийгээд “зайлшгүй байдлаас эрх чөлөөт байдалд үсрэлт хийх” гэсэн ухаангүй явдлыг эсэргүүцэн соёлын хувьсгалын төлөө тэмцэнэ. Эвлэршгүй зөрчилд оролгүйгээр эрх чөлөөг үгүйсгэж, мөн харанхуй хүмүүсийг “үсрэгтүн!” гэж сургаж хэрхэвч болохгүй” гэжээ.

	“Хөдөө нутагт илүү амар хялбар байдаг гэж боджээ. Энэ нь бидний хувьд инээдтэй байж магадгүй боловч хөдөөгийнхөнд хандаж чухам ингэж бичихээс ондоо аргагүй гэж Самгин бодоод “Бидний хувьд гэдэг чинь хэний хувьд? ” гэж өөрөөсөө асууж, сониноо сарчигнуулан эргүүлж үзэв. Сонины нөгөө нүүрт Уповаев гэдэг чамин овогтой хүний тухай гашуудлын өгүүлэл нийтэлжээ. Түүнд өгүүлсэн нь “Иван Каллистатович бол гүнзгий их соёлт хүн байсан бөгөөд үнэнхүү энэрэнгүй ёсны бодит үзлийг эзэмшсэн учир амьдралын зөрчлийн мөн чанарын гүнд нь нарийнаа нэвтрэн орж, эвлэршгүй мэт зөрчлийг эвлэрүүлэн чадсан хүн бил ээ” гэжээ.

	“Театр” гэсэн буланд Идрон гэдэг хүний бичсэн нь “Бид өнөөдөр Е. В. Стрешневоос ардын дууг яруу сайхнаар дуулахыг дахин сонсох болно. Худалдаачдын клубийн танхимд Стрешнева ардын дууны солонгын өнгийг элбэг гэрлээр цацруулан, ардын жинхэнэ уран бүтээлийн ширгэшгүй эх булгаас нарийнаа сурч авсан гунигтай, эрэмгий уянгын дуугаараа бид бүхний сэтгэлийг долгилуулах болно” гэж бичжээ.

	Самгин сониноо шал дээр хаяж, нүдээ аньтал урьд шөнийн хар дарсан зүүд нь дахин үзэгдэж, түүний ижлийн өрөөснүүд тойрон эргэлдэх боловч хий сүг сүүдэр биш, түүний адил хувцас хунартай хүмүүс шавах авч дайрч давшлахгүй алгуурхан тойрон эргэлдэж байжээ. Тэд нүүр ам гэж үгүй, оронд нь гарын алга шиг юм байх тул гурван гартай юм шиг тун ч аягүй харагдах ажгуу. Самгин айгаад нүдээ нээж босоод эргэн харж, “Миний сэтгэл санаанд нэг оёг оржээ” гэж бодов. Салхинд гарахаар шийдэж гудамжнаа гарвал урдаас нь гашуудлын цуваа айсуй.

	“Нөгөө Уповаев гэдгийг оршуулж яваа ажээ” гэж Самгин бодоод нарийн гудамжаар эргэж уруудваас явсаар гурван оройтой, ногоон дээвэртэй сүмд тулж очжээ. Зузаан цаасан оройтой хоёр эгнээ намхан байшингууд сүм тийш цуварчээ. Тэдгээр байшин зарим талаар үстэй дээлтэй хүнтэй адилхан агаад цонх, . үүд хаалга нь хармаан халаас адил үзэгдэнэ. Хотын дээгүүр жихүүн бор манан бүрхэж уйтгар дарна. Сүмийн тэндээс мөргөлийн дуу гунигтай сонстоно.

	“Энэ бүх байдал яасан танил, яасан ижилхэн бэ! Ер газар дэлхий дээр ийм байдал удаан бат тогтжээ».

	Самгин бас бодсон нь, хэрэв би уран зохиол бичье гэж шийдвэл аж амьдралын энэхүү хорт уйтгарын дүнсгэр байдлыг Чеховоос доргүй, Леонид Андрееваас илүү хурцаар гаргаж бичих сэн гэж боджээ.

	Сүмийн цаана бага шиг талбайн буланд ганц дан байшингийн үүдний шатан дээр гулзайсан шар ногоон төмөр дээр “Бээжин гуанз” гэж бичжээ. Самгин жижигхэн дулаахан өрөөнд орж үүдний хажуугийн буланд том гэгчийн, удамбар цэцгийн дор очиж суув. Лангууны хажууд хоёр ширээнээ долоон хүн сууж буй нь толин дотор харагдана. Тэдний үг ярилцах нь сонстоно.

	— Иван Васильев чи цаад муусайнуудын багийг зоригтой хуулж хаяач! Тэгэхгүй бол цаадуул чинь сонгуулиар бидний толгой дээр гарах нь! гэж бүдүүн яншаа дуу гарахад ууртай жингэнэсэн дуу гарч

	— Тэр чинь үхсэний эсер байх вэ. Насаараа нимбэг зарж буй эр! гэсэнд бас нэг хүн

	— Эд чинь. цөм пролетарийн хувцас өмсжээ гэх нь сонсогджээ.

	Самгин тэр улсын бүдэгхэн дүрсийг толин дээр харж байтал Иван Дроновын дэлдэн толгойг олж хараад зайлан одох гэтэл зарц цай авчирч өгчээ. Самгин аяган дээрээ тонгойн тэдний үгийг чагнав.

	— Явж явж хүн болгон эсер болжээ!

	— Уповаев талийгаач юунаас ч буцдаггүй хүн байсан даа. Хотын цэцэрлэгт тэднийг нэг сайн улайлгасныг санаж байна уу

	— Саналгүй яах вэ. “Одоо гэрэл гэгээ хангалттай болсон биш үү? Ноёд оо, та нар соёлын түүдгийн галыг унтраах цаг болсон биш үү? Одоо юм бүхэн тод болов! Ховдог шунал, атаа найдангуйн цаг бусын хүчний сүйтгэлийг, та нарын өдөөсөн хүчний ажлыг хүн бүхэн харж байна шүү»гэж хэлсэн шүү дээ.

	— Гриша чи, яасан сайн ойтой юм бэ!

	— Сайн үг мартагддаггүй...

	— Талийгаач бузар зальтай хүн байсан даа.

	— Бид цөм тэнгэрийн ивээлд явж байна шүү дээ.

	Тэднийг нирхийтэл инээлдэх зуур Самгин халбагаар чимээ гаргаж зарцыг дуудав. Тэрээр Дроновтой уулзахыг хүсэхгүй байжээ. Гэтэл Дронов

	— За би сонины газар очих цаг болов гэж мужиг мужиг алхсаар Самгины хажуугаар гарахдаа таньж

	— Пэ! Чи хаанаас ирэв? гэжээ. Гэвч Самгинтай гар барьсан ч үгүй, бодвол согтуу байгаа бололтой. Хоёр гараар ширээ тулж, нүдээ онийлгон Самгиныг ичгүүргүй ширтэж, хамраар амьсгаалан цогтой чангаар

	— “Ижил мөрөн” зочид буудалд буусан уу? Би очно! Тэнд чинь Стрешнева гэж гайхалтай дуучин хүүхэн байгаа шүү дээ! Нөхөр минь би “Манай үг” сонины эрхлэгчийг орлож байна. “Манай үг», “Манай хязгаар” сонин цугаараа манай болжээ гэжээ.

	Дан шинэхэн хувцас өмссөн нь бэлэн хувцасны дэлгүүрийн худалдагчтай адилхан харагдах агаад таргалж бүдүүрээд нүүр нь гялалзаад бяцхан хамар нь цулцгар ягаан хацрын нь энд тэнд гарна.

	— Ухуулах гэж ирсэн үү? Эсерүүдийн төлөө биз дээ? гэхэд нь Самгин шүүхийн ажилтай ирсэн гэж их л хүйтнээр хариулсан боловч Дронов мушилзан, нүд ирмэж явахдаа

	— Би очно оо гэв. Самгин хойноос нь харж муухай ярвайж, “Өнгөрсөн баларсан юмтай дандаа хэрэггүй, эвгүй тааралдах болов” гэж боджээ.

	Самгин концертод явган очсон тул хожимдож, танхимын үүдэнд зогсож байв. Хоёр өргөн эгнээ сандал тавьсан урт танхимд хүн пиг дүүрэн цуглажээ. Урдуур суугсад сандлын араар, баганын араар зогссон хүмүүсийн шахалтад цөм урагш тайзны тийш тонгойжээ. Зарим нь бүр хаалга адил том цонхны тавиур дээр сууж байв. Нийтийн дууныхны дотроос залуусын толгой цэцгийн хонгорцог адил өлийнө. Баганад хадсан багц лааны гэрэл тэдний дороос гэрэлтүүлэх тул ер бусын том том нүд харагдана. Дуняша тайзан дээр агаарт байгаа юм шиг найгалзаж, ард нь хоёрдугаар Александр хааны алтан жаазтай том хөрөг хадсан нь хаан сахалгүй урт эрүүгээ Дуняшийн толгой дээр тавьсан мэт харагдах ажгуу. Төгөлдөр хуурын ард бүдүүн халзан хүн суугаад тун алгуурхан ганц нэг тон тон хийлгэж байв.

	Дуняша сүлжмэл торон захтай, даруухан хар хувцас өмсөөд бүсэндээ улаан саргай хадсан нь жижигхэн хүүхэд адил харагдах бөгөөд өөр шигээ энгүүн даруухан үгтэй дуу хангинуулж байв. Түүний хүчтэй биш боловч тунгалаг сайхан хоолой эрчим төгөлдөр хангинаж, танхимын дотор жигтэй нам гүм байна. Самгин тэр дууны нэг ижил аясын хувирлыг чагнасангүй. Тэрхүү нам гүмийн дотор байхад аятайхан санагдах агаад чухам юунаас аятайхан санагдав гэж бодоод даруй олсон нь, миний дуртай цагтаа хэрэглэдэг хүүхний дуулахыг энэ олон зуун хүн чих тавин талархалтайгаар чагнаж байхыг харахад аятайхан санагдаж байгаа ажээ гэж боджээ. Самгин ч мушилзан инээж, нүдний шилийг авч арчих зуур “Дуняша авьяастай хүүхэн байна” гэж бахдан боджээ. Чимээ аниргүй дотор гэнэт алга ташилтын их чимээ дэлбэрэн, нийтийн дундаас залуус онц цогтой хашхиралдав. Самгины дэргэд нэг жигтэй бүдүүн дуутай эр дуугаараа гайхуулан

	— Баярлалаа! гэж паржигнах дуун гарна.

	Дуняша инээдтэй найгалзан даллаж, зэсийн өнгөт удаан шаргал толгойгоо дохино. Цоохор нүүрт нь баяр жавхлан гэрэлтэнэ. Хоёр гараа зөрүүлэн атгаад атгасан гараа үнсэж олны зүг тархаан цацаж байна. Тэгэхэд нь үзэгч олон бүр ч ихээр бархиралдах агаад танхимын дотор нийтийн дуучдын дунд зугаатай инээд дэлгэрнэ.. Самгин мөн мушилзан инээж ойр хавийнхаа улсыг ажиглана. Ялангуяа замын яамны албаны хувцастай нэг бүдүүн эрийг харвал, тэр хүн Дуняшаг дурандаж чангаар

	— Муурын зулзага шиг юутай ялдамхан хүүхэн бэ! гэж дуу алдаж байжээ.

	Дуняша нэлээд зогссоны хойно үзэгчдийн зүг ямар нэг юм хэлсэнд танхимд дахин анир чимээгүй болж, Дуняшийн гайхмаар намуун дуу хадав. Гэтэл энэ бүхэн түүнийг доромжилж байх шиг Самгинд гэнэт санагджээ. Тэр ч байтугай тэр олон зуун хүнээс ганцаар тасарч, гантиг чулуун шатны хоорондын бяцхан зайд очиж зогсжээ. Дуняшаг нүцгэнээр өвөртөлж хэвтэхэд тэрээр үс гэзгээ сэгсийлгээд шүдээ шуналтайгаар ярзайлган байсныг Самгин даруй санав. Гэтэл тэр хуялч ужид самуун хүүхэн энд дуу дуулж түүний нь олон зуун хүн шагшин гайхаж байх ч гэж дээ. Энэ эм зөвхөн балай дуу дуулж, эрийг мөрөөдсөн эмийн уйтгар, эхнэр хүүхний орилооныг дуулж чаддаг байхад тэр олон бүгд гайхан шагшиж байх ч гэж дээ.

	“Тээрмийн чулуу будаа няцлах адил аж байдлын элдэв хүнд бодол саналыг жижиглэн түүгээр ямар нэг нээлт буюу юм хийх гэж эцэж цуцахыг мэдэхгүй явдаг хүмүүс бий. Тийм улс бол энэ дүйрэн олны дунд явдаггүй. Гэтэл Дуняша явж буй” гэж Самгин бодов.

	Самгин тэр цэнгэлгүй дууны улигт аялгууг чагнан ингэж бодож байхдаа Дуняшад улам дургүй хүрч байжээ. Олон бүгд дахин нижигнэхэд Самгин цочиж

	“Дүйрэн малууд!” гэж бас хараав.

	Танхимд хэдэн зуун тахиа далавчаар дэлдэж байх шиг чимээ гарч нийтийн дуучдын нэг нь

	— Украин дуу! гэж бархирах нь сонстоно.

	Сагстай цэцэг дамжилсан хоёр залуу хүн шатан дээр гарч ирэхэд үзэгчдээс тэднийг тосно. Эрүүндээ бавгар цагаан сахалтай, урт дээлтэй хүн

	— Дур булаамаар дуулж байна. Ёстой манай орос дуу гэдэг энэ! гэв.

	Марина Самгины дэргэд ирэв. Бүдэг улаан дээл өмсөж, цоохор алчуураар хэнхдэгээ бүтээжээ.

	— Доош бууж цай олж ууя гээд шатаар бууж явахдаа хангинатал санаа алдаж

	— Дуняша дуулж байхдаа хэчнээн дэгжин гоё харагдана вэ! Ямар тунгалаг хоолойтой вэ. Ёстой ариун тунгалаг хоолой гэж хэлж болно гэнэ.

	Марина ингэж ярихдаа хөмсгөө чичрүүлнэ. Уулзсан хүн дор мэхийн ёслоход их зантайхан толгой дохин өнгөрч байв.

	— Би ардын дууг нэг их үнэлдэггүй гэж Самгин хүйтнээр өгүүлсэнд

	— Дуу бол нэг хэрэг, дуулах гэдэг ондоо шүү гэнэ. Маринатай зэрэгцээд явахад эвгүй, тэр хотынхон Самгиныг ичгүүргүй сонирхон ширтэх ба дайрч түлхээд уучлал эс эрнэ. Доод давхрын том тасалгаанд галт тэрэгний буудлын адил бөөн улс шахалдаж байлаа. Зуушны газрын лангуу тийш хүмүүс бөөн бөөнөөр очиж байв. Зуушны газрын том шүүгээнд эрээн мяраан цаастай янз янзын архи байх бөгөөд тэрхүү архины дунд жижигхэн хаалганы дээр хоёр шүүгээний хооронд алтан шар усан үзмийн дүрс сийлсэн том гүнгэрваа дүүжлээд дотор нь бараан нүүртэй шүтээн залжээ. Шүтээний өмнө болор саванд зул барьсан нь зуушны газрын шүүгээ биш, дуганы тахил адил харагдах бүлгээ. Хүмүүс жүнз хундагаа өргөхөд наманчилж байгаа шиг харагдана. Ойрхон биллиардын бөмбөг харшлах чимээ гарна. Нөгөө урт дээлтэй, сахалтай эр сургах мэт өгүүлэх нь

	— Одоо үед хуучны ялдам сайхан дууг дурдан санана гэдэг гавьяа мөн! гэнэ.

	Зүүн талын онгорхой хаалгаар харвал, гурван ширээнээ тохитой томоотой улс суугаад хөзөр тоглож байна. Бодвол тэд өвөр хооронд үг ярьж байх мэт авч олны шуугианд эс дуулдана. Харин тэдний гар нэгэн жигд хөдлөх бөгөөд ер тэр арван хоёр хүн нэг оньсоор хөдөлж байгаа юм шиг санагдах ажгуу..

	Марина сайх дуучныг магтсаар булангийн ширээнээ суугаад цай захиж, Самгины тохойноос татаж

	— Яагаад царайгаа барайлгав? гэхэд нь

	— Зүгээр хүн харж, үг чагнаж байна гэжээ.

	— Уухай тэр хүнийг үү? Тэр чинь манай эндхийн донжуан... юм гэв.

	Ардаа хормойтой дээлтэй өндөр гоолиг хүн Самгинаас хоёр алхмын зайтай зогсоод өргөн нударгатай гараар дохиж байгаад хоёр бүдүүн хүнд чангаар ярих нь

	— За, хувьсгал өнгөрчээ! Гэвч бид амаа барих явдалгүй. Хувьсгал сэхээтэн бидэнд их тусыг өглөө. Номд гардаг аль илүү хэрэгтэй бүхнийг биднээс цэвэрлэж хаяв. Тэр чинь онгоцны сүүлэнд явуу юм уу, замаг тээгэлдэх адил бидний аж амьдралд саад болж байсан юм... гэж ярихад Марина сэмхэн инээж

	— Одоо хэрэггүй болохоор нь илрүүлж байна шүү гэжээ.

	— Одоо бидний өмнө төр улсыг тохинуулах амьд практикийн ажил тулгараад байна... гэж нэг хүн ярихад Марина

	— Энэ бол хошууны тайж нарын тэргүүлэгчдийн хүү шүү дээ гэв.

	— Дуугүй бай! гэж сөөнгө дуутай хүн бархирахад Самгин цочиж өндөсхийв. Хүн болгон лангуу тийш харав. Бүдүүн нарийн дуу. намдав. Гагцхүү биллиардын өрөөнд ясан бөмбөг харших их чимээ гарна. Цөм нам гүм болсон хойно нэг хүн гунигтайгаар

	— Хөзөр тоглож байна. Тэгээд яагаа вэ? гэх нь сонстоно.

	Лангууны дэргэд дэслэгч Трифонов өрөөсөн гараар сэлмийн ишээс барьж нөгөө гараар өөрөөс өндөр халзан хүнийг заамдан татаж түлхээд

	— Ийм өчүүхэн амьтныг өмөөрнө үү, тэгвэл тэр хүүхэн чинь... гэж бархирахад халзан хүн үг хэлж чадахгүй гараа унжуулаад найгалзаж байв. Фрак дээлтэй хүн

	— Жижүүрийн ахлагчийг дуудагтун! гээд биллиардын өрөө рүү зугтаж оров.

	— Царай нь ямар аймаар юм бэ! гэж Марина нэлээн тоомсоргүй өгүүлэх бөгөөд Самгин нөгөө дэслэгчийн муухай ууртай улаан царай, хэнхдэгийг нүд салгалгүй ширтэнэ. Дэслэгч шуугьтал дээр дээр амьсгалах тул энгэрт нь буй цагаахан загалмай санжганаж байв. Үзэгчид даруй зайлсанд урт дээлт том том алхсаар дэслэгчийн дэргэд очиж, тамхиа ардаа нуугаад

	— Байз, энэ юу болов? гэв. Дэслэгч

	— Зайл! гэж нөгөө халзан хүнийг түлхэж орхиод тавиур дээрээс жүнзтэй архи авах гэж өнхрүүлээд лангууны тавиур шааж

	— За чи маанаг, яагаад тариачны хувцсаар гоёно вэ? Би тариачдыг залхаахаар явна! Мэдэж байна уу? Та нар дуу чагнаж, хөзөр биллиард тоглож суухад миний цэргүүд гадаа осгох гэж байна! Тэгвэл би тэдний амийг хариуцаж яваа юм! гэж гараа дэлгэж хэнхдэгээ шааж, аягүй муухай хараажээ. Сахалтай хүн

	— Эндхийн комендантыг дуудаач! гэж нэг сандал шүүрэн урдаа бариад зогсоход дэслэгч сэлмээ угзарч байв. Марина

	— Явъя гэхэд Самгин толгой сэгсэрсэн авч цаадах нь сугадаж хөтлөөд явав. Биллиардын өрөөнөөс чүүчгэр өндөр дарга нүүрээ арчсаар гарч ирээд лангууны тийш чөрөг чөрөг гүйхэд нь Марина

	— Энэ мөн яарав аа! гэв.

	— Бузар золигууд хувьсгал хийчхээд дараа нь амь авраарай! гэж хашхирна шүү гэж дэслэгч бархирч байхад нөгөө дарга түүний галзуу мэт хашхирахыг дарах гэсэн шиг учиргүй чанга найтаажээ.

	— Царай чинь аймаар муухай болжээ, чи яагаа вэ? гэж Марина Самгины чихэнд шивгэнэхэд нь

	— Би энэ дэслэгчтэй вагоны нэг өрөөнд сууж ирсэн юм. Энэ хүн бол номхотгогчоор яваа хүн Солиотой хүн... гэсэнд

	— Чи нэг л базаахгүй, тун ч базаахгүй харагдана гэжээ.

	Хонх тажигнаж, нэг хүн

	— Ноёд оо, концертын хоёрдугаар хэсэг эхэллээ шүү! гэв.

	Марина шатан дээр ирээд Самгины гарыг тавьсанд Самгин доош бууж хувцсаа өмсөөд харихаар гарлаа. Гадаа намуухан, салхин үл мэдэг сэнгэнэж, том том цас лавсан орж байв. Самгин аажуухан алхаж, “Би ер юунаас айв? Базаахгүй байна гэдэг нь юу гэсэн үг вэ? Их зантай үнээ!” гэж Мариныг хараавч тэр эхнэр миний уурыг хүргэсэн биш дээ гэж даруй боджээ.

	“Дэслэгч согтуу ч бай, солиотой ч бай түүний хэлдэг зөв! Би ч тэгж хашхирч болно. Ер эрүүл ухаантай л хүн бол “Намайг бүү албад” гэж хашхирах ёстой.

	Дэслэгчийн согтуу бархирааны хажуугаар хуучны ялдам сайхан дуу, юм уу замаг онгоцны сүүлэнд тээгэлдэг гэх буюу хувьсгал өнгөрсөн гэж хүмүүсийн ярьж байсан үгс Самгины санаанд орно.

	“Худлаа! Хувьсгал өнгөрөөгүй! Намайг зовоохыг зогсохоос нааш хувьсгал өнгөрөхгүй...”

	Ингэж гүжир гэнэн санаа бодогдоход Самгины сэтгэл улам үймж, бузар доромж санагджээ. Өөртөө, хүмүүст тийнхүү гомдож, дотор хорсох агаад хэдий ондоо юм бодовч уур хорсол нь эс намдана. Өрөөндөө орж лаа бариад гэрлээс хол харанхуй буланд ямар нэг юманд зэхэж их л удаан суужээ. Тийнхүү сууж байхдаа аанай өдрийн үзсэн харсан бүхнийг нэхэн дурдавч тэр бүхэн ямагт харш санагдан сэтгэлийг хөндүүрлүүлэх ажгуу. Миний мэтийн ингэж ганцаар уйтгарлан суудаг хүн лав мянга мянгаар байдаг биз. Гэвч би ганцаар тэдний дотор үлэмж гүн бодолд дарагдан суудаг биз гэж тэр бодно. Тийнхүү гүн бодолд дарагдан суухад хэдий цаг удаан өнгөрөвч шөнө дүл болжээ.

	“Мөнөөхөн хуучны ялдам дууг бишрэгчид Дуняшаг ямар нэг гуанзанд хооллож байгаа биз” гэж Самгин бодно.

	Дуняшаг хүлээн сууна гэж бодоход аягүй байжээ.

	“Би түүнийг хүлээсэн нь үгүй. Би бол түүний амраг биш, зарц биш” гэж бас бодно.

	Гэтэл буудлын байшингийн гудамжинд салхин үлээх адил шүр сархийх чимээ гарч Дуняша гүйн орж ирээд хүйтэн гараар хоёр хацрыг нь бариад духан дээр нь үнсэхэд Самгин нэлээд баярлаж байжээ. Дуняша

	— Чи намайг хүлээж байна уу? гэж яаран шивгэнээд, — Хонгор минь, чамайг лав хүлээж байгаа гэж би бодсон шүү. За миний өрөөнд очъё. Чиний хажуугийн өрөөнд нэг ёозгүй амьтан оржээ. Бодвол намайг таньдаг биз. Тэр унтаагүй, сая шагайж байна.. гэж Самгины гараас хөтлөв. Самгин түүнд хөтлөгдөн явахад дотор нь нэг жигтэй, гунигтай, хүйтэн болсон ч баярлах мэт болов. Дуняша гудамд гараад

	— Хөлийн чимээ бүү гарга. Тэд намайг аваачиж оройн хоол идүүлэв. Ер дандаа тэгдэг юм. Тэд бол ер нь тун эелдэг найртай улс юм. Гэвч ямар ч гэсэн нохой улс даа. гэж санаа алдаад өрөөндөө оронгуут гадуур дээлээ тайлж чулуудаад, — Би бол тэдний хувьд дуучин эм, сувилагч, гэрийн шивэгчин шиг санагдана. За аль нь ч гэсэн зарц шүү дээ! гэж ярихад нь Самгин

	— Чи өчигдөр шал ондоогоор ярьсан биш үү? гэж сануулан хэлсэнд

	— Өдөр болгон нэг юмаа дахин дахин ярих гэж үү? Тэгвэл өөртөө ч бусдад ч жигшигдэх болно гэжээ.

	Ширээн дээр халуун тогоо буцална. Болхи дэнлүүний голоос тортог гарч байхад Самгин их л ажилч янзтай голыг нэмэв. Дуняша дэнлүүг харж гар сэгсрэн

	— Наадах чинь их балиар эд! За би ямар дуулж байна? Ярь даа... Байзнаарай, би гараа угаая. Гарыг минь барьж үнссээр балиар болгожээ... гэж хөшигний цаана ороод төмөр угаагуур хангинуулан

	— Ээ, чөтгөр... гэж харааж байх нь сонстоно.

	Дэнлүүний голоос дахин тортог үүснэ. Самгин хоёр лаа барьж, дэнлүүг унтраав. Дуняша хөшгийн цаанаас гарч ирээд

	— Ингэвэл зүгээр гэж зөвшөөрчээ. Тэрээр ангийн үсээр эмжсэн богино тэрлэг өмсжээ. Цайвар шар гэзгээ сул задгай тавьсан нь дал мөрий нь бүрхэнэ. Нүүр нь шөвийгөөд ёстой л үнэгний хоншоор адил харагдах ажгуу. Дуняша хэдийгээр эс инээвч гүйлгэнэх нүдэнд нь баяр гэрэлтэж нүд нь хоёр дахин их болжээ. Диваан дээр сууж Самгины мөрөнд толгойгоо наалдуулаад

	Хонгор минь, би хачин баяртай байна! Баярлахаар согтох мэт болж уйлмаар санагдана! Өөрийн хэргийг сайнаар бүтээж чадна гэдэг гайхмаар шүү, Клим минь! Чи бод л доо! Би хэн юм бэ? Эх минь саальчин, эцэг минь мужаан, гэтэл би дуулж сурчээ! Би бол тэр жигтэй царайтай, жигтэй гэдэстэй улсын өмнө дуулж л байдаг хүн юм. Одоо бол зүрх дэлбэрэн үхмээр байна. Энэ бол... гайхалтай юм шүү! гэж ярив.

	Дуняшаас дарс үнэртэхгүй, гагцхүү үнэртэн хүжис анхилна. Дуняша их л хөхиүн байхад Самгин тэр концерт дээр энэ хүүхэнд, өөртөө уур зэвүү хүрч байсныг санав. Ер нь хүүхний сэтгэл хөөртэй байгааг харахад аягүй байжээ. Гэтэл Дуняша Климийн өвөр дээр суугаад нүдний шилийг авч ширээн дээр тавиад эгц ширтэж.

	— Миний дуу чамд ямар санагдав? Ярь даа гэхэд нь Самгин нүдний шилийг авахаар сарвайж тонгойхдоо хүүхнийг өвөр дээрээс гулсуулан буулгаад босож аягатай дарс барьсаар тасалгааны дотуур холхиж юу ярихаа мэдэхгүй.

	— Би хожигдож очсон тул үүдний хажууд зогсож байв. Олигтой дуулдахгүй байтал завсарлага болсон... гээд нэг дэслэгчтэй хэрхэн танилцсан, тэр дэслэгч өртөөний өвгөн цагдааг хэрхэн айхтар загнасныг ярьсан боловч тэр золгүй цагдаагийн тухай яриаг Дуняша огтхон ч сонирхсонгүй атал харин нэг танхай этгээд цагдаагийн гар бууг булаасан гэж ярихад хүүхэн

	— Сайн эр гэж аяархан өгүүлжээ.

	Самгин хүүхнийг хялайн хараад худалдаачдын клубт дэслэгч хэрхэн хэрүүл гаргасныг ярив. Дуняша хүүхэд адил амаа ангайлгаад нүдээ цавчлан, гэзэгнийхээ үзүүрээр нүүрээ илж байв.

	— Тэнд хэрүүл болоход би гараад чиний тухай бодож явлаа гэж Самгин тамхиныхаа утаа ширтэн, галтай тамхиа хийд эргүүлж. байгаад

	— Чи дээр дуу дуулж тэр малуудыг баясгаж байна гэж бодож байхад цаад малууд чинь дор... гэтэл Дуняша хөмсөг зангидаж, гайхсан мэт

	— Тэр дэслэгч яагаад мал гэж? Тэр чинь зүгээр л тэнэг хулчгар хүн байна. Хувьсгалч нарт очиж, бас та нартай хамт явна гэж хэлсэн бол бүх хэрэг гүйцэх байсан байна шүү дээ гээд хундагандаа улаан архи дүүргэж

	— Гэвч би ер нь юу ч гэж боддоггүй гэжээ. Самгин

	— Гэвч мэдээжийн хэрэг, би тэр дэслэгчийг сонирхож байгаа биш, чиний ирээдүйг сонирхож байна гэж Дуняшийн өмнө очиж зогсоод, тэр хүүхэн ирээдүйд ямар хүн болохыг дүрслэн ярьж

	— Чиний хоолой асар биш, олон жил дуулж чадахгүй. Ер жүжигчин гэдэг бол эгэл бүдүүлэг, ужид, самуун улсад эрхэлж сурсан улс юм. Тэдний хэн нэгнээс магадгүй Алинаас тэр явдал чамд халдсан байна гэв. Дуняшийн царай төв болж, мөнөөхөн сэтгэл хөхиүн байдал нь алдагдаж, нүүрний цоохор сэвх хүртэл тодроод иржээ. Тэр бээр нүдээ онийлгоод байна.

	— Ер олны өмнө алиалдаг салбадайнууд бол цатгалан улсыг инээлгэж цэнгүүлэхийн тулд байдаг... гэж Самгиныг хэлэхэд Дуняша машид гайхаж

	— Ай тэнгэр! Чамайг ийм үг ярина гэж би бодсонгүй. Чи яг л миний нөхөр шиг ярьж байна... гэхэд нь Самгин

	— Танай нөхөр ингэж ярьдаг байсан бол ухаантай л ярьж байж дээ гээд түүнээс зайлав. Дуняша нүүрээ час улайлгаж, гэзгээ ар тийш хаяж

	— Тийм биш, тэр чинь их тэнэг хоосон хүн. Юм бүхнийг хуулиар, номоор ярихаас сэтгэл гэж ер үгүй. Ёстой хоосон сэтгэлтэй хүн юм. Бас гуйлгачин шиг харамч! Тугалын тархинаас ондоо дуртай юм түүнд байхгүй, хүнд, нохой, муурт цөмд дургүй хүн байв. Би бол үргэлж баярлаж баясаж. байхын тулд явдаг хүн! Хүн баясаж байвал түүнээсээ өгөлцөөч, хуваалцаач гэж явдаг хүн. Би баярлаж явахын тулд амьд явахыг хүснэ. Тэгж явж ч чадна гэв.

	Энэхэн үес Дуняшийн нүдний нулимс бөмбөрөн ирэвч тэрээр нүдээ жигтэй гялалзуулан, амаа мурийлгаад инээвхийлж байхад энэ уйлж чаддаггүй хүүхэн байна. гэж Самгин бодож байжээ. Дуняша нударга зангидан өвдгөө дэлдэж, их л зоригтой сэргэлэн байв. Түүний нулимс сэтгэл өвдөж хорсон гомдсон хүний нулимс биш, хэрэггүй хуурамч нулимс байлаа. Дуняша дор дуугаар ярих нь

	— Тэр бол тэнэг хүн, Зогсож, сууж, хэвтэж байсан ч дандаа тэнэг зан гаргадаг байсан юм. Тийм л улсыг хашраах хэрэгтэй... буудсан ч яадаг юм. Чи битгий өмхий утгаар утаад бай, тэнэг! гэв,

	Самгин энэ үгийг дуулаад хүүхэн үнэхээр уурлав гэж мэдээд тамхиа нимбэгийн хальсанд нитгэрч унтраагаад

	— За за, чи битгий галзуураад бай... гэв.

	Дуняша хүлээсэнгүй, дивааны түшлэгийг налж, хоёр гараар тулж Самгиныг гайхсан мэт харж

	— Чи миний тэр нөхрийн занг яаж ингэж дуурайж чаддагийг би тун мэдэхгүй юм. Ядахдаа таних биш... Гэтэл тэрүүн шиг нэг их ухаантай амьтан чөтгөр мэдэх бил ээ гэв. Самгин дал мөрөө хавчиж 

	— Чиний нялуун дуу дуулахад цаад дүйрэнгүүд чинь юм бүхэн амар жимэр байна гэж итгээд байх юм гэжээ.

	Муу ярьж ярьсан үг нь Дуняшийн сэтгэлд буухгүй байна гэдгээ Самгин ойлгож, газар дэвсэлж байгаад хашхирч, ер тэр жижигхэн хүүхнийг айлгаж, үнэхээр уйлуулмаар санагдаж байжээ. Тэр хүүхэнд өшөөрхөх тусам Самгины толгой эргэж, заавал өшөөгөө авмаар санагдах ажгуу. Хажуугаар нь алхан алхан гарахдаа, энэ хүүхэнтэй хэрхэн ичгүүргүй авирлан, яаж барьж аваад нухаж өвтгөж, уйлуулж ёолуулах вэ гэж бодож байжээ. Дуняшийн үг ярихыг сонсохгүй болж, түүнийг бараг ил задгай хөх дэлэнг харахдаа, одоо мөд... гэж мэдэж байжээ.

	Гэтэл хүүхэн түрүүлж түүний гараас шүүрэн хажуудаа татаж суулгаад толгойг нь тас тэвэрч сэтгэл түгшсэн мэт

	— Хонгор минь, чи яав? Хэн чамайг гомдоосон бэ? Надад хэлээч! Тэнгэр минь, нүд чинь галзуу хүний нүд шиг яасан өрөвдмөөр харагдана вэ... гэв.

	Энэ үгийг дуулахад балай, хөгийн, гомдмоор байжээ. Дуняша юм уу, ондоо ямар нэг эм түүнтэй ийм аялгуугаар ярина гэж Самгин огтхон л бодоогүй явжээ. Толгойг ямар нэг зөөлөн боловч хүнд юмаар цохих шиг болж дүйрэн ирэхэд Самгин хүүхний суганаас толгойгоо мултлах гэж оролдтол цаадах нь улам чанга хавчиж, чихэнд нь

	— Чамд хүнд бэрх байгаа гэдгийг би мэдэж байна. Гэвч энэ бол удахгүй биз. Хувьсгал болохдоо л болно гэж шивгэнэхэд Самгин

	— Чи байз л даа гээд ямар нэг уур хүрмээр айхтар ёжтой үг хэлэх гээд чадсангүй, — Эвгүй байна! гэжээ.

	Дуняша түүний толгойг чанга тэвэрсэн тул цамцны хатуу зах хацрыг нухаж, бөгж нь чихийг нь дарж үнэхээр эвгүй байжээ.

	— Чи ухаантай хүн! Чамайг би мэднэ, Алина чиний тухай Лютовт ярьж байхыг би: дуулсан. Макаров ч, Лютов ч чамайг их сайнаар ярьдаг шүү гэж Дуняша шивгэнэн хэлэхэд Самгин толгойгоо гаргаж, үсээ засаад босож

	— Лютов бол намайг ч ондоо хүний ч ер сайнаар ярихгүй хүн гэв.

	Самгин хэлэх үгээ ч олохгүй. биеэ ч аятайхан авч байж чадахгүй байгаагаа өөрөө мэдэж байв. Дуняша сандарч

	— Үгүй тийм биш, “Самгин бол байшингийн дээд давхраас гудамж тийш хардаг хүн. Тэр нэгэн цагийг хүлээж хүчээ хурааж байгаа нь үнэн. Цагаа ирэхэд нэгэн өдөр ил гарч ирэх болно. Тэгэхэд бид бүхэн халаг хоохой болох вий” гэж Макаровт ярьж байхыг би чихээрээ сонссон хүн байна гэж итгүүлэн өгүүлжээ.

	Дуняша яг Самгины өөдөөс хараад гараа мөрөн дээр нь тавиад зогсоход гар нь жинтэй хүнд, нүд нь жигтэй хурц гялалзаж байжээ.

	“Энэ их балай юм болж байна” гэж Самгин бодно. Дуняша, — Лютов гайхамшигтай хүн! Циркийн дарга Аким Александрович Никитинийг мэдэх үү? Тэр хүн бол өөрийн жүжигчин, ан амьтан, ер хүнийг нэвт харж чадна. Тэгвэл Лютов яг тийм хүн дээ гэв.

	Самгин хүүхнийг бүслэхээр тэвэртэл цаадах нь гараараа хөшиж. мөнөөхөн хатуу санааг нь унтраан, хөдөлж ирсэн дур хуялыг нь даржээ. Гэвч эм хүнд хэрийг нь мэдүүлэх хэрэгтэй байв.

	— За боль доо! гэж Самгин хүүхнийг зориуд гүжирмэг шүүрэн авч тэврээд өргөх гэтэл цаадах нь бултран ширээний цаана гараад

	— Байзнаарай! Намайг гудамжны тэнэгүүд шиг юу ч мэдэхгүй дүйрэн амьтан гэж бодож байна уу? Хүний хэрийг мэдэхгүй гэж бодож байна уу? Өчигдөр эндхийн сонины газрын нэг том хамартай, тарган тоорой шиг юм бас намайг... За түүнийг ярихын ч хэрэг алга! гээд энгэр заамаа хамхиж

	— Бузар балиарыг биш, баяр жаргалыг бол хамт эдлэх хэрэгтэй шүү... гэж чанга өгүүлжээ. Самгин

	— За боль доо гэж дахин түүнд ойртвол

	— Зүгээр бай, чи миний урмыг хугалав... Би их ядраад байна гэв.

	Чингээд санаа алдаж, Самгины мөрөн дээгүүр алсыг гунигтай ширтэж

	— Чамтай баярлах юм бодсон чинь бүтсэнгүй... Чи яв. Би тун... ер дур хүсэл алга. Их орой болжээ. Чи явж үзээч! гэжээ.

	Самгин нэг ч үг хэлсэнгүй гарч одов. Үүгээрээ хүүхнийг гомдоох буюу өөрийн гомдсоныг түүнд ойлгуулахыг боджээ. Самгин энэ жигтэй жүжгийн балай рольд тоглосондоо өөртөө үнэхээр гомдож байжээ.

	“Энэ хүүхэнтэй үг ярь гэж намайг ямар чөтгөр чангаав! Үг яримаар ч хүүхэн биш, тун заваан амьтан байна»... гэж Самгин ууртайяа бодож, хувцсаа тайлж унтахаар хэвтэхдээ, мөнгөний талаар маргааш Маринатай уулзаж, маргаашдаа Крым явахаар хатуу шийдэж байжээ.

	Гэтэл маргааш өглөө нь цайгаа ууж байтал Дронов иржээ. Дронов байдгаараа баярлан, алтан шүдээ гялалзуулан, дарвайтал инээж, нүдээ түргэн түргэн гүйлгэнүүлж, Самгины нүүр, биеийг ажин, ялаа шиг хөлөө хавирч гарынхаа арьсыг дуу гартал хооронд нь үрж байв. Гялгар нүүр нь мөнөөхөн Самгины зүүдэлсэн хавтгай нүүртэй хүмүүсийг санагдуулах ажээ.

	— Самгин чи өтөлжээ. Үс чинь шингэрч бууралтсан байна... гээд найрсгаар нэмж хэлсэн нь, — Одоо чинь нэг сайхан, дахин залуу болж болох байтал арай эрт өтөлж байгаа биш үү гэжээ.

	Цай ууна уу гэхэд Дронов архи эрж

	— Энэ буудалд “Грав” гэдэг тун зөөлөн аятайхан цагаан архи бий. Жаахан бяслаг авчир гээрэй. Сүүлд нь бага сага кофе цай захья гэж итгүүлэн хэлээд, — Чи намайг уучлаарай, гэвч энэ шөнө би бараг унтсангүй. концертын дараа оройн хоолонд орж, тэндээс гартал нэг цэргийн дарга агсамнаж, цагдааг сэлмээр цавчиж, зөөврийн морин тэрэгний хөтөч, шөнийн манаач хоёрыг шархдуулж сүйд боллоо шүү дээ гэж ярихад Самгин мушилзаж

	— Чи ч зугаатай ярьж байх шив гэжээ. Дронов нүдээ анийлгаж хялайн хараад сахлыг хуссан эрүүгээ маажиж

	— Би тун ичгүүргүй болж байгаа шүү. Ер амьдрал тийм байдалд амархан сургаж байна гэж туйлын энгүүн өгүүлэв. Чингээд хамраа татаж, мөн инээвхийлэн

	— Одоо чинь аж амьдралыг хутгаж хутгаж орхисон нь баахан ялзмаг үнэртэх болжээ. Чамд мэдэгдэж байна уу? гэхэд нь Самгин

	— Мэдэгдэхгүй байна гээд хэрэв сайх дэслэгч галт тэргэнд явахдаа ямар ааш гаргасан, юу гэж ярьсныг Дроновт яривал сонинд бичиж бантан хутгаж орхих болов уу гэж бодож байжээ. Дронов

	— Чамд үнэртэхгүй байна уу? гэж дахин асуугаад нөхрийн ёсоор архи, бяслаг, цай захиж эвшээгээд

	— Варавкийн Лидия энд шүү дээ. Нэг байшин худалдаж авсан. Нэг хүнтэй сууж байв. Нөхрөө үхүүлснээс хойш баахан хүний мөсгүй зан гаргаж, ардын шашин шүтлэгийн зан суртахууны ёсыг сэргээх гэж оролдох болжээ. Тэр чинь цыган эхнэр Варавка хоёрын дундаас гарсан гэж бод л доо. Хөгийн хошин шог мөн биз? Их баян авгай бий. Харин Зотова гэж сүмийн эдлэлийн худалдаачин эхнэр талдаа татаж байдаг байх тэр эхнэрийг мөн салбар шашинтай гэж ярьдаг юм. Харин гоц сайхан авгай даа... гэж ярив.

	Лидияг энэ хотод суудгийг дуулахад Самгинд их аягүй санагдаж Маринын тухай асууж мэдэхийг хүсжээ.

	— Ямар талаар өөртөө татдаг гэж? Салбар шашинд уу? гэвэл Дронов

	— Хэн мэдэх вэ! гэж дурамжхан хариулж, дахин эвшээгээд хөлөө жийж, өмдний халаасанд гараа хийгээд

	— Танай тэр төв газраар юу болж байна. Сонин уншаад учрыг олохгүй болов. Заримдаа хувьсгал хийсээр байгаа юм шиг, заримдаа бүр харгислал болж байгаа юм шиг. Би юу ярьж, бичиж буйг сонирхож байгаа биш, хүмүүс юу гэж бодож байгааг сонирхож байгаа хэрэг. Юу бичиж буйг уншаад байвал мангуурахаас ондоо юмгүй. Нэг зарим нь галыг үлээ гэнэ, зарим нь унтраа гэнэ. Гэтэл зарим нь галыг сүрлээр дарж унтраа гэнэ... гэж ярихад нь Самгин

	— Чи бол юу гэж боддог вэ? гэв. Тэрээр улс төр ярих дургүй байжээ. Харин Марина хуучин танилуудаа тоочихдоо Лидияг яагаад дурссангүй вэ гэж бодож байжээ.

	— Би юу гэж боддог вэ гэж үү? хэмээн Дронов лавлаад архинаас хийж уугаад уруулаа хурдан арчив. Түүний хавтгай царайд мөнөөхөн баяр баясгалантай байдал оргүй алга болжээ. Климийг духаараа харж, уруулаа зажлан, бөөлжих гэж байгаа мэт ямар нэг юм гуд гуд залгиж байв. Самгины түүний түр дуугүй болсныг ашиглан

	— Тэр Зотова гэдэг чинь юун хүн юм бэ? гэсэнд

	— Тэр эхнэрээр чи яах нь вэ? гэжээ.

	Клим итгэмжлэгчийнхээ хэргээр Зотоватай уулзахаар ирсэн учраа ярьсанд Дронов

	— Уухай! Тэр итгэмжлэгч чинь заргалдах цагаа олов оо! За балгая! гэжээ.

	Дронов нүдээ таатайяа аньж, архийг сорж амьсгаа аваад

	— Зотова юу? Их сайхан, баян авгай бий. Улсын ярилцах нь, их цэцэн барагтай бол хүнтэй хавьтдаггүй эхнэр гэнэ. Энэ хотынхон цөм түүнийг хүндэлнэ. Гэвч ер нь нэг л бүдүүлэг эм дээ. Нөхөр нь гэж салбар шашинтай, мөнгө хүүлдэг, баазхан гүн ухаантан байсан юм. Нэг хүнийг юу ч үгүй хоосруулж орхисонд цаадах нь биеэ. буудаж үхсэн юм. Чи Зотовын тухай Лидагаас асуу... гэж даарсан мэт биеэ хурааж, — Зотова бол лав Лидияг цөлмөдөг биз. Лидия пээ, их баян даа. Миний ганц хүслэн бол ном хэвлэх! Би хэвлэлийн газар байгуулах гэж Лидагаас мөнгө эрсэн юм. Лидия ч зөвшөөрч өгнө гэсэн байтал цаадах нь битгий өг гэж хорьсон бололтой. За яадаг юм! Би мөнгө олохдоо л олно. Манайд ер үндсэн хуультай болох уу, үгүй юу? Чи үүнийг хэлж аль! гэхэд нь Самгин түүнийг харалгүй.

	— Болно оо гэв.

	— За тийм... гэж Дронов өндийж хөлөө нугалан дороо хийж суугаад нэг хэдэн хормын төдий Самгиныг ширтэж, уруулаа хазлан. цагны гинжээр наадаж сууснаа

	— Чамд бол тэр үндсэн хууль хэрэгтэй юү? гэв.

	— Хачин асуулт байна.

	— Үгүй, үнэхээр чи хэл! Самгин дал мөрөө хавчиж

	— Алхам урагш дэвшинэ дээ гэж дурамжхан өгүүлжээ. Дронов

	— Хэдий хол алхах юм? гэж улиглан лавлахад Клим дарс аягалах зуур бодож

	— Харж л байж болъё гэв.

	— Тун хянуур хэлэв. Нөхөр минь би бол тийм амар жимэр болно гэж итгэдэггүй шүү. Орос улс бол амгалан тайван биш орон юм гэж өгүүлэх аялгуу нь Тругеневийн Пигасовыг санагдуулах ажгуу. Тун амгалан биш! Оросыг Романовынхон биш, Карамазовынхан захирч буй. Ад албинууд захирч буй. “Элдвийн албин эргэлдэв»... гэж Дроновын ярихад “Энэ согтжээ” гэж Сампин боджээ.

	Дроновын царай тэнийж, шуухитнан, хамар нь сарталзаж, чих нь хөөж улайгаад ирэв.

	— Томилиныг санаж байна уу? Зөнч мэргэн хүн бий шүү дээ. “Хүслэн, бодит байдал ба Достоевскийн “Ад албин” гэдэг лекц уншаар энд иржээ. Түүнийг сонсоод улс нэгэн зэрэг исгэрэлдэв. Тулад, Орёлд түүнийг барьж авч зодох гэсэн гэнэ. Чи яагаад ярвайгаад байна? 

	— Толгой өвдөж байна,

	— Тэр чинь Бек үү, Мек үү? 

	— Би улс төрийн бодлогоор оролдохыг больсон.

	Самгины энэ хариултаас болов уу, ер түүний тоомсоргүй байдлаас болов уу, Дронов сэргэх шиг болж. алтан цагаа гаргаж хараад туйлын эрүүл, энгүүн

	— Чи бол илбэсэн гохонд орохгүй загас мөн. Би ч мөн ялгаагүй, харин Томилин бол хэн ч уншихгүй номын цэс жагсаалт мөн. Биеэ тоосон үхээр! Бусдынхаа нэг адил айхдаа цэцэрхдэг. За тэр яамай, золиг цаашаа! гэж цагаа санжгануулан наадаж, Самгиныг бодлогошронгуй харж

	— Үнэнийг хэлэхэд ямар урсгал дотор хөвөх вэ? гэдэг бол асуудал юм шүү. Би бол хэнд ч итгэдэггүй, чамд ч итгэхгүй. Чи улс төрийн бодлого эрхэлдэг хүн, ер нүдний шилтэй хүн болгон улс төрийн бодлоготон байдаг. Бас чи бол өмгөөлөгч хүн, өмгөөлөгч болгон. Гамбетт, Жюль Фавра нар шиг болох гэдэг улс гэхэд нь Самгин ямар нэг үг хэлэх хэрэгтэй гэж бодоод

	— Энэ. чинь их цэцэн үг байна гэв. Дронов босож түрийтэй оймстой хөлөө харж

	— Чи ер хүнтэй сэтгэлийнхээ үгийг ярьдаггүй. Чамайг татаж чангааж байх зав надад алга. Нууц байдал гэж юу байдгийг би даанч мэдэхгүй яах вэ! Урждар Иноков гудамжинд явж байхыг үзээд би дуудсанд тэр, намайг танихгүй юм шиг өнгөрсөн. Эндээ гэхэд хурандаа Васильевыг тэр цааш нь харуулчихсан юм шүү! За баяртай, Клим Иванович! Амжилт хүсье гэжээ.

	Дронов явсан биш, өтгөн саарал утаа униар дотор замхрах шиг санагджээ. “Энэхүү дорд бузар амьтан дээгүүр хүн болох гэж бодоод бас айдаг бололтой” гэж Самгин бодож, Дроновын сууж байсан сандлыг өвдгөөр түлхэж орхиод Мариныд очихоор хувцаслав.

	Самгин гадаа гараад “Марина ч бас аж амьдрал аймшигтай гэж ярьсан шүү” гэж бодож явжээ. Гадаа цийлгэр цагаан нартай, шөнө цас орсон тул хотын байшингууд ер бусын, гайхалтай цэвэрхэн, ялдамхан харагдана.

	Маринын дэлгүүрт мөнөөхөн дуган тахилын олон хэрэгсэл хэцийг цэрдээр хичээнгүйлэн арчсан мэт улам ихээр гялбалзаж байв. Ялангуяа хар гантиг загалмайн дээр тэлсэн Христосын алтан шармал дүр нарны хурц гэрэлд нүд гялбам гялалзана. Марина нэг оготор дээлтэй өвгөнд дотуур зүүдэг алтан загалмай зарж байв. Цаадах нь загалмайг алган дээрээ ээлжлэн дэнсэлж байхад Марина түүнд

	— Ариун тахилын юмаар их наймаацалдах муу! гэж их л эелдгээр итгүүлэн ярина. Өвгөн толгой сэгсэрч

	— Бусад хүн надтай бас наймаацалдахгүй гэж үү? Ариун тахилын юмыг тэр хүн ч бас хямд төсөр авах дуртай шүү дээ... гэв. Марина тэр хүнтэй ярьсан шигээ мөн эелдэг дуугаар

	— Тийшээ орогтун! гэжээ.

	Дэлгүүрийн цаад өрөө Самгинд аль хэдийний маш танил мэт санагдсан боловч яагаад тэр бил ээ гэж бодоод олсонгүй.

	“Миний нүдээр харсан юм санаанд тогтох нь муу юм” гэж боджээ.

	Шавар хүн шиг хөвгүүн дэлгүүрийн үүдийг сайтар хаасан тул тасалгааны дотоод байдал улам ч эвгүй нууцгай юм шиг санагдах ажгуу. Бас аягүй бүгчим дулаан ажээ.

	“Харанхуй эм” гэж Дроновын хэлснийг санаж, “Явсан газраа ялаа шиг бузар мөрөө үлдээж явах юм” гэж боджээ.

	Марина олон түлхүүр хангинуулсаар орж ирэв. Самгин ямар хэргээр ирснээ ярьсанд Марина маш анхааралтай сонсож

	— Кутузовын хүссэнээр намайг мөнгийг барьсан гэж Алексей Гогин мэдэх учиргүй юм сан. За яах вэ, би бүтээе, харин чи надад туслаарай. Би энэ тухай өөрийн өмгөөлөгчид мэдэгдэхийг хүсэхгүй байна. Чи чинь Степантай нэг шугамыг барьдаг хүн үү? гэхэд нь Самгин

	— Бүр нэг үзэлтэй биш, гэхдээ би чадахын хирээр тусалдаг юм.

	— Чи талархдаг юм байна гэж том үсгээр бичих адил тод хэлээд түүнийгээ өөрөө тайлбарлан “Талархана гэдэг бол тал хувийг зөвшөөрнө гэсэн үг. Цай ууя даа? гэж халуун тогооны бөөрийг дарж үзээд хонх дарсанд нөгөө хөвгүүн хаалгаар шагайхад

	— Мишка, цай халаа гэв. Чингээд Самгинд хандаж

	— Чи чинь ямар үнэнийг баримталдаг хүн бэ? Бодвол Марксын үнэнийг биз дээ? 

	— Марксын эдийн засгийн сургаалыг зүйтэй гэж үздэг дээ.

	— Марксын үзлийг баримталбал бүхэлд нь баримтлах хэрэгтэй. Үгүй бол сэтгэл зовохгүй суусан нь дээр гэж Степан нотлон хэлдэг.

	— Чи сэтгэл зовдоггүй юу? 

	Марина хариу хэлж амжаагүй байтал хонх дуугарч түүнийг дууджээ. Самгин зөөлөн сандалд шигдэн сууж, “Номнох санаатай байна шүү. Эмсийн сонирхол...” гэж бодож байжээ. Маринаг их шургуу хүүхэн байсныг санатал “Би Толстойн сургаалыг тэвчиж чаддаггүйн учир ийм бариу цамц өмсдөг” гэж балай юм ярьж байсан нь санаанд оржээ. Тэгэхэд Кутузов үүнийг “Наргиа хаалт” гэж нэрлэдэг байсан явдал санагджээ. Энэ эмэгтэйд ямар нэг сэтгэл зовох бүлээн санаа байна гэж Самгин өөрийн эрхгүй хүлээх ёстой байлаа.

	“Цайлган санаатай юм уу? Үнэн сэтгэлтэй юм уу? Ямар ч гэсэн сонин хүн. Кутузов одоо хүртэл сайн байдаг нь хачин юм».

	Дэлгүүрийн дотор намуун, бүдүүн дуу гарч

	— Тэнгэр бидэнд юутай тунгалаг өдөр заяав, байгаль дэлхий сайхан байхад эрх чөлөөтэйдөө сэргэлэн иргэн хүн ч зугаатай байна шүү... гээд дуу нь намдахад Марина

	— Зуун гучин тав, түүнээс доош өгч чадахгүй гэж шуудхан хэлнэ.

	— Манай энэ хот жижигхэн ч гэсэн хамгийн хүндтэй хот юм. Явуулын хүн цөөн, эргэн тойрон хуучин шашинтан, мордванууд байдаг шүү дээ.

	— Ямар ч гэсэн доош өгч чадахгүй.

	— Пээ, зуун төгрөг гэдэг чинь ямар их мөнгө вэ!

	Самгин энэ яриаг сонсоод инээвхийлнэ. Гэтэл нөгөө Миша гэдэг нь халуун тогоотой буцламгай цай авчирч тавиад мойл хар нүдээр зочныг ууртай харахыг үзвэл, ямар нэг үг хэлэх буюу хараах гэсэн шиг харагдтал Марина орж ирээд

	— Хар лам нар наймаанд хатуу шүү! Энэ хүн дөрөв дэх удаагаа ирж байна. Гэтэл өөрөө холын хошууны хүн, энд сууж хэчнээн мөнгө үрж байна даа гээд цай хандлах зуур.

	— Чамтай ямар ч эг маггүй үнэн сэтгэлээс үг ярих дур надад их байна. Гэтэл энэ мэтээр садаа мундахгүй юм. Чи нэг үдэш энд юм уу, миний гэрт очооч гэхэд нь Самгин

	— Дуртайяа зөвшөөрнө гэжээ.

	— Тэгвэл маргааш оч. Ням гарагт би энд хоёр цаг хүртэл байдаг юм. Чамайг би их зөрүүд хүн гэж санаж байна. Тийм хүнтэй ярихад сонин байдаг юм гэхэд нь Самгин би танд тийм сонин юм ярьж чадах болов уу даа гэсэнд

	— За, яагаад тэр вэ? Амьдралынхаа талыг элээсэн хүн чинь гэв.

	— Амьдрал бол үнэндээ хүнд их түвэг учруулж байна шүү гэж Самгин санамсаргүй бараг ууртай хэлээд түүнээсээ бүр ч уур нь хүрчээ.

	Марина хамгийн ерийн үг сонссон мэт

	— Тэр ч зөвөө! гэж хялбархан зөвшөөрч байв.

	“Миний үгийг ойлгосонгүй” гэж Самгин бодохдоо хөмсөг өргөж, эрүүний сахлыг шувтарч байв. Түүний санаандгүй хэлсэн үгийг Марина амархан зөвшөөрч байхад Самгины сэтгэл дүүрэн байжээ. Гэвч Марина

	— “Өөрийгөө тойрон наян мянган мод газар” гэж Лев Толстойн тухай Глеб Иванович Успенский хэлсэн юм. Энэ бол дэлхий нарыг эргэдэг, хүн оюун ухаанаа эргэдэг гэж нэгэнт тогтсон юмыг хэлж байгаа биш үү гэхэд нь Самгин энэ ямар нэг будилаан үүсгэх нь үү гэсэн шиг Маринаг хартал цаадах нь аягатай цай дөхүүлж, сүүрс алдаад

	— Глеб Иванович их сайхан хүн байсан шүү! Бүр муудсан үед нь би үзсэн юм. Харин миний нөхөр бол түүнтэй их дотно, хамт архи уудаг байсан юм. Тэр бичсэн зохиолоо явуулдаг байв. Гэтэл сүүлдээ оюун ухааны талаар зөрөлдсөн юм сан гэж инээвхийлж банзлаа толийлгон илж байгаад

	— Успенский “Санаанд орсон нь” гэдэг өгүүллийнхээ дардас дээр “Чи тайван байх гэсээр мунхаг болжээ” гэж бичээд миний нөхөрт ирүүлж байсан юм гэв. Марина дуугүй болж цайгаа уухад Самгин

	— Оюун ухааны талаар зөрсөн гэдэг чинь юу гэсэн үг вэ? гэсэнд

	— Бодол санааны дадал, түүний чиглэлийн талаар зөрсөн гэсэн үг гэж Марина хэлээд хөмсгөө чичрүүлэн нүдээ жигтэй сүүдэртүүлж, — Успенский бол зовлон тэвчигч хүн байсныг чи бэлхнээ мэднэ. Тэр учраас өөрийгөө ертөнцийн идэш гэж үздэг байжээ. Миний нөхөр бол жаргалыг хүсэгч хүн байв. Гэхдээ биеэр биш, оюун сэтгэлээр жаргалыг эдлэхийг боддог хүн юм гэжээ. Самгин түүний бараан сүүдэртэй нүдийг ширтэж

	— Би ойлгохгүй байна гэж баалангуй өгүүлсэнд Марина

	— Чи ойлгохгүй нь аргагүй. Ер чи царайгаараа ч гэсэн Успенскийтэй нэлээн адилхан нь учиртай гэхэд нь Самгин бүр ч гайхаж

	— Би юү? Нүүрээрээ ч гэсэн гэнэ ээ? Яагаад гэсэн ч гэж? Би өөрийгөө хорвоогийн идэш болно гэж боддог гэж чи бодож байна уу? 

	— Хорвоогийн идэш болохгүй хэн байгаа юм? гэж Марина тас тас хөхөрч толгой сэгсрэхэд нь өтгөн хүрэн үс нь утаа адил сэвсгэсхийжээ. Марина инээсээр

	— Чи юунд айв? Намайг Петербургт байсан шигээ тэнэгхэн эм гэж битгий санаарай. Би одоо тэнэг ч, ондоо тэнэг болсон шүү гэв.

	— Би айсангүй гэж Самгин амандаа үглэн зайлж, — Гэвч... гэтэл Марина босож, гар бариад

	— Маргааш уулзах уу? Хоёр цагт ирээрэй. За, баяртай! гээд Самгиныг гаргаж өгөхдөө

	— Нэг цэргийн дарга хүнийг цавчсан гэж дуулсан уу? Ямар аймаар юм бэ! гэхэд Самгин

	— Дуулсан гэжээ.

	Самгин бүрэг үдшийн хүйтэнд хотын гудамжаар алхаж явахдаа “Үнэхээр харанхуй эм мөн” гэж бодсон авч энэ эхнэрт би үнэн сэтгэлээс сонирхолтой болж байгаа биш үү гэж санаад хэн нэгэнд түүнийгээ зөвтгөх гэсэн шиг, “Ер хэн ч сонирхох биз. Жаргалыг хүсэх үзэл гэнэ шүү. Шал балай юм. Их ном уншсан бололтой. Лесковын зохиолын эмэгтэй баатар шиг ярьж байна шүү. Тэр дэслэгчийн тухай хамгийн сүүлд нь их тоохгүй янзтай ярьж байна. Ондоо эм бол яаж айж сүйд болж байх бол. Бас уян нялуун... сэхээтнүүд ямагт уян нялуун байдаг... Би бол тэгж айж сүйд болох дургүй, тэгж чадах ч үгүй. Энэ сайн уу, муу юу? гэж боджээ.

	Дуняшаас дайжиж, ресторанд орж хоол идэхдээ кофе цай ууж тамхи татан их л удаан сууж, Маринын талаар олон юм бодсон авч тэр эхнэрийн учрыг ер олсонгүй ажээ. Тэндээс буудалдаа очвол Дуняша сав суулгын үйлдвэрт очиж тоглохоор явав, нөгөөдрөөс ирнэ гэж бичиг орхин явсан байжээ. Захианы буланд маш жижигхэнээр “Чиний хажуугийн өрөөнд туйлын сэжигтэй хүн оржээ. Тэрэнтэй Судаков ирж уулзаж байна. Судаковыг санаж байна уу? ” гэж бичжээ.

	Самгин бичгийг урж, тамхины үнсний саванд хийж шатаагаад туурганд наалдаж чимээ чагнавал нөгөө өрөөнд анир чимээгүй Маринын талаар бодох гэтэл “сэжигтэй хүн», Судаков хоёр санаанд нь орж саад хийх тул хонх дарж гудмын жижүүрийг дуудав. Цагаан хувцастай, буурал атигар өвгөн орж ирэхэд Самгин, “Ямар амь сүнсгүй юм шиг эр вэ...” гэж бодоод халуун цай, нэг лонх улаан архи авчирна уу гээд

	— Миний хажуугийн өрөөнд хүн бий юү? гэсэнд атигар өвгөн

	— Өдөр галт тэрэгний буудал руу морилсон гэж их л эелдэгхэн өгүүлжээ.

	Тэр үг аятайхан сонсогдсон тул Самгин дахин Маринын бодол болов.

	“Тэнэг ч гэсэн ондоо болсон гэнэ үү? Тэнгэрийг шүтдэг гэдэг нь бодвол өөрийгөө егөөдөж байх шиг байна. Нээрэн тэнгэрийг шүтдэг гэж үү? Марина хэдий овор зузаан эм боловч бас л амьгүй сүнсгүй юм шиг юм. Хачин юм” гэж бодно.

	Шатсан цаасны үнэрт тэссэнгүй салхивчаа нээв. Энд тэндгүй ноход саранд хуцна. Сар гал командын шовгорын орой дээр тохиож, “үсгийн цэг шиг” гэж Мюссын шүлгийн мөрийг санагдуулах ажгуу. Сар гэдэг бөөрөнхий цагаан юм дэлхийг хөөн, зууван замаар түүнийг тойрч, дэлхий мөн зууван замаар нарыг тойрон хязгааргүй уудмын дунд харван орчиж байхад дэлхийн нэг өчүүхэн цэг дээр буй жижигхэн хотын эзгүй гудамжинд ноход хуцаж, Самгин гэдэг хүн тэрхүү өчүүхэн хотын модон байшин дотор зогсоод сарны гөлгөр царайг ширтэн харж буй зураг байдал Самгины дотор тов тодхон оржээ.

	Самгин даарч цонхоо хаав. Мөнөөхөн нүдэнд, нь харагдаж байсан орчлон ертөнцийн зураг байдал алга болж, Клим Самгин ганцаар үлдэв. Гэтэл Самгин ч мөн л амь сүнсгүй юм шиг агаад золбин ноход гунигтайгаар хуцахыг чагнан, урьд ирж үзээгүй модон хотод түүний тухай бодож байгаа хүнд аягүй харь юм шиг авай. Самгин “Намайг бүхэлд нь татаж чадах тийм тулгуур цэгийг амьдралд олж чадахгүйд хэргийн гол оршиж байна” гэж бодоод өөрийгөө өрөвдөж

	“Гэвч энэ бол олон талын авьяастай, хэт суут хүмүүсийн зан чанар биз” гэж бодно.

	“Эсхүл магадгүй, үнэн бодит байдалд няц цохигдсон хүмүүсийн зан чанар ч байж болох юм»

	“Энэ бол авьяас билиггүй хүмүүсийн чанар гэж үү? Тийм биш! Авьяас билиггүй гэдэг бол тогтсон хэлбэргүй, тодорхой биш гэсэн үг. Тэгвэл, би бол нэлээн тодорхой хүн».

	Гэтэл ондоо нэг Самгин гарч хэдий гунигтай боловч бараг гүжирмэгээр эсэргүүцэн

	“Самгин чи, нааш ирж ийм дэмий балай юм хийх ёсгүй байсан биз. Чи бол нийгмийн хувьсгалыг мөрөөдсөн бүлэг хүмүүсийн даалгаврыг биелүүлж явна шүү дээ. Чамд бол ер ямар ч хувьсгал хэрэг байхгүй. Чи нийгмийн хувьсгал хийх хэрэгтэй гэдэгт итгэх ч үгүй. Тэнгэрт сүсэглэдэггүй байж сүмд ороод нүглээ наманчлахаас балай хөгийн юм байхгүй»... гэж бодогдуулна.

	Самгины сэтгэлийн дотор улам ширүүн хямрал үүсэж, гурав дахь Самгин гарч ирээд “Наманчлах тухай Дуняша л ярьдаг шүү” гэж өчүүхэн юм бодогдуулжээ.

	Нэг Дэх Самгин бодлоо улам гүнзгийрүүлэн

	“Наманчлах гэдэг бол өөрийгөө ямар нэг бүтэн юмны өчүүхэн хэсэг гэж зөвшөөрөн хүлээхийн нэр. Энэ бол хүний сэтгэлд орж болох юм, гэхдээ бодогдох болов уу даа. “Ардыг хайрлах», “Ангийн эв санааны нэгдэлтэй байх” гэж биеэ хуурсантай адил юм” гэж бодно.

	“Тэгвэл Степан Кутузов юу юм бэ? ».

	“Капиталист нийгэмлэг бол нийгмийн төрөлхийн авьяасыг эвдэнэ” гэж тэр хүн нутлан хэлсэн бил ээ.

	“Кутузов нэгэн зүйл хийж буй. Хийнэ гэдэг бол шүтнэ гэсэн үг».

	“Кутузов бүхнийг хийж буй биш, бүхний эсрэг юм хийж буй». Чи бол хийж буй зүйлдээ эс итгэнэ. Чи өөрийгөө мартах гэж бодох болов уу даа. Чи аж амьдралаас айдаг учраас элдэв өнгийн бодол санаан дунд мунгинаж явна. Энэ нь хүүхэд харанхуйгаас айдагтай чанар адил юм. Гэтэл чи гэрэл гэгээ гаргаж чадахгүй шүү дээ. Чиний боддог санадаг бол чиний бодол ч биш. Чи ондоо хүнд хүртээлгүй, чухам миний бодсон санасан энэ байна гээд нэрлэ л дээ».

	Харин тэрхүү шинэ Самгины бодол илт дийлж, тэр л харин жинхэнэ амьтай голтой Самгин шиг санагдан, түүнийг бараг хэн ч эсэргүүцэж эс чадах ба Самгин

	“Би өр өвчин тусаж байна уу, аль эсхүл эдгэж байна уу? ” гэж бодно.

	Сэтгэлийн хямрал улам үргэлжилнэ. Тийм ямар ч чимээ аниргүйн дунд хүн ер өөрийн тухай бодож суухаас ондоо арга үгүй. Самгин ч өөрийн тухай бодно. Самгин архи, цай ууж, дараа дараагаар тамхи татаж. тасалгааны дотуур явж, босон суун цамц, хантааз, зангиа. цамцны товчийг тайлж, гутлаа тайлна.

	Бодол санаа нь нэг жигд улам ч номой үлбэгэр болж иржээ. Төр бодол санал нь өт хорхой адил язганавч нэгэн хязгаар хүрээн дотроос гарч үл чадна. Самгин дэнгээ унтраагаад орондоо орж хэвттэл эргэн тойрон улам ч чимээ имээгүй, хоосон, гунигтай болно. Сэтгэлийн гуниг улам дэвэрч айдас хүрэх шиг болно. Үе үе зүүрмэглэвч унтаж чадахгүй дотроос юм түлхэж, хамаг бие чичрэх бүлгээ. Сэтгэлийг зэврээсэн тэрхүү нам жим шөнө туйлын удаан өнгөрч сая өглөөний мөргөлийн хонх дэлдэх чимээ гарчээ. Зэс хонхон дуу их л тод дүнгэнэхэд цонхны шил доргин Самгины шүд өвдөж байгаа юм шиг болжээ.

	“Өдрийн хоёр цаг болоход бас долоон цаг дутуу” гэж Самгин ууртайяа бодно. Самгины босож хувцаслаад •нүүр гараа угаахад бас л харанхуй хэвээр байжээ. Тэрээр их л аажуухан хөдөлж, цаг нөхцөөхийг бодовч нэг мэдэхэд яарсан байна. Самгин дотроо цухалдана. Цайгаа уух гэтэл маш халуун байсан тул бас л цухалджээ. Бас ондоо нэг цухалдах шалтгаан байсан авч түүнийгээ ил гаргахыг хүссэнгүй атал халуун тогооны уурт хуруугаа түлээд уцаарлан

	“Би ер шалгалтад орох гэж байгаа оюутан буюу сэтгэлтэй амрагтаа очих гэж байгаа эр шиг аашилж байх шив” гэж эрхбиш боджээ.

	Самгин арайхийж өдрийн хоёр цаг болгож хувцаслаад гарав.

	Намуухан бүүдгэр өдөр байв. Агаарт цагаан цасан гялбалзан төмөр утсан дээр цан буужээ. Цасан туйлаадасны дотор наран бүдэгхэн гялбалзана. Шинэхэн цагаан саарал пальтотой, мөн саарал өдөн бүрхтэй хүн Самгиныг гүйцэн иржээ. Тэр хүн бүрх малгайгаа хэтэрхий дарсан тул чих нь эвгүй дэрийнэ.

	“Дуняшийн хэлдэг сэжигтэй хүн гэдэг энэ лав мөн биз. Тагнуул ч биш бололтой. Тэр сэжигтэй хүн өчигдөр явсан биш үү...”

	Тэр хүн гудамжны булан хүрээд тонгойж гадуур гутлаа засаад бүрх малгайгаа улам дарж булан тойрон алга болов.

	Самгин эзгүй гудамжаар явсаар гол гудамжинд орвол нөгөө хүнтэй зэрэг талбайд гарч иржээ. Талбайгаас цэнхэр торон нөмрөгтэй хос морь хөллөсөн чарга гарч иржээ. Хөллөсөн морьд нарны туяанд тосолсон мэт гялалзах ба хөлөө дээр дээр өргөөд их л бардам гоёмсог харайлгаж явахыг Самгин зогсон сонирхон харжээ. Чарганы урд дөрвөлжин цэнхэр оройтой үстэй малгайтай, лужир том хөтөч гараа сунгаад жолоог барин явна. Чарганд өргөн гэгчийн шинельтэй генерал сууж явав. Хөх саравчит малгай өмсөөд минжин зах дотор шигдэж, тугалга цутгамал хонх адил үзэгдэх ажгуу. Араас нь хар шинельтэй, цагаан бээлийтэй зээрд морьтой хоёр цагдаа дагажээ.

	Самгин гэнэт харвал, чарганы ард шүүр адил бөөн гал улсхийж, тэнгэр дуугарах мэт огцом их чимээ гараад бөөн цасны хамт ногоовтор утаа пурхийх нь үзэгдэв. Газар дэлхий доргиж, шил хагарах чимээ гарч Самгиныг ямар нэг хүчтэй хий юм түлхэж булангийн байшингийн хананд наалдуулжээ. Тэрхүү шингэн утаа цасан пурхийхийн дотор саравчтай хөх малгай дээр гэгч хийсэн газар унахыг Самгин олж харжээ. Ахиулан харвал, баахан зомгол, бор улаан даавууны тасархай хийсэн газар унаж, ялангуяа хоёр хэсэг бөсийн тасархай их дээр хөөрөөд хүний сэтгэлд хэзээд мартагдахгүй мөр үлдээх гэсэн шиг маш алгуурхан хийсэн унажээ. Цасан дээгүүр энд тэндгүй улаан улаан толбо тогтож, Самгины ойрхон цасанд дарагдсан шонгийн орой дээр нэг тийм улаан дусал буухыг Самгин олж хараад бүр ч аягүй болж, ’ хананд улам наалдан зогсжээ.

	Хаанаас гарч ирснийг бүү мэд нарийхан шилбэтэй хар зүсмийн морь хөллөсөн чарга ирээд гудамжны буланд зогсож байжээ. Чарга дээр Судаков байдгаараа гэдийгээд морины жолоог татаж байв. Булангийн цаанаас нөгөө бор пальтотой хүн гарч ирээд чарганд үсрэн сууж, Самгины хажуугаар жирэлзэн өнгөрөхийг үзвэл, бор пальтотой хүн явуут үстэй дээл нөмрөөд сэгсгэр хурган малтай өмсөж байжээ.

	Хос хар морь тэртээ хол туйлж, хойноос нь бүдүүн хөтөч хөөцөлдөн цасан дотуур өнхөрнө. Мөнөөхөн хоёр зээрд морины нэг нь хүзүүгээ хачин гүлдийлгээд гурван хөлөөр дэгж явахад, нэг хөлийн нь оронд жигтэй их цус садрах ажгуу. Нөгөө нэг зээрд морь нь хоёр бор морины хойноос давхиж, дээр нь унасан хүн морины хүзүүнээс тэврээд хашхичиж байв. Тийнхүү давхисаар зарлалын шон модыг дайрсанд унаж явсан хүн өнхрөн ойчиж, морь нь шонгийн мод налаад галзуу мэт унгалдаж байв.

	Нөгөө нэг халзан цагдаа нь толгой нүцгэн, цасан дээр сууж байв. Хажууд нь чарганы тал хэвтэнэ. Цагдаа бээлийгүй нүцгэн гараа сарвалзуулахад гараас цус садгадаж байв. Нөгөө гараар нүүрээ дараад хонь майлж байх шиг дуу гарав.

	Самгины чих дүлийрэн, хөл чичирч, тэндээс зайлмаар санагдавч хувцастайгаа байшингийн туурганд наалдаж хөлдсөн юм шиг огт хөдөлж болохгүй ажээ. Нүдээ ч аньж эс чадна. Мөнөөхөн дэлбэрэлтээр хийссэн цагаан тоос, унгас ноос хийсэн унасаар агаад шархтай цагдаа нүүрээ ил гаргаад чарганы дотор дэвсэж явсан баавгайн арьснаас чангааж байв. Айлын хашаа байшингаас яагаад ч юм, маш жижигхэн жижигхэн хүмүүс гүйлдэн, тал дугуйран зогсов. Самгины хажууд хэдэн хүн ирж зогссоны нэг нь аяархан

	— Манайд ийм л болоод байгаа юм... гэх нь сонсогджээ.

	Мөнөөхөн тонтойж овойсон бор улаан даавууны өөдөөс ойртож зүрхлэх хүн нэгээхэн бээр үгүй. Тэрхүү тасархай даавуу дотроос цус нэвчиж, үл мэдэг уур савсах ажгуу. Тэрхүү хүний дүрстэй юм юу ч үгүй, хэсэг хэсэг тасархайг харахад аймаар ажээ. Хүний нүд тэр овгор өөдөс дотроос хүний нэг эрхтнийг боловч олж харах гэж ширтэх агаад минжин захны дороос хүний шар арьстай хацар, чих, хажууд нь хүний алга дээш хараад хэвтэж байхыг Самгин олж хараад нүдээ аньжээ. Хүмүүсийн дуу шуу ихдэж, хоёр хүн шархтай цагдаа дээр очоод тонгойж байна. Тэшүүр барьсан өндөр авгай Самгинаас

	— Та шархдав уу? гэхэд нь толгой сэгсрээд сайх туурганаас сая нэг юм ховхрон, цааш явах гэтэл элсэн манхан дотор яваа мэт хөл эс даагдах ба зам мөрд нь улс тээглэнэ. Самгины хажууд толгойдоо сур зангидсан хормогчтой хүн зэрэгцэн явав. Тэр хүн мөн нүдний шилтэй авч утаан саарал өнгөтэй агаад

	— За энэ дээ дээд төрөлт гэж Самгиныг сугадаад, — Хацрынхаа цусыг арч, аягүй бол гэрчийн этгээдэд татна шүү гэж шивгэнэжээ.

	Самгин халааснаас яаран алчуур гаргаж баруун хацраа дарж үзвэл жигтэйхэн хорсож өвдөх тул айгаад захаа босгожээ. Хацар нь тийм чиг их өвдөхгүй авч хамаг бие дагжин, тэнхээ алдрах ажгуу. Гудамжны буланд зогсоод эргэж харвал, зарлалын самбарын хажууд сайх хөлгүй морь хэвтэж байв. Нэг цагдаа босоод бээлийгээр шинелийн цасыг гүвж байхад нөгөөг нь сугадаад явж байв. Гудамжны тэхий дунд эвдэрхий чарга мөнөөхөн овгор бор улаан даавуу хэвтэнэ. Нарны туяанд тэр даавуунаас нэвчих цус улам улаан харагдана. Самгинд тэнгэр, цас, цонхны шил ер юм бүхэн улам тунгалаг болсон шиг санагдаж ажгуу. Самгин хэрэв хурдан явбал уначихмаар санагдах тул мөсөн дээгүүр яваа мэт маш хянамгай явжээ. Тэрээр Маринын дэлгүүрийн хажуугаар өнгөрөн явах байтал цаадах нь явган зам дээр зогсож байжээ. Самгины пальтоны хармаанаас шүүрэн авч

	— Мужийн сайд уу? гээд дэлгүүрийн хаалга тийш түлхлэн, — Пээ, царай чинь яасан аягүй харагдана вэ! Клим чи бас..? гэжээ.

	Тийнхүү шивгэнэх үг, араас нь түлхлэх байдлаас энэ эхнэр нэгд өөрөө айж, бас намайг сэжиглэн хардаж байгаа бололтой гэж тааж мэджээ. Самгин хэдэн үг дуржигнатал хэлсэн авч Марина түүнийг тасалгаанд оруулаад чангаар

	— Алив харуул! Шарх дотор юм байна уу... суу! гэж тасалгааны буланд гүйж очоод

	— Бөмбөг хаясан хүнийг барьсан уу? үгүй юү? гэж үнэртэй усаар шархыг хорстол арчиж, хурц хумсаар өвдтөл маажиж малтаж байгаад их тайвнаар

	— Төмрийн хэлтэрхий шаачихжээ! Хэрэв нүд рүү орсон бол... За яриад бай! гэжээ.

	Самгины хоолой ам хатаж хоцроод үг ярих байтугай амьсгаа авч чадахгүй мэт байжээ. Марина бас хацрын шарханд наалдангир гоюу наах гэж үг ярихыг саатуулна. Самгин эхнэрийг түлхэж босоод чанга хашхирмаар санагдавч эм хүн адил цурхиртал уйлах болов уу гэж айжээ. Түүний тасалгааны дотуур явж байхад Марина

	— Чамайг яаж ингэж шархдуулав! Май юм балга... Ухаан сэхээ орж үз... Манай нөгөө маанаг Мишка байсангүй нь сайн болж! Тэр чинь дэмий хоосон юм ярьж болно... За яах вэ, суу гэжээ.

	Самгин түүний үгэнд орж суугаад нүдээ аньж, амьсгаагаа дарж, болсон явдлыг ярив. Тэрээр ярих зуур цайнаас оочиход нь эрүү нь дагжиж байв. Их л яаран сандарч утга холбоосгүй үг ярихдаа илүү дэмий юм ярьснаа мэдэж зогсовч нэгэнт хожимджээ.

	“Судаковын нэрийг хэлдэггүй байж” гэж тэр бодно. Марина түүнийг хөмсгөө өргөөд нүдээ бүлтийлгээд ихэд анхааралтай сонсохдоо уруулаа долоон долоон суужээ. Түүний улбар царайд дотроос нь хүйтэн сүүдэр нэвт тусаж байх шиг байжээ.

	— Манай дэлгүүрийн хөвгүүнийг ирсэн байхад ингэж ярьж болохгүй шүү гэж Марина сануулна. Марина Самгинаас нүд салгалгүй, хоёр гараар өтгөн сайхан хүрэн гэзгээ засаад аяархан

	— Гэтэл чи юундаа ингэж сандрав! Би огт тэгж бодсонгүй. Чи бол их... гүдэсхэн налгар хүн байсан даа. Чамайг одоо яадаг бол доо? гэв.

	Самгин дал мөрөө хавчив. Түүний үгний аялгуу тун аягүй сонсогджээ. Марина

	— Эхнэрээсээ бүрмөсөн салсан уу? Дуняшатай үнэн сэтгэлээс явдаг уу? Цаашдаа хаана яаж амьдрах гэж бодож байна? гэж эгчмэд хүний ёсоор сүрхий чанга байцааж Самгин маш товчхон илэн далангүй хариулж байхдаа, тийнхүү илэн далангүй байгаадаа өөрөө боловч гайхаж санаа нь бага амрав.

	— Энэ бол чиний явах зам мөн үү? гэж Марина бодлого тавин асуугаад инээвхийлж, — Тэгээд бөөн даавууны өөдөс үлдсэн гэнэ ээ? Айхтар хүний мууг ухчилдаг хүн байсан юм. Хошууны тайж нарын тэргүүлэгч, газрын захирагч тэр гурав бол бага жаахан охидыг бузарлах дуртай улс. Эндхийн ширээт лам Петербургт мэдүүлж, ширээт ламын сургуулийн тэр охиныг салгасан боловч хамгаалсаар байсан юм. Одоо тэр охин нь энэ хотын хамгийн завхай хүүхэн болсон доо. Тэгээд бузар амьтанд гай нь иржээ! гээд босож дэлгүүртээ орж

	— Чи муу маанаг, дэлгүүр хаах болсныг мартав уу? Тэр чамд ямар хамаатай юм? Хүний нь бариагүй бол бариагүй л биз, чамд ямар пад байна? гэж нөгөө хөвгүүнийг хатуу ширүүн загнаж буцаж ирээд

	— Эзний нь олоогүй гэнэ ээ! Клим чи зочид буудлаар очиж үзэгд.. гэхэд нь Самгин босож ихэд гайхан

	— Чи намайг... гэж бодоод байна гэж үү? гэв.

	— Би юу ч бодсонгүй. Бусад хүн ч тэгж бодоосой гэж хүсэхгүй байна. Алив байзнаарай, би хацрыг чинь шалбархайг будаад өгье гэж Марина халуухан гараараа түүний хацарт оо тавиад

	— Хэрэв уйдаад байвал орой зургаан цагийн үед манай гэрээр очоорой, за юу? гэжээ.

	Чингээд санаа алдаж

	— Бидний өчүүхэн аж байдал дээрээс аваад дороо хүртэл баларч байх шив гэжээ. Чимээ чагнаж хэсэг дуугүй байснаа энгэрийн цагийн оосроор оролдон, донгодох мэт өгүүлсэн нь

	— За зүгээр! Ингэж муугаар аж төрөх гэдэг залхуутай юм, бид сайнаар амьдрах болно! Үймж л байг, байдаг шунал нь ил гарч л байг! “Нүгэл хийхгүй бол тэнгэрт наманчлахгүй, тэнгэрт наманчлахгүй бол биеэ аврахгүй” гэж өвгөчүүл хэлсэн юм. Найз аа, энэ бол их цэцэн үг шүү! Тэр бол ондоо хаанаас ч олохгүй энэрэнгүй ёс юм... За орой болтол баяртай шив дээ? гэжээ.

	Самгин буудалдаа очиж явахдаа салхинд явж буй хүний янзтай яаралгүй алхаж, Марины тухай бодно.

	“Намайг тэр аллагад оролцсон гэж Марина үзэх ёсгүй. Тэгж хэлдэг нь нэг бол миний төлөө сэтгэл зовсон хэрэг, нэг бол нэрээ хугалах вий гэж сэрэмжилсэн хэрэг. Судаковын нэрийг дурдав гэж сэрэмжилж байж болно. Гэтэл тэр генералын алагдсан гэхэд огт санаа зовсон шинжгүй байх юм». Марины тэр тайван байдал өөрт нь халдсанд Самгин гайхаж байжээ.

	Хотын дотор энгүүн нам жим, мөсөн гулгуурын газар ч хөгжим эгшиглэх нь эс сонстоно. Явган хүн ховор, голцуу хөлсний ба “амины морин тэрэгтэй” томоотой улс цөм санаа зовсон янзтай ийш тийш давхилдах агаад тийм чиг хүйтэн биш атал даарсан мэт биеэ хураагаад дээлийн заханд шигдэн явж байхыг Самгин олж ажиглажээ. Мөнөөхөн бөмбөг дэлбэрсэн газрын эсрэг талын байшингийн цонхыг хөх даавуу дэрээр тагласан харагдах ба цонхны хүрээ мод ойчиж, цаанаас нь мах шиг улаан тоосго ил гарчээ. Гудамжны дунд бөмбөг дэлбэрсэн ямар ч шинж байхгүй, толийтол шүүрдсэн агаад гагцхүү шинэвтэр цагаан цас овоолсон харагдана. Самгин тэрхүү овгор цасыг хялайн харж, түргэн өнгөрөв.

	Зочдын буудлын байшингийн үүдний өрөөнд ороход гэртээ орсон мэт санаа амрах бөгөөд алим, хатаасан мөөгний таатай үнэр анхилж байжээ. Буудлын эзэн болох нүдэнд дулаан эмгэн Самгиныг баяртай угтаж

	— Аймаар явдал болсныг дуулсан уу? Энэ дэлхий дээр ер юу болоод байна аа? Манай хот их нам жим, бид ер хэнийг ч гомдоож үзээгүй юм сан гэж гэмшсэн мэт гомдоллон ярив.

	— Цаг бэрх байна гэж Самгин үгийг дагуулаад өрөөндөө орж диваан дээр хэвтээд тамхи асааж, Мариныг бодов. Жигтэй жигтэй юм бодогдох ба толгойн дотор бүлээн манан сууж, халуун усанд ороод гарсан мэт хамаг бие суларч байх шиг санагдах байжээ. Марина ширээний хажууд зөөлөн сандалд сууж байгаа юм шиг нүдэнд нь онц тод харагдах ажгуу.

	“Марина яагаад хүүхэдгүй юм бол? Марина бол сэрэл мэдрэл нь оюун ухаандаа дарагдсан эмстэй огт адилгүй, ер тийм эм байдаг уу? Бие цогцсынхоо галбирыг эвдэхгүй гэдэг юм уу, өвдөхөөс айдаг юм уу? Үг ярихдаа хэдий өвөрмөц авч ярьдаг шигээ юмыг боддог биш бололтой. Ер Марина бол миний таньдаг эмсийн алинтай нь ч адилгүй гэж хэлж болно” гэж бодно.

	Ер юу гэж ч бодсон Маринын учир эс ойлгогдох агаад аливаа аллага таллагын талаар туйлын тайван байдаг нь бүр ч эс ойлгогдох ажгуу.

	Самгин саруулхан сартай үдэш ганц дан байшин эгнэсэн эгц гудамжаар өгсөж явав. Байшингууд урт урт хашаагаар хоорондоо залгагдана. Байшингуудын хооронд хүнд их цасанд дарагдсан бүлэг мод нягт зогсож, тэдгээр байшин цасан толгодын цаана байгаа юм шиг харагдана. Зотовынх мөн дан байшинд суух агаад таван цонх нь цөм хаалттай, хаалтын завсраар зурвас гэрэл харваж байшингийн гүн хар сүүдрийн дотор тууз адил тусна. Байшин нь үүдний өндөр шат довжоо үгүй бөгөөд Самгин үүдний хонхыг татсанд хүйтэн жавартай нам гүмийн дунд том гэгчийн хонх учиргүй чанга дөрвөн удаа дүн дан хийхэд Самгин цочжээ. Хашааны хаалгыг өргөн мөртэй, малгай адил сэгсгэр хар үстэй, хантаазтай тариачин эр тайлж өгчээ. Түүний нүүр аманд битүү үс ноос ургасан агаад түүнээс утааны үнэр ханхалж байжээ. Хаалгач үг дуугарсан ч үгүй зочинд зам тавьж өгсөнд Самгин байшинд наалдуулан тавьсан шүүгээ адил харагдах хоёрхон гишгүүртэй довжоо тийш тавьсан банзан шатан дээгүүр явж байхад иргэн хонь шиг том хар нохой гинжээ харжигнуулан хуцаж байв. Авдар сав дүүрэн үүдний өрөөнд том нүдтэй, өндөр туранхай эхнэр Самгины хувцсыг тайлалцана. Марина жааз адил тэг дөрвөлжин хаалгаар шагайж

	— Мэдэлтэй яваарай. Глафирушка цай чанаарай гэв.

	Том тасалгааны будмал шал дээр бараан өнгийн гудам хивс тоонолжлон дэвсжээ. Хуучны махир хөлтэй сандлууд, мөн тийм хоёр ширээ байна. Нэг ширээн дээр хүрэл баавгай лааны тавиур бариад зогсож байна. Нөгөө дээр хөгжмийн гялгар хар хайрцаг тавьжээ. Хаалганы хажууд хөөрөгт даруул хөгжим хананд шахуулан тавьжээ. Буланд паалантай тоосгон эрээн мяраан зуух, зуухны хажууд цагаан хаалга байна. Тэр хаалга бол гадагш тагтан давхарт гардаг хаалга биз гэж Самгин боджээ. Тасалгааны дотрыг бүдэгхэн улаан цаасаар цааслаад алтан эмжээр тавьсан нь сүрлэг авч нэг л ханхай, хана туурга нь нүцгэн, гагцхүү урд булаад жижигхэн шүтээний мөнгөн цагаан занч гялбалзах бөгөөд хоёр цонхны дундах зайд ханын хүртэл тавиурын гурван хуруутай савар эвгүй ёрдойно. Марина үүдний өрөөнөөс сэмхэн орж ирээд тоонолжин дэвссэн хивс дээр зогсоод

	— Уйтгартай харагдаж байна уу? гэв. Кашмир даавуугаар хийсэн гэрийн халхгар дээл өмссөн нь бүр ч өндөр өргөн, лужир том харагдах бөгөөд хоёр бүдүүн гэзэг урагш хөхөн дээгүүрээ дамнуулжээ.

	— Миний нөхөр ийм ханхай зайтай байхад дуртай хүн байсан юм. Эд юманд дургүй, хөгжимд дуртай хүн. Ийм хөгжмийн хайрцаг зургаа долоо байсан, заримдаа шөнөжин дуугаргадаг бил ээ. Хөөрөгт даруул хөгжим бас дарна. Харин пянз дуугаргах, баян хуур хөгжимд дургүй байв. “Хованшин” ихэд магтаж, тэр хөгжмийг чагнах гэж нийслэл рүү хэрэг болгож ордог байсан юм гэж ярив.

	Самгины ажиглавал Марина хотын чинээлэг айлын охин эр нөхрийн тухай ярьж байсан шиг аялгуутай ярьж байжээ. Тийм охид хадамд гарахын өмнө хөдөө бүр зэлүүд хошуу нутагт сууж байгаад аз дайрч муж газрын баян чилгэр худалдаачинтай суухдаа сайн хүнтэй суув гэж их л бахдалтайгаар дурсан ярих нь бий. Маринын ярьсан үгэнд ямар нэг ёж аялгуу байна уу? гэж Самгин анхааралтай ажиж байжээ.

	Мөнөөхөн цагаан хаалгаар орвол гудамж, цэцэрлэг тийш харсан цонхтой жижигхэн өрөө байна. Тэнд Марина суудаг ажээ. Буланд, цэцгэн дунд зургийн тавиур дээр жаазгүй толь байрлуулжээ. Толины дээрээс модон луу хүрэн савраар базаад байна. Ширээний хажууд жигтэй хонхор гурван зөөлөн сандал, хаалганы ард өнгө өнгийн дэр жинтүү овоолсон өргөн модон ор байв. Орны ард үнэт торгон хивс хаджээ. Дүүрэн ном чихээстэй шүүгээ, шүүгээний хажууд Нестеровын “Илбэчийн дэргэд». гэдэг. зэгсэн сайн хуулбар зураг өлгөжээ.

	Бага шиг зууван ширээн дээр дицэдсэн халуун тогоо пуржигнатал буцалж, өргөн улаан бүрхүүлтэй дэнлүүний гэрэлд шаазан сав, шил, ваар тэргүүтэн харагдана.

	— Миний өдөр суудаг нүх ноохой энэ дээ. Тэнд унтлагын өрөө бий гэж шүүгээний хажуугийн үл мэдэгдэм нарийхан хаалгыг заажээ.

	— Би худалдаа наймааныхаа ажлыг дэлгүүртээ хийгээд энд эрхэм хатагтай шиг суудаг юм даа... гэж сулхан инээж, — Олон нийтийн ажлыг хотод хийнэ. Энэ гэртээ шинэ жилээр, улаан өндөгний баяр, нэр зүүсэн өдрөөр л улс авчирдаг гэж Маринаг ярихад Самгин олон нийтийн алба гэж юуг хэлж буй? гэж асуусанд

	— Би чинь “Өнчин охидод туслах нийгэмлэгийн” дэд дарга хүн. Манай сургууль зүгээр, бүтэмжтэй сайн сургууль. Охидод гарын урлал зааж, хадамд гаргадаг юм. Элдэв юманд уруу татагдахаас аль болохоор зайлуулна. Би бол бас шоронгийн хорооны гишүүн, эмэгтэйчүүдийн корпус бүхлээрээ миний мэдэлд байдаг юм... гэж өтгөн хөмсгөө өргөж, тодхон инээвхийлж

	— Кутузов, Алексей Гогин та нар мэтийн хүмүүс энэ төр улсыг эвдэхийг хичээнэ, би бол аль ан цав гарсан газрыг гагнаж суудаг хүн юм. Ингэхлээр та бид чинь ондоо ондоо замаар орсон эвлэршгүй улс болж байх шив гэхэд нь Самгин

	— Зам бүхэн явсаар Ром орно гэдэг. Тамхи татаж болох уу гэсэнд

	— Тат тат. Би ч ном уншихдаа татдаг гээд цай аягалж

	— Ямар Ром? гэж гэнэт асуужээ. Самгин дал мөрөө хавчиж

	— Ирээдүйн гэсэнд

	— За, энэ чинь тун бүрхэг үг байна. Бидний эцсийн нийлэх зам бол булш мөн гэж хэлэх болов уу гэж бодлоо. Чиний нүдийг харахад чи юмыг их муугаар боддог хүн шүү гэв.

	Марина миний аж байдлыг асуух биз, би ч түүний хэрхэн аж төрж буйг асууна гэж бодохдоо, “Би одоо гучин тавтай, энэ эхнэр надаас гурав дөрөв дүү шүү” гэж тооцоолж байжээ. Марина сайхан үнэртэй цай их л амтархан ууж, гэрийн боорцог хазалж, байн байн уруулаа арчина. Уруул нь улам тод, нүд нь улам хурц гялбалзаж байх шиг харагдана.

	— Хотын захад ганцаар суухаас айдаггүй юу? 

	— Яалаа гэж зах байх вэ? Манай хажууд сурвалжит гэрийн охидын дээд сургууль, түүний цаад уулан дээр цэргийн агуулах байдаг юм. Тэнд үргэлж харуул зогсоно. Би ч бас ганцаар биш, хашаачин, гэрийн зарц, тогооч байна. Манай хажуугийн байшинд ах дүү хоёр мөнгөний дархан суудаг. Нэг нь эхнэртэй, эхнэр нь манайд гэрийн зарц хийдэг юм. Харин эм хүний хувьд гэвэл би ганцаар юм биз дээ гэж санамсаргүй энгүүн нэмж хэлэв. Самгин түүнийг харалгүйгээр

	— Уйддаг уу? гэсэнд

	— Уйдаагүй дээ. Олон хүн хүүхэн гуйх юм. Бидний мэтийн хөрөнгөтэй, бас бус нэр хүндтэй, хөгшин хүүхнийг гуйх хүн мундахгүй. Тэр гуйх л уйтгартай даа! Ер нь би зүгээр амьдарч байгаа шүү! Ном уншиж байна. Англи хэл үзэж байна. Тэгээд ч англи явах санаатай даа...

	— Яагаад чухам англид гэж? 

	— Миний хар хүн Англид хоёр удаа очиж, тэнд таван жил гаруй суусан хүн, англичуудын тухай их сонин юм ярьдаг юм. Англи хүн маш гэнэн, итгэмтгий, хөгийн улс юм гэж би боддог болсон юм. Англи Безант хүртэл Влатовская авгайд итгэсэн атал Петр Кропоткин гүн, Ницще, Фридрих нарыг англичууд гайхдаггүй шүү. Гэтэл Достоевскийгоос хойш ч манайд Фридрихийг зөнч мэргэн хүн гэж үзэж буй. Крукс, Оливер, Лож нар, ер энэ хоёрхон ч биш, тэндхийн эрдэмтэд жар хүртлээ тэнгэрийг шүтээгүй мөртөө гэнэт шүтдэг болчихсон байх юм. Бодвол тэнд жаяг горимыг их сахидаг биз. Гэлээ гэхдээ сүмд тэнгэрийг тахихаас илүү жаяг байдаг юм уу? Энэ үнэн биз? гэж Маринаг ярихад Самгин

	— Чи жигтэй алиалж байна шүү гэсэн боловч Маринын их ном уншсанаас гадна их сээтэн хаяж байхыг нь эрхбиш сонирхож байжээ.

	Марина хөмсгөө өргөж

	— Яагаад жигтэй гэж? Би алиалж байгаа биш. Миний байгаа нь энэ. Би чинь, мэргэдийн тухай гэрийн ажил ярих адил хялбархан ярьж сурсан хүн шүү! Би оюуны эрх чөлөө гэдгийг эрдэг улсыг онц их сонирхдог юм. Тэд тэрхүү эрх чөлөөг эрж эрж олсон нь ямар ч зорилгогүй хоосон юм байжээ. Тэр хоосны дотор санааны хоосон бодлоос ондоо тулах цэг болох юм юу ч үгүй байжээ.

	— Чи чинь... Чамайг би шашин шүтдэг хүн гэж бодсон шүү гэж Самгин Маринын нүүр, сүүдэр татсан нүдийг итгэл муутай харсанд цаадах нь үгнүүдийг хялбархан нийлүүлж, цааш ярьсан нь

	— Хүн ер орчлонгийн эх үүсвэр болох оюунаа бодохгүй, дан ганц бие махбодоо, ухаанаа бодох гэдэг гунигтай юм. “Улс төр” номд Аристотелийн өгүүлсэн нь, нийгмээс гадуур хүн бол нэг бол дээд төрөлт хүн, нэг бол араатан мөн гэжээ. Дээд төрөлт болов уу гэмээр хүнийг олж үзсэнгүй, харин тэр араатны дотор жижиг мэрэгчид юм уу, өмхий хүрэн бол муухай үнэрээрээ амь, ноохой хоёроо хамгаалдаг гэв.

	Марина ингэж ядахгүй ярьж байхад энэ эхнэр үүнийгээ байн байн давтан ярьдаг биз гэж эрх биш бодогдуулах бөгөөд түүний үгэнд бас ч эргэлзмээр юм байх шиг санагдаж байжээ.

	— Чи ном их уншдаг уу? гэж Сампин асуухад

	— Би ном их уншина. Гэвч би нэгэн зүйлээр Аристотель, Маркс хоёрын аль алиныг зөвшөөрдөггүй юм. Юу гэвэл, нийгэм бол ухааныг дарж, аж байдал бол ухамсрыг дарж, байдаг гэдгийг би үгүйсгэхгүй боловч хүний оюун хязгаарлагдмал биш, ер оюун бол энэ газар дэлхийн ч хүчин биш, сансрын хүчин юм гэв.

	Марина ингэж ярихдаа ном тавигч шиг биш, өөрийгөө нөгөө сонсогчоосоо илүү туршлагатай гэж үзсэн хүний аялгуугаар найрсаг тайван ярих авч сонсогч нь түүнийг дагаж зөвшөөрч байхад дургүй ажээ. Нүүр царай нь сайхан харагдах боловч баахан гунигтай янзын царай нь улам ч яруу эелдэг болж байжээ.

	— Гэтэл манай сонин сэтгүүлүүдийн Аристотелиуд, дураараа туйлдаг өчүүхэн хүмүүс нийгмийг бараг тэнгэр адил тахидаг түүний захирах эрх мэдлийг үг дуугүй хүлээ гэж бусдаас шаардах нь бий гэж Марина ярина.

	Ийм үг Самгин олонтоо дуулсан бөгөөд тэр талаар ихийг дурдан санаж чадах авч яршиг гэж бодож, Марина үгийнхээ эцэст ямар санаа гаргах нь вэ гэж дуугүй чагнан суужээ. Маринын жигд шимтэй дуу хоолойг чагнасаар байтал бөх унтаж сайхан зүүд зүүдлэхийн өмнөх адил баахан зүүрмэглэх аядаж байсан боловч заримдаа түүний үгэнд эргэлзсээр байжээ. Марина ч өөрийн талаар тэгж яарсан мэт ярих нь хачин санагдаж байжээ.

	“Энэ эхнэр ярих дуртай, ярьж ч чадаж байна” гэж Самгин бодно. Марина хэсэг дуугүй болж, хөлөө жийгээд том гэгчийн хөхөө тэврэн сууна. Самгин ч мөн дуугүй, “Энэ эхнэр ер юу ярив. Үнэндээ онцын сонин хачин юм ярьсангүй шив” гэж бодох ажгуу.

	— Чи “оюун” гэдэг үгийг юу гэж ойлгодог юм? гэсэнд Марина

	— Үүнийг биеэр үзэж өнгөрүүлээгүй хүнд яриад ойлгохгүй. Хэрэв бие дээрээ үзэх аваас тайлбарлуулахын явдалгүй болно гэж зовхио буулгажээ. Самгиныг дахин юм асууж амжаагүй байтал Марина

	— Варвакийн Лидия энд суудаг гэж чи мэдэх үү? Мэдэхгүй юү? Лидия Петербургт миний эгчийнд сууж байсныг чи санана уу? Тэгэхэд бид хоёр гүн ухааны нийгэмлэгийн лекцэд их явдаг байлаа. Тэнд хамба, хар лам нар Папын сургаал заадаг байсан юм. Тэр бол шашны нэг шог хошин нийгэмлэг байсан юм даа. Тэнд би Михаил Степановичтай анх танилцсан юм сан гэж нөхрийнхөө нэрийг анх удаа дурсав.

	— Лидия тэгээд яасан бэ? 

	— Петербургээс өнөөдөр иржээ. Золтой бөмбөг дор орсонгүй гэнэ. Тэр бөмбөг хаясан хүнийг харсан, үстэй дээлтэй, сэгсгэр хурган малгайтай, бор морьтой хүн явсан гэж ярьж байна. Тэр нь лав бөмбөг хаясан хүн биш, нүдэнд нь тэгж харагдсан биз. Цагаар нь хөөгөөд үзэхэд арай ч тэр бөмбөгөнд өртчихөөр ирсэн биш бололтой. Мужийн сайд бол түүний нөхрийн нагац ах байсан юм. Миний очиход бие муу гээд ядарчихсан хэвтэж байна бил ээ гэж яриад Марина улаан архинаас балгаж, шилэн аягыг хумсаараа торжигнуулж байгаад

	— Лидия уг нь муу биш хүн атал баахан эвдэрчээ. Их гунигтай суудаг юм. Гуниглахдаа ардыг шашны зан суртахуунаар хүмүүжүүлэх гэж нэг дугуйлан байгуулжээ. Хүмүүс түүнийг мэхэлж буй. Лидия хадамд гарвал таарах юм сан. Чамтай амраг болж байсан гунигтай явдлаа над ярьсан шүү гэв.

	— Юу гэж ярьсныг би мэдэж байна л даа гэж Самгиныг хэлэхэд

	— Чи буруу бодож байна. Их сайнаар ярьсан юм. Хэн хэн нь буруугүй их өрөвдөлтэй явдал болсон юм бил ээ. Түүнд та хоёрын идэр залуу наснаас ондоо хэн ч буруугүй, үүнийг Лидия сайн ойлгож байна бил ээ.

	— Лидия ч чи ч хүүхэдгүй хачин юм гэж Самгин санамсаргүй өгүүлтэл Марина

	— Чамд ч байхгүй шүү дээ гэжээ.

	Нэг хэдий дуугүй суусны хойно Марина

	— Хүүхэд гэдэг чинь эцэг эхдээ ихээхэн тээр болдог гэж Клим Иванович чамд бодогддоггүй юу? гэжээ.

	Лидагийн тухай Марина өрөвдсөн шинжгүй ярьсан ба хүүхэд гэж нэг хайхрамжгүй юм ярьсан нь гайхсан, гуньсан, ёжилсон алин болох нь мэдэгдсэнгүй ажээ.

	— Манай айлынхан ч юм уу, таньдаг улс намайг чи тусгүй амьдарч байна гэж хэлдэггүй, хэрэв хүүхэд байсан бол хэлэх байсан даа. Одоогийн хүүхэд эцэг эхдээ, энэ ч тусгүй, юм бүхэн тусгүй гэж аашилж байдгийг чи олж сонсдог биз. Ардын үзэлтнийг Марксын үзэлтнүүд яаж балласан бил ээ? Тэр ч яах вэ, улс төрийн бодлого юм. Уналтын үзэлтнүүд яагаа вэ? Тэр чинь бол аж байдал! Тэд бол тийм ч байшинд суусангүй, ийм ч сандал тавьсангүй, тийм ч ном уншсангүй гэж эцэг эхээ загнах нь бий. Шажин шүтдэггүй айлын хүүхэд нь шашинд сүсэгтэй байдгийг чи ажигладаг биз дээ...

	Ингэж ярих хүн бол зарим талаар ширүүхэн юм уу, эсхүл гомдож сэтгэл зовж ярих ёстой атал Марина бол хэн нэгний хорыг маажих гэсэн шиг дурамжхан ярьж байв. Чингээд эвшээлгэж

	— Уучлаарай! гэжээ.

	Самгин босож хуруугаа нужигнатал гараа үрж

	— Чи ер сайхан эхнэр байна... гэсэнд Марина

	— Баярлалаа гээд инээв.

	— Гэвч чамайг би ойлгохгүй байна гэсэнд

	— Их яривал ойлгох болно. Чи Лидагийнд очоорой, чамайг ирсэн гэж би ярьсан шүү. За баяртай гэжээ.

	Нэвт шувт хайрах сарны хүйтэн туяанд, цасан ширжигнэх нам гүмийн дунд хашаа байшингийн мод чичрэн донслох нь тэрхүү жижигхэн амгалан байшингууд газарт улам бөх, нягт наалдаж шигдэж байх шиг санагдах ажгуу. Тасхийм жавар хацар хайрч, амьсгаа авахад ч бэрх тул Самгин хамаг биеэ хурааж бөгцийгөөд түргэн түргэн алхлан явахдаа

	“Марина дуганы хэрэгсэл, хэц хоёрыг наймаалдаг атал дураараа дургиж байх шив. Их ном уншсанаараа гайхуулж байх шив. Дан амттай юм идэж уух дуртай юм. Баахан гүдэсхэн зантай биз. “Эм хүний хувьд бол ганцаар” гэдэг нь шал худал, лав амрагтай биз” гэж бодож явжээ.

	Яарснаас юм уу, Маринын талаар энэнээс ондоо юм бодож чадсангүй. Энэ бодол нь сайх эхнэрийг басамжлан, өөрийн харамссан сэтгэлийг дарсангүй. Би хорин зургаан жилийн дотор амьдралын асар өргөн зурвасыг туулж, элдэв өнгийн өдий төдий бодол саналд автаж, хүмүүсийг үзэж, Маринаас илүү их ном уншсан атал тэр цатгалан тантгар эхнэр шиг бат үзлийг шингээж, дотоод сэтгэлийн тэнцүүрийг олж чадаагүй ажээ гэж улам гаслан боджээ.

	— “Миний уншаагүй номыг л Марина уншсан байгаа биз. Үүнд ямар учир байх бил ээ. Оюуны тухай түүний ярьдаг бол гэнэн дэмий үг...”

	Явж явж Марина шиг ондоо нэг ч эмэгтэй Самгины дур сонирхлыг татаагүйг тэрээр хүлээх ёстой. Тэр сонирхол нь бас зэвүүнийг яана!

	Самгин маргааш нь Лидагийнд очив.

	Лидия хоёр гудамжны уулзварт давхар байшинд суудаг ажээ. Тэр буланд хуучин халцархай дуган байв. Дуган дотор судрын тавиурын өмнө бараан хувцастай модоор зорсон мэт атигар бага гэлэнмаа найгалзана. Түүний дээр мөнгөн цөгцтэй зулын шаравтар гэгээ сүүтгэнэнэ. Дуганы өрөөсөн хана Лидагийн байшинд наалджээ. Доод давхарт нь “Бичгийн хэрэгсэл, гар урлалын дэлгүүр” байна. Дэлгүүрийн хаалгатай зэрэгцээд явган зам дээр гурван гишгүүр чулуун шат байх бөгөөд түүний тушаа бариулгүй, татуургагүй харлуулсан царс модон хаалга байв. Хаалганы голд дөрвөлжин зэс дээр хараар “Л. Т. Муромская” гэж бичжээ.

	Самгин тэдний үүдний хонхыг дарж байхдаа, “Би юунд яль шальгүй юм бодож толгойгоо зовооно вэ? ” гэж бодож байжээ.

	Цардмал хормогчтой, гэзэгний цагаан даруулгатай хижээл авгай хаалга тайлж өгчээ. Гонзгой шар царайтай тэр авгай амыг үдсэн мэт жигтэй уруултай атал “Хэнтэй уулзах вэ? ” гэж асуухад том гэгчийн ам ангайж, том цагаан шүд ил харагджээ.

	Шатан дээр харанхуй, гэрийн зарц алхам бүрий дээш сунаж байхад Самгинд өөдөө явж. байгаа биш доош явж байх шиг санагдана.

	“Дарьялийн хавцал шиг хаашаа шат вэ” гэж Самгин боджээ.

	Үүдний өрөө улам бүрэнхий агаад гэрийн зарц Самгины дээлийг өлгөөд

	— Баруун тийшээ яваарай гэжээ.

	Самгин ганц цонхтой жижигхэн өрөөнд оров. Цонхны хөшгөнд том хөх ягаан наран нэвт харагдаж байв. Буланд хоёр алтан шармал янагийн бурхан дугуй толь бариад зогсоно. Толинд Самгины царай бүдэгхэн тусахад “Би нээрэн, Глеб Успенскийтэй адил юм уу даа” гэж боджээ. Самгин нүдний шилийг авч нүүрээ илэв. Успенскийтэй адилхан харагдсандаа сэтгэл гуньж “Ийм улсын дунд амархан галзуурах юм байна” гэж боджээ.

	Самгины зүүн гарт гэнэт хөшиг ярагдаж, гэлэнмаа нарын жанч адил хар хувцастай, сүлжмэл цагаан захтай, бүдэг саарал шилтэй эхнэр гарч ирэв. Тэр эхнэр бужгар үсээ сувдан хэлхээгээр даруулсан авч толгой нь мөрнөөсөө хэтэрхий жижигхэн харагджээ. Түүнийг Лидия мөн гэж Самгин зөвхөн дуугаар нь сая таньжээ.

	— Пээ, тэнгэр минь, чамайг ирнэ гэж огт бодсонгүй шүү! Уг нь чамайг ирсэн гэж Марина ярьсан л даа... гэж бээлийгээ авч сандал дээр хаяад турьхан халуун гараар Самгины гарыг барьжээ.

	— Би мужийн сайдын хойлгын найрт явах гэж байна. Гэвч цаг байна. Жаахан сууя. Клим, би ер учрыг олохыг болив. Үндсэн хууль гаргаад өгсөн байтал ондоо бас юу хэрэгтэй юм бэ? Чи баахан өтөлжээ. Санчиг чинь цайгаад царай чинь ихэд зовсон шинжтэй байна. Цаг хэцүү бэрх үед бас ч аргагүй биз. Мужийн сайд бол ажилчдыг айхтар хатуухан залхаажээ. Гэвч яах юм бэ? Лидия ингэж ярихдаа хамраар аяархан таслалгүй үргэлжлүүлэх агаад зарим үг нь түүний гурван алтан шүдний завсраар нэлээн хүчтэй гарах авч гуншаадуу дуулдаж байв. Хөдөөгийн жүжигчид дээдсийн хатагтай нарын рольд тоглохдоо ингэж дуугардаг шүү гэж Самгин боджээ.

	Шил зүүсэн тул нүд нь сайн эс харагдах бөгөөд царайг үзвэл наранд онгосон цаасны өнгөтэй, нүдний нь хажуугаар үзгээр зурсан мэт нарийхан нарийхан үрчлээ суусан нь түүний царай байдлыг баахан инээвхийлсэн, зальтай янзтай болгож харагдуулах тул уйлагнан гомдоллож үг ярих аялгуунд нь эс зохих мэт ажгуу.

	— Мужийн сайд их эвлэрэнгүй үзэлтэй хүн байлаа. Гэвч ихэд тарчлан үхсэн болохоор хаант ёсны үзлээс хувирсныг нь тэнгэр өршөөх биз.

	Самгин тамхиа гаргаж, өөрийн эрхгүй инээдээ нуух гэж доош тонгойжээ. Шал дээр хөх ягаан өнгийн зузаан хивс дэвсэж, тасалгаа дүүрэн карел хусан мебель тавьжээ. Хүрлийн зүйл бүдэгхэн гялалзана. Туурганд хуучны чулуун барын зураг өлгөжээ. Тасалгааны дотор эвгүй нялуун үнэр ханхална. Лидия тал талаас нь шахаж уртааш сунгасан мэт жигтэйхэн нарийхан харагдах ажгуу.

	Чи ч бас үндсэн хуулийн талын хүн үү? 

	Самгин толгой дохиж, түүний урсгах үг яриа хэдийд дуусах бол гэж хүлээж байжээ.

	Гэтэл Лидия зогссонгүй.

	— Чи бол шашин шүтдэггүй хүн гэж би мэдэж байна. Гагцхүү шүтлэгтэй хүн л хаант засгийн үзэлтэй байх биз. Ардын зан суртахууныг удирдах гэдэг бол маш ариун үйл... гэж ирээд ярихад Самгин тамхи асааж үнсний сав харав. Чингээд Лидияг зориуд хараг гэж чүдэнзний модыг алган дээрээ тавьсан боловч цаадах нь ажсан ч үгүй, хаант ёсны үзлийн талаар ярьсаар байжээ. Самгин тамхины үнсийг зориуд хивсэн дээр унагаж, бараг ууртайгаар

	— Чи өөрийн улс төрийн үзлийг тайлбарлах гэж юунд ингэж яарав? гэсэнд

	— Хүн бол ил тод байх ёстой гэж Лидия босож тавиур дээрээс мөнгөлсөн эржин хясаа авчирч ширээн дээр тавиад, — Үнсний сав энэ гэв.

	— Би чамайг саатуулж байна уу даа? 

	— Үгүй, үгүй. Би сэтгэл үймээд хойлгын буяны тухай ярьж байна. Тэнд мужийн сайдыг үзэж чаддаггүй байсан олон хүн очно. Харин талийгаач бол их хурц сэргэлэн хүн байсан юм... гэж цааш ярих үгээ олсонгүй хуруугаа шадхийлгээд нүдний шилийг авч толгойдоо угласан торыг засав. Нүдний тас хар хүүхэн хараа тэлж, харц нь тайван биш харагдах авч онц залуу болсон мэт харагджээ. Лидагийн түр дуугүй болох завшаанд

	— Чи Зотоватай их дотно уу? гэсэнд

	— Би бол тэр эхнэрийн тулд энэ хотод сууна. Надад энэ байшинг олж өгсөн юм, . тохитой байр шүү. Юм бүхэн нь тохитой, амгалан шүү. Би шинэ эдлэл тавилд дургүй юм, шөнө шүр шар дуугараад байдаг юм. Би ер амгалан тайван байх дуртай хүн. Диомидовыг санаж байна уу? “Гагцхүү маш чимээ имээгүй байвал хүн өөртөө улам ойртдог” гэж тэр ярьдаг сан. Чи түүний тухай юу ч олж дуулаагүй юу? Самгин

	— Үгүй гэж хүйтнээр хариулаад Маринын тухай олж сонсохыг хүсэж түүний тухай дурсан ярьсанд Лидия

	— За чи бид хоёр Мариныг бараг нэг үеэс мэднэ шүү дээ гэж гайхсан мэт хэлж нүдний шилээ зүүгээд, — Миний үзэхэд Марина түүнээсээ онц өөрчлөгдөөгүй шүү гэж ярих аялгуу нь хуурмаг юм шиг Самгинд санагджээ. Лидия үг маргах гэж зэхээд байх шиг жигтэй чиг шулуун болоод сууна.

	“Бусдад уруу татагдаад их худал хэлж байна даа” гэж Самгин бодож байжээ. Лидия санаа алдаж

	— Марина бага залуу хүүхэн байхдаа их цэцэн цэлмэг, илэн далангүй байсан бол одоо ч хэвээрээ шүү гээд Самгины итгэсэнгүй янзтай инээвхийлэхэд, — Үгүй би Мариныг уужим дотортой хүн гэж ярьж байна гэж яаран нэмж хэлээд, — Миний аавын номыг чи авахгүй юу? Тэр олон номыг яадаг юм, би бүр мэдэхээ болиод байна. Уг нь сайхан хавтастай юм. Хотын номын санд өгчих гэсэн чинь бас хайрлаад байна. Түүнээс гадна миний эцэг номын зах дээр дандаа тэмдэглэн бичдэг зуршилтай байсан тул тийм эрээчсэн ном өгч болохгүй байна. Миний аав Оросын тухай, шашин номын тухай... ер их юм боддог байжээ. Би охин нь учир олон юм аргагүй балласан шүү гэв.

	— Уухай тийм гэж үү? гэж Самгины ёжтой дуугарахад

	— Чи ч бас юманд итгэдэггүй хүн. Чи түүнээсээ ичдэггүй шүү гэжээ. Самгин ямар нэг эрс үг олж хэлэх гэж бодож байтал Лидия

	— Крымд Сомовын Любатай тааралдлаа. Шүдний эмч нэг еврей авгайнд сууж байна. Хүүхдээ авхуулсан бололтой, тун царай муутай өрөвдмөөр харагдана бил ээ...

	— Түүнийг чинь Москвад танхай этгээд барьж зодсон юм гэж Самгин ууртай өгүүлсэнд, Лидия

	— Тийм үү? Тэгээд юм болгонд уурладаг болжээ дээ. Любовь миний зусланд очсон юм. Бид хоёр золтой хэрэлдэж салсангүй бил ээ.

	Тэр явахгүй суугаад байвал би ч хэрэлдэх нь гэж Самгин бодоод босож

	— За явах юмандаа яв даа.. гэв.

	— Явахаас даа. Чи дахин ирнэ биз? 

	— Явчихгүй бол ирнэ ээ.

	— Ирээрэй.

	Самгин тэндээс их л ууртай гарчээ. Яагаад тэгснээ өөрөө ч гайхаж байжээ.

	“Яагаад миний дургүй хүрэв? Лидия тэнэг, хуурмаг л байгаа биз, надад ямар пад байна? »

	Самгин яаралгүй алхаж, яагаад Лидияд дургүй хүрсний учир шалтгааныг бодож явахдаа тааралдсан хүний зориуд эгц ширтэн, тэдэнтэй дотроо хэрэлдэж явжээ. Гудамжинд хүн олон, ихэнх нь мужийн сайдын ордон тийш унаатай явган яаран гүйлдэж байв.

	“Хүн алагдахаар улс сэргэдэг” гэж мөнөөхөн “эрүүл санаат” Митрофановын хэлсэн үг санаанд нь оржээ. Плеве сайдыг алагдав гэж Москвагийнхан хөөрч байхыг хараад тэр заншлан тагнагч тэгж хэлсэн бил ээ. Самгин дахин Лидияг бодов.

	“Лидия Марины талаар олигтой юм ярьсангүй. Яагаад тэр вэ? »

	Самгин хариад хувцсаа тайлж амжаагүй байтал Дуняша гүйн орж ирээд Самгиныг хүзүүдэж, элгэнд нь нүүрээ шаагаад дуугүй зогсоход Самгин найгалзаж, толгой, мөрнөөс нь барьж аяархан түлхэж зайлуулах гэж байхдаа инээвхийлж, “Өнөөдөр дан эмстэй орооцолдох өдөр байжээ” гэж боджээ. Гэвч Дуняшатай уулзахад аятайхан санагдаж, бараг эелдгээр

	— За чи цаад ярдаг хэрцгий улсыгаа хэр сайн номхотгов доо? гэсэнд Дуняша ухасхийж, диваан дээр очиж суугаад цоохор нүүрийн дээгүүр нулимс бөмбөрүүлэн, амьсгаадаж, өрөөсөн гартаа алчуур далбалзуулан, нөгөө гараар хэнхдэг шааж, уруулаа хазлан жигтэй мөөрөх мэт дуу гарахад Самгин, “Энэ согтуу юм болов уу” гэж бодоод эргэж шилэн савтай архинаас аягалах зуур Дуняша

	— Чамд хүн зовоох эрх байхгүй, ичихгүй юу цэцэн ухаант аа! Би даанч мэдсэнгүй... гэж учир холбоосгүй юм амандаа үглэнэ

	Самгин мөрөн дээгүүрээ эргэж харвал, согтуу биш эрүүл агаад нулимс дүүрэн нүд нь тод гялбалзан, хэлэх үг нь ч тод дуулдана.

	— Би мэдсэн ч байсан ер яах юм бэ? гэхэд нь Самгин архи барьж

	— Би юу ч ойлгохгүй байна. Юу болсон бэ? Дуняша түүний гарыг түлхэж

	— Тэд юу хийж буйг ямар чөтгөр мэдэх бил ээ! Нэг дархны нурууг хуга цохиж, хөлийг таслаад, дөрвөн хүнийг буудан алж, найман хүнийг шархдуулсан гэнэ. Тэгэхэд би тэнэг, дуулж байдаг! Тэдний исгэрэлдэж байсныг яана! Би ичиж үхэх дөхөв! Тэд бол цөм ноход мөн гэж чи эртүүр үнэн хэлсэн байна. Чи л тэгж ёрлоод байсан даа. Тэнд цэргүүд ч байна, нэг ахмад байна. Ажилчдын суудаг байрны цонхны шилийг хага цохижээ. Дотроос нь жинтүүгээр, улаан гадартай жинтүүгээр тагласан нь мах шиг харагдах юм гэнэ. Би үдэш ирсэн болоод юу ч олж харсангүй.. гэж ярив.

	Самгин тамхи татаж, нүүрээ үрчийлгээд элдвийг бодож суужээ. Самгин гэнэт жигтэй нарийхан урт утас болж, газраар хөвөрч хэвтэхэд хэн нэгний үл үзэгдэх хорт гар түүнийг зангидаж байх шиг санагдах ажгуу. Самгин өөрийгөө өрөвдөж

	— Чи тайвшир гэж амандаа үглэвч Дуняша улаан нүүрээ нойтон алчуураар дэвж, нударга зангидан

	— Бүлтэн нүдтэй, мал шиг, согтуу толгойг хэн гэдэг бил ээ дээ? Би түүнд “Та нар хурал цуглаан хийх эрхтэй гэж зарлаад ажилчдыг бууддаг нь юу вэ? ” гэсэн чинь муу золиг шүдээ ярзайлгаж, “Харин буудахад аятай гэж зарлахгүй юу” гэж байна. Мэдэж байна уу? Нээрэн түүнийг Стратонов гэдэг шүү. Эхнэр нь гэж үнээний дэлэн шиг ийм гэж хоёр гараа урдаа зөрүүлэн хөхтэй нэг хоншоор бий. “Миний эцэг хөдөөгийн тариачны хүү, дурсан шаахай хийдэг хүн байсан юм. Наймааны зөвлөөч нэг хүнд алагдсан юм. Тэр хүн ажилчдыг зоддог байтал түүнийг ихэд хүндэлдэг байсан” гэж ярьж байна. Ай эхийгээ... гээд, — Уучлаарай, Клим! гэжээ.

	Дуняша бас л сэмхэн уйлж, Самгин сэтгэлийн үзүүрт ямар шинэ шинэ бодол үүсэн буйг гунигтайгаар чагнан суужээ. Самгины нүдний өмнө Маринын байшин Лидагийн байшин, Москвагийн гудамж, гудамжны хориглолт, Митрофановыг буудан алсан саравч, гайхмаар тодхон бууж, мужийн сайдын саравчит малгай агаарт эргэлдэж, сүмийн эдлэлийн дэлгүүрийн юмс гялбалзах ажгуу. Дуняша түүний бодолд саад болсон нь үгүй, хол, утаан дунд харагдах байсан боловч Самгин

	— За битгий уйл гэж санаандгүй өгүүлээд бие аягүй, ядарсан, няцарсан шиг санагдаж, “Галзуурч болно шүү...” гэж аанай бодогджээ.

	Дуняшийн хорсон гомдох нь зүгээр болж

	— Би өлсөж цангаж байна гэв. Самгин дуулгавартай нь аргагүй босож, зарцыг дуудах хонхыг дарахаар Дуняшийн хажуугаар гарахдаа дал мөрийг нь илтэл хүүхний хор шар дахин буцалж

	— Тэд тэнд архидаж, Япончууд адил ура хашхиралдан, ялагч Наполеон шиг аашилж байхад гадаа саравчинд хорин долоон хүн хориостой байсан гэнэ бил ээ. Тас няс хийсэн тийм айхтар хүйтэнд гадаа саравчинд шархадсан улс байсан юм бил ээ. Энэ бүхнийг надад Алинагийн танил Иноков гэдэг хүн ярьсан юм гэхэд нь Самгин тасалгааны голд зогсож

	— Иноков гэнэ ээ? Яагаад тэнд байгаа юм бэ? гэжээ,

	— Мэдэхгүй, бодвол албан хаадаг биз. Тун. зэвүүн аягүй хүн. Чи таньдаг юм уу? 

	— Тэр миний таньдаг Иноков биш ээ.

	— Мужийн сайдыг алагдахад тэр чинь хотод байсан гэнэ бил ээ...

	— Аяар! Судаков тэнд чинь харагдана уу? 

	— Харагдсангүй.

	Самгин тэр Иноков, Судаковын тухай асуугаагүй юм шиг дуугүй болов. Цаадуул нь түүнийг эс сонирхох буюу.

	— Чи юунд дуугүй болов? гэж Дуняша нэн баалангуй асуусан тэрхэн үес буудлын коридорт “Ноёдын хоолыг өрөөнд нь өглөө” гэсэн чимээ гарахад Дуняша

	— Нааш нь аваад ир! гэж. ууртай хашхирав. Хоол, архи авчирч тавьсанд Дуняша архинаас хийж балгаад хөмсөг атируулан эргэн харж

	— Чөтгөр бүү мэд! Би ер бусдын цамц юм уу эмнэлгийн цагаан өмсгөл оёж байсан бол дээр байсан биш үү? Чи хэл гэхэд нь Самгин

	— Чи хоолоо ид. Гомдоллоод ашиггүй. Юм бүхэн учир нөхцөлдсөн байдаг гэсэнд

	— Нөхцөлдсөн гэдэг чинь тусгүй үг байна. Гуталтай болгов гэдэгтэй адил юм. “Федькад дурсан шаахай өмсгөв. Федул уруулаа цорвойлгов. Федькийн дурсан шаахай, өмдийг надад өгөөд түүнийг өөрийг нь барлаг болгомоор юм” гэсэн гэдэг наргиа үг байдаг юм гэж яриад тэр ярианаасаа дахин нулимс бөмбөрүүлэн, хацрын дагуу урсах нулимсыг хуруугаар шувтарч, цогтойгоор

	— За тулгаад балгаж орхиё! гэжээ.

	Самгин түүнийг харж мушилзан инээвхийлсэнд Дуняша ширээний алчуураар далайж

	— За? Юу болов? Наад шилээ ав! Чи наад шилээ зүүхлээр чөтгөр шиг харагдах юм! Хүнийг харж инээвхийлж байна аа чи... Чамайг хараад хүн бүү инээвхийлэх болоосой! Чи ганц өдөр ч гэсэн гинжнээсээ салаач! Би маргааш явлаа, дахин хэзээ ч уулзах бил ээ. Ер уулзах болов уу даа? Чи Москвад эхнэртэй хүн, намайг тоохгүй биз гэжээ.

	Самгин нүдний шилийг авч, “Энэ маань хэрүүл үүсгэхийг боджээ. Ийм хэнээтэй хүүхэн гэж бодсонгүй” гэж боджээ.

	Самгин биеэ баалж найрсгаар инээмсэглэн Дуняшаг харвал, хацар нүүр цайж, хөмсөг үрчийгээд нүдээ онийлгон уруулаа хазлан дэнлүүний гэрэл ширтэж байв. Нүднээс нулимс. бөмбөрүүлэн, цайны халбагаар архины лонх тогшиж байв.

	“Юутай ууртай байх юм” гэм Самгин бодож санаа алдаад архи хундагалав. Дуняша чичирхийлсэн гараар цамцны товчийг тайлж байхад Клим хамжих гэтэл гарыг түлхэж

	— Халуун байна гэжээ.

	Чингээд Самгиныг харж

	— Тэр үдэш, концертын дараа чи намайг гомдоосон шүү гэж аяархан өгүүлэхэд Самгин

	— Яаж? гэсэнд

	— Үгүй би гомдсон ч биш гайхсан шүү. Чи гэнэт миний нөхөртэй адилхан юм яриад унасан даа... гэж үнэхээр гайхсан байдалтай ярьж, даарсан мэт дал мөрөө чичрүүлэн, нударга зангидан хооронд нь мөргөлдүүлж байгаад

	— Би нөхрийн талаар Зотовад ярьсанд Марина их зөв ойлгосон шүү. Тэр чинь бухимдахдаа хувьсгалч болсон хүн гэсэн бил ээ. Гэвч тийм биш, ондоо юмнаас болсон, юм бүхнийг хажигласаар тийм болсон юм сан... гэж Самгины дал мөрийг өвдтөл шааж байхад Самгин

	— Их зожиг хүн юм биз дээ? гэв.

	— Тийм тийм! Зожгоосоо болж хувьсгалч болсон хүн. Харгис цагдаа, хар лам юм уу, түшмэл хүнийг үзэж чаддаггүй нь ч бас яах вэ. Хүн болгоныг үзэж чаддаггүй нь хачин Гэрийн зарц Мотя хүүхнийг үзэн ядна. Тэр хүүхэнтэй би найртай сайн байлаа. “Гэрийн зарцтай байхад ичиж зовоод байх юм. Оронд нь машинтай болбол дээр” гэнэ. Миний бодвол гагцхүү юмыг ойлгохгүй болохоор ичиж зовдог, ойлгоод ирвэл ичих зовохгүй болно гэж Дуняша яриад босон харайж тасалгааны дотуур тог тог алхлан, баахан ууртай мушилзаж

	— Мотя нэг төмрийн дархантай найзалдаг байсан юм. Цаадах нь Шанявскийн дээд сургуульд сурдаг нэг уруу царайтай юм байв. Намайг жигшиж байх шиг гүжирмэг хардаг бил ээ. Гэнэт мэдвэл тэр их нинжин сэтгэлтэй хүн учир ичээд байдаг байжээ. “Пахомов та, зэрлэг зантай хүний дүр үзүүлээд дэмий, би таныг нэвт шувт харж байна” гэхэд тэр анхандаа уурлаж, “Та юу ч олж харахгүй, харж чадах ч үгүй” гэдэг бил ээ. Сүүлдээ, “Үнэхээр би зөөлөн сэтгэлтэй хүн шүү. Миний сэтгэл оюун хоёр хоорондоо нийцдэггүй, миний оюун ухаан намайг ондоо зүйлд сургадаг” гэж хүлээсэн бил ээ. Үнэхээр ухаантай, боловсролтой хүн байв. Тэр хүн бол ажилчин ах дүү нараа хайрлаж хувьсгалч болсон хүн. Каланчевын талбайд, бас Каретныд сүрхий тулалдаж, дал мөрөө нэвт буудуулсан юм. Мотя түүнийг манайд хоргодуулахад миний нөхөр... гэж ярьж байснаа нүдээ онийлгон булан ширтэж байснаа ширээ рүү ирж архинаас балгаад хацраа илж

	— За золиг, миний нөхөр мөхөр яамай! гэж нулимж, төмрийн дархан, ямар нэг алиа нөхрийн тухай, тэр төмрийн дархныг шархтаад байхад аль нэг тийш авч явсан хувьсгалчийн тухай их л бачимдан яаран ярьж байхад Самгин дахин уур унтуу нь дэлбэрэх вий гэж сэрэмжлэн харж байв. Дуняша тийнхүү түргэн түргэн ярихыг үзвэл хэлэх гэсэн ямар нэг гол юмаа ярих гэж яарч буй нь үзтэл ил байлаа. Самгин түүний нь хүлээж ядан байхад санчгийн нь хөлс бурзайжээ.

	— Миний бодвол хүн хүндээ хайртай байж амьд явна. Хайргүй бол амьд явсны хэрэг юу байна? гээд Самгины толгойг барьж аваад хоёр тийш ганхуулж, нүүрийг эгцлэн харж байгаад

	— Чи бол хүнийг дотроо сэмхэн хайрлана. Гэвч чи түүнээс ичээд хатуу ширүүн хүний дүр үзүүлж явдаг шүү! Чи бол дуугүй явж, хүн болгоныг дотроо дуугүй өрөвдөнө. Чи ийм хүн шүү дээ... гэжээ.

	Самгин тийм үг хэлнэ гэж бодсонгүй байжээ. Дуняша Самгиныг хоёр дахь удаагаа дүлийрүүлж, хөмрүүлж орхих шиг болжээ. Самгины нүдэнд цогтой ширүүн нүд харагдаж, Дуняша түүний духан дээр шовхийтэл үнсээд ямар нэг юм ярьж байв. Самгин хүүхнийг бүслэхээр нь тэврээд байхдаа түүний үгийг олж сонсохгүй байжээ. Хүүхний дулаахан биеийг тэврээд байхад гарт нь нэг ондоо юм бүлээнээр мэдрэгдэн, бие сэтгэлийг дулаацуулах авч тэр нь нэг л буруу ч юм шиг, ер ичмээр ч юм шиг санагдаж байжээ. Түүнээс болж Самгин

	— За боль доо, чи эндүүрэн бодож байна... гэж шивгэнэн хэлсэнд Дуняша

	— Тийм биш, би бол хүнийг нохойноос дор танихгүй шүү. Би ухаангүй ч гэсэн мэднэ... гэжээ.

	Түүнээс хойш цаг болоход ядарч алжаасан Самгин зөөлөн сандалд шигдэн тамхи татаж, архинаас балгаж суув. Дуняшийн бүтэн цаг дэмий ярьснаас гагцхүү “Би ингэж ёстой хүүхэн болсон юм” гэсэн үг Самгины сэтгэлд үлджээ. Дуняша тэгж хэлээд таван минут хэртэй зүүрмэглэсэн буюу мэдээ алдсан шиг хэвтэж байхад Самгин ямар нэг ер бусын үг олж хэлэхийг хүсэвч олсонгүй ажээ.

	Дуняшаг тийнхүү нүцгэн мөрөө ил гаргаад цайвар шар үсээ дэрээр нэг тараан хэвтэж байхыг Самгин харж, ийм гялгар зөөлөн үсийг яаж аргыг олж тогтоодог юм бэ? Гайхмаар нарийн ширхэгтэй үс юм гэж бодож байжээ.

	“Дуняша үнэхээр амар хялбар хүүхэн байна. Найзтай сайн юм түүнд их байна...” гэж Самгин зохистой үг бодож олжээ. “Маргааш явах ажээ” гэж мөн гуньхран бодоод босож цонхны дэргэд очив. Хотын дээгүүр зэсэн улаан өнгөтэй үүл хүүшлэн, маш уйтгартай, хүнд байжээ. Энэ шар толгойтоос ондоо ямар ч, хүүхэн Клим Самгины сэтгэлийг ингэж догдлуулж байгаагүйг тэр хүлээх ёстой. Гэвч тийм чиг сайнаар бодож яваагүй нэг эмэгтэй түүний сэтгэлийг тийнхүү хөдөлгөснийг бодоход үл мэдэг гомдолтой санагдах агаад “Энэ өдөр ер эмстэй учрах өдөр юм... Хөгийн юм...” гэж Самгин бодно.

	Дуняша яраглаж цааш харж хэвтэхэд нь Самгин аяархан

	— Чи өрөөндөө очихгүй юу? гэсэнд, цаадах нь нойрон дундаа

	— Би өрөөндөө байна гэжээ.

	Самгин инээвхийлж дахин архинаас хундагалав.

	“Энэ хүүхэн хаана ч, хэний ч орон дотор хэвтсэн өөрийндөө байгаа шиг санадаг ажээ».

	Энэ нь мөн л гомдмоор санаа бодол шиг санагдавч Самгин тэр бодлоо дэнслэн, аль нь хэнд гомдмоор болохыг олж чадсангүй ажээ. Чингээд нарийхан диваан дээр хэвтэхэд тун ч эвгүй санагдсан тул, “Дуняша хаана ч байсан өөрийндөө байгаа юм шиг. би хаана ч байсан бусдынд байгаа юм шиг байдгийн учир юу вэ? “Хүний тойрон яагаад наян мянган мод газар байдаг” гэж? Энэ хэдий инээдэмтэй үг боловч худал үг. “Дэлхий нарыг тойрох адил хүн оюун бодлоо тойрно». Хэрэв Марина энэ хүүхний хагас хувьд хүрэхээр илэн далангүй байдаг бол...” гэж бодож байжээ.

	Самгин зүүрмэглэж байтлаа чимээ гарахад сэрэв. Дуняша босож гутлаа өмсөхдөө сандал хөдөлгөжээ. Самгины нүдний завсраар харвал Дуняша хамаг юмаа хумьж сугавчлаад лаа унтрааж үүдэн тийш явснаа нэг хормын төдий зогсоход нь Самгин энэ намайг харж буй биз, буцаад ирэх болов уу гэж бодсон боловч цаадах нь ирсэнгүй хаалга сэмхэн онгойлгож гарч явжээ.

	Хүүхний явсан нь сайн болжээ. Самгин эвгүй хэвтээд хамаг бие чилж аягүй болжээ. Дуняшаг өрөөндөө орохыг чагнаж байгаад Самгин босож орондоо очиж, хөлөө сайхан жийж, гэрэл асааж цаг харвал шөнө дунд болжээ. Орны хажуугийн явган ширээн дээр буй арьсан хавтасны завсраас цаасны булан цухуйж байхад Самгин санаандгүй авч үзвэл том гэгчийн үсгээр “... Алина минь эд чинь цөм нохойнууд, би тэдний дотор хамгийн гүнд нь орж үзэв. Нэг бүдүүн, ичгүүргүй маанаг амьтан бусдаас бүр ч жигшмээр харагдана” гэж бичсэн байжээ. Самгин цааш уншсангүй, захидлыг хавтсанд хийгээд лаа унтрааж

	“Дуняша ямар нэг явдалд учирчээ. Ер нь цагаан санаатай, ялдамхан хүүхэн байна” гэж бодож хэвтжээ.

	Өглөө Самгин босож гар нүүрээ угааж байтал Дуняша замын хувцастай орж ирээд

	— Би хэдийн юмаа эмхлэв гэжээ.

	Царай аягүй, хөмсгөө атируулан зогсоно. Нүдэнд нь бараан сүүдэр тогтжээ.

	— За... Хэрэв надтай уулзъя гэвэл, намайг хаана байгааг Лютов мэднэ шүү... гэхэд нь Самгин

	— Уулзалгүй яах вэ гэжээ. Дуняша

	— Цай цүй уух зав алга. Чи унтаж хоцорсон уу, гээд санаа алдаж уруулаа хазлан, ууртайгаар, — Чи баривчлагдана гэж айхгүй байна уу? гэхэд нь Самгин гайхаж

	— Намайг уу? Яалаа гэж? гэсэнд

	— Яалаа гэж! Битгий хуурамч царай гарга. Таныг хүн болгон харж байгаа шүү гэжээ.

	— За яамай даа гэж Самгин түүний гарыг үнсээд гэнэт, — Чи өөрийн тухай Зотовад цөмийг ярьсан уу? гэв.

	— Түүний олж сонсохыг хүссэнийг цөмийг ярихгүй бол болдоггүй хүн. Тэр чинь хөөрөг шиг амьтан...

	Дуняша Самгины дэргэд ирж нүдний шилийг авч эгцлэн ширтэж байгаад яншаа нам дуугаар

	— Чи битгий гомдоорой, би чамайг өрөвддөг шүү. Гомдох ч биш, юу гэж хэлэхийг би мэдэхгүй байна. Чи их ганцаар хүн юм аа даа? гэхэд нь Самгин ийм сэтгэлийн үг анх удаа дуулаад сэтгэл маш догдолжээ. Арга буюу хүүхнийг чанга тэвэрч

	— За чи яав? Яалаа гэж? гээд яахаа мэдэхгүй, Дуняшаар үг яриулах уу, аль эсхүл түүнийг чанга үнсэж үг хэлүүлэхгүй байх уу? гэж бодож байтал цаадах нь

	— Арван жил болоход чамд сэтгэлтэйгээ яагаад хэлдэггүй юм бол гэж чи битгий бодоорой. Би зүгээр сэтгэлийн үгийг хэлж байна. Дуугүй байна гэдэг юу гэсэн үг болохыг намайг мэдэхгүй гэж бодож байна уу? Зарим нь хэлэх юмгүй болоод дуугүй байна, зарим нь хэлэх хүнгүй болоод дуугүй байна гээд Самгины санчгийг алгаар чанга хавчиж, улам аяархан

	— Чамд гэж хэлэхэд чи Зотоватай нэг их битгий... гэхэд нь “Манай хүн хардаж байгаа ажээ” гэж Самгин бодтол юм бүхэн амар, ойлгомжтой болоод иржээ.

	— Чи Зотоватай битгий хамаагүй загнаарай гэхэд нь Самгин мушилзан инээж, хүүхний толгойг илж

	— Яагаад? гэв.

	— Энд, түүнийг их муу хэлдэг юм.

	— Хэн? 

	— Олон хүн.

	Энэхэн үес үүд тогшиж, хөгшин зарц шагайж

	— Таны үдэх улс ирлээ! гэжээ.

	— За баяртай! гэж Дуняша Самгиныг улам ч ялдам гэх юм уу арай л ондоогоор үнссэнд Самгин, мөн шивгэнэж

	— Баярлалаа. Чиний хэлснийг мартахгүй гэжээ.

	Дуняша нүдний нулимсыг арчиж гарч одов. Самгин цонхон дээр очиж, хөлөрсөн шилийг арчаад духаа наалдуулан зогсов. Миний сэтгэл ингэж хөдөлж байсан удаа бий бил үү? Варвараг хүүхдээ авхуулахад уу? гэж Самгин дурдан санана.

	“Тэгэхэд би айж байв. Гэтэл одоо бол? ». Дуняшийн явсанд харамсаж буй нь илт байжээ. “Хардав гэж миний боддог шал дэмий үг». Зочид буудлын үүдэнд гурав гурван морь хөллөсөн хоёр чарга зогсож байв. Буурал сахалтай цэргийн хүн Дуняшаг чарганд суулгана. Бас томоотой янзын таван хүн харагдана. Марина хатирч бор морин чаргатай давхин ирэв. Гуравласан морьд хөдлөхөд Самгин галт тэрэгний буудал орж дашрамд тэнд хоол. идэхээр шийджээ.

	Самгин лангууны хажуугийн цонхон дээр зогсоод буудлын талбай тийш нуугдан харж байв. Тойрон зогссон олны дотор Дуняша эс харагдав. Самгин Дуняшаг үдэн мордуулж буй улсыг санаандгүй тоолбол гучин долоон хүн байв. Тэдний дунд Марина онцгой харагдана.

	“Гучин долоон хүн гэдэг олонд их нэртэй гэсэн хэрэг!” гэж Самгин бодно.

	Буурал сахалтай цэргийн хүн Дуняшаг эвтэйхэн түлхэж галт тэрэгний гишгүүр шат дээр гаргав. Үдэгсэд алга ташиж, Дуняша тэдэнд цэцэг хаяж байв.

	Самгин түүнийг харж байхдаа, “Амьдралын бас нэг хуудас уншив” гэж аанай бодож байжээ. Түүнд онц гунигтай санагдах тул “Би ер их уян нялуун болж байгаа ажээ” гэж өөрийгөө зэмлэн бодно.

	Самгин том толины өөдөөс харж суугаад цай ууж байхдаа өөрийгөө харвал, царай ихэд ядарч цонхийжээ. Толин дотор бас олсны нэвс адил ширэлдсэн цайвар үстэй, өргөн духтай, том толгойтой хүн ширээнээ тонгойгоод хоол идэж байна. Балцгар улаан гараар тавагтай шарсан махнаас сэрээгээр авч амандаа чихэж байхад гар нь нэн аягүй харагджээ.

	Гуанзны үүдэнд Маринын шимтэй бүдүүн дуу гарахад мөнөөхөн сэгсгэр хүн даруй эргэн харав. Түүний царайг үзвэл, хавтгай нүүртэй, өргөн хамартай, нүдний нь цагаан учиргүй том, хүүхэн хараа нь тэнгэр адил цэнхэр ер бусын хачин нүдтэй хүн байв. Тэр хүн яаран өндөлзөж толинд харж, сэгсгэр үсээ илээд ширээний алчуураар хацар, дух, санчгаа арчиж, сандалдаа суугаад, нэг л эмээсэн янзтай нүдээ цавчилж байв. Хөмсөг нь сахал шигээ цайвар харагдах агаад шармигар шар сахал нь нүүрний нь шар арьснаас төдийлөн эс ялгарах ажгуу. Маринаг явж очиход сэгсгэр эр яаран босож, хажуудаа байсан сандлыг эв дүйгүй түлхэж өгсөнд Марина сандлын түшлэгээс барьж, тэр хүний нурууг аяархан алгадаж байгаад ярих үг нь эс дуулдана. Цаадах нь толгой сэгсэрч, бөглүү сулхан ханиалгана. Чингээд Марина Самгины дэргэд ирж, түүнийг сайтар ажих мэт хараад

	— Дуняшаг үдэх гээд хожимдсон уу? Хүйтэн байхад чи бүр хайлж суух шив. Очиж мөнгөнийхөө талаар яриарай гэжээ.

	— Хэзээ очих вэ? 

	Хагас цагийн дараа би дэлгүүртээ очно гээд гарч явжээ.

	Марина түүнтэй их л хүйтнээр ярьж, ширүүн харж байх шиг Самгинд санагджээ.

	Толинд харвал нөгөө сэгсгэр хүн мөн адил урдаас нь ёозгүй харж, босож ирэх янзтай юм шиг санагджээ. Энэ бүхэн нэн уйтгартай байжээ.

	“Эндээс өнөө маргаашгүй явъя гэж бодтол Варвара санаанд орох тул Крым явна” гэж Самгин шийдэж байжээ.

	Маринын дэлгүүрт ороход нь цэвэрхэн хувцасласан Миша дор гэгч мэхийж. цаад өрөөний хаалгыг дуугүй заав. Марина урдаа халуун тогоо тавиад диваан дээр сууж, мөнгөн загалмай гэзэгний сүлбээгээр ухаж, илгээр зүлгэж байв. Самгинаас асуусан ч үгүй цай аягалж тавиад

	— Мужийн сайдын хагас заримдаг үлдсэн биеийг нь оршуулаагүй юм аа? гэжээ.

	— Үгүй байх аа, чандарласан юм гэлцэнэ бил ээ.

	— Үнэн, чандрыг оршуулсан гэнэ! Танайхны прокурорын талаар заналтай үг хэлсэн байна. Чи чинь ганц нэгээр алахыг далдуур талархдаг хүн үү? 

	— Улааны нь ч, цагааны нь ч талархдаггүй.

	— Өчигдөр гимназийн нэг сурагчийг буудан алжээ. Эндхийн баян худалдаачны ганц хүү байсан юм. Эцэг нь ёстой жирийн орос хүн, эх нь герман, гэтэл хүү нь бөмбөгдөгч байжээ. Ийм л байна даа гэж Марина сайх загалмайгаа ухаж Самгиныг харалгүй ярив.

	— Чи юу хийж байгаа юм бэ? 

	— Хар ламаас нэг загалмай худалдаж авсан юм. Уг нь дээр үед Германд цутгасан сайн эд! Гэтэл газраас олсон гэнэ. Би худал гэж бодно. Хэн нэг тариачин эр айлын шүтээнээс авчихсан биз.

	— Би Лидагийнд очив гэж Самгин яагаад ч юм, өдсөн мэт ярьсанд Марина

	— Дуулсан, чи миний тухай их асуусан байна бил ээ. Маринын чих улайж байхыг Самгин ажиж

	— Зүгээр л сонирхож асуусан юм даа.

	— Зүгээр биш бол, тун тааламжтай байна.

	Самгин маш аргадангуйгаар

	— За битгий уурла даа. Чиний буруу шүү дээ! Чи чинь учир нь олдохгүй их битүүлэг суух юм байна шүү дээ!

	— Боль доо, дэмий юм яривал ичгэвтэр болно шүү. Би уурласангүй, чиний сонирхож буйг мэдэж байна. Би театрын дуучин болох гэж гоо сайхнаар баахан эрхэлж байгаад гэнэт тахилын хэрэгсэл зардаг худалдаачинтай суучихсан юм. Үнэндээ инээд хүрэм...

	— Хачин юм болсон гэж үү.

	— Миний сэтгэлийг мэдэх гэж сонирхоод байгааг чинь би итгэж байна... Тэгвэл, чи шашин шүтдэг юм уу гэж шууд асуусан бол амар болох биш үү? гээд Марина өндийж, чимээ чагнаад дэлгүүрийн хаалганд очиж

	— Чи юу хийгээд байна? Дэлгүүрээ хаагаад яв! Юу гэнэ ээ? гэж ширүүхэн аашилж цааш оров. Марина мөнөөхөн бага хөвгүүнийг аашилж байхад Самгин босож

	“Энэ эхнэрээс би юу авах юм бэ? ” гэж боджээ.

	Буланд бага шиг тавиур дээр ижилхэн ширэн хавтастай хориод ном байхыг үзвэл, Бульвер Литтоны “Кенельм Чиллингли», Мюссейн “Эриний хөвгүүний номлол», Сенкевичийн “Ягшмал номлолгүйгээр», Буржейн “Шавь», Лихтенбержийн “Ницщийн гүн ухаан», Чеховын “Гунигт түүх” гэх мэтийн ном байхыг үзээд Самгин гайхаж дал мөрөө хавчин зогсож байтал Маринын дуу гарч

	— Миний номыг сонирхож байна уу? Сонин байна уу? гэж үзтэл ёжтойгоор өгүүлж, — Дандаа оюун ухааны гуйланчлалын тухай, Шекспирийн хэлснээр “Эрх чөлөөт улаан царайтнууд бодолд дарагдан хэрхэн царай цонхийсон” хүмүүсийн тухай нэг сэдэвт ном. Миний нөхөр ялангуяа Бульверын ном, “Гунигт түүхийг” ихэд сонирхон уншдаг байсан юм гэж ярив.

	— Шажин, гүн ухааны талаар уншдаг биз дээ? 

	— Бага сага уншсан, их уйтгартай юм гэж диваан дээр сууж нөгөө зүүгээ барьж

	— Их бичгийн хүмүүс сударч, гүн ухаант лам нарыг бодвол их цагаан бичих тул тэдний санаа нь ядуухан ил байдаг гээд нөгөө загалмайгаа ухаж, уртаар санаа алдаад

	— Чи намайг тэнгэрт шүтдэг үү, үгүй юү гэж мэдэх сэн гээд байгаа юм уу? Би шүтдэг! Тэгэхдээ эрт дээр үед Пропатор, Проарх, Эон гэж нэртэй байсан тийм тэнгэрийг шүтнэ. Чи шашны гүн ухаантныг мэднэ биз дээ? 

	— Мэдэхгүй...

	— Мэдэхгүй юү. За тэгвэл... Тэд сургахдаа, Эонийг эх үүсвэргүй гэх боловч зарим нь сүм хийдийн маягтай сэтгэлгээнээс, түүнийг танин мэдэх эрмэлзлээс эх аваад тэрхүү эрмэлзлээс Эонтой хамт орших Эннойя гэдэг үүссэн гэдэг юм... Тэр нь оюун ухаан биш, газар ба хүний биеэс ангижирсан цэвэр санаа сэтгэлийн гүнээс ухааныг түлхэн гаргадаг хүчин юм гэжээ.

	Халуун тогооны дотор шумуул жингэнэж байх шиг шуугина. Марина Самгиныг харалгүйгээр ганцаар ярьж буй мэт аяархан ярьж, нөгөө загалмайгаа хичээнгүйлэн төнхөнө. Самгин түүний яриаг чагнаж учрыг олохгүй, бас итгэхгүй байвч ямар нэг маш ноцтой, энгүүн үг хэлэхийг хүлээн суухдаа, Маринын чилгэр сайхан биед худалдаачны даруухан бараан хувцас зохисонгүй гэж бодож байжээ. Марина бол элдэв тэрс номтон, тууштай үзэлтэн, Христосын шашныг өмөөрөгчдийн нэрс, гүн ухаантныг олноор дурдах бөгөөд Самгин тэднийг бага мэдэх буюу огт мэдэхгүй байжээ. Тэдний элдвийн үг сургаалыг ч эс сонирхоно. Марина их л удаан ярьсан боловч Самгин оюуны тухай түүний ярьсан цэцэн мэргэн үгсийг туйлын анхаарал муутай чагнаж байжээ. Маринын ярьсан үг Самгины сэтгэлд тогтохгүй тамхины утааны хамт замхарч, зөвхөн

	— Сэтгэл бол бие махбодын тачаалтай холбогдолтой, оюун ухаанд бол тачаал байхгүй. Түүний зорилго бол сэтгэлийг ариутгаж, цог заль төгөлдөр болгоно. Учир нь гэвэл, хорвоо ертөнц бол цог зальгүй сэтгэлээр дүүрчээ... гэх мэтийн ганц нэг өгүүлбэр сэтгэлд нь үлдэх ажгуу.

	Марина нөгөө загалмайгаа дивааны буланд хийж, гараа арчаад улам ч алгуурхан, улам ч тоомсоргүй ярьж байхад Самгины урам хугарч байжээ.

	“Ийм эрүүл чийрэг, том хөх дэлэнтэй, бодвол хуял шуналтай эм ийм уран үг юунд ярина? Тэрний оронд тэр сайхан дуу хоолойгоороо дуган сүм, хар лам нарын тухай, хөдөөгийн эмсийн тухай ярьж суувал зохистой бөгөөд зүйтэй биш үү...” гэж бодож байжээ.

	Самгины үзвэл нөгөө загалмай нь диваан дээр толгойгоор уруу хараад хэвтэх агаад Марина дуугүй болж, хөөсөн боовонд чанамал жимс нямбай гэгч түрхэж байв. Энэхүү аар саар явдалд Самгины урам. нэгмөсөн хугарч ямар нэг далд битүү найдварыг нь Марина алдуулж орхих шиг санагджээ.

	— Наад ярьдаг чинь надаас хэтэрхий дээгүүр... хэтэрхий цэцэн мэргэн үгс байна гэж Самгин мушилзах гээд чадсангүй. Харин Марина урдаас нь ивээнгүй мушилзаж

	— Миний яриа чамд уйтгартай байгааг би мэдэж байна гэжээ.

	— Чи ингэхэд өөрийн тухай юу ярив? 

	— Яривал зохих бүхнийг ярилаа...

	Чингээд Самгин тэр эхнэрийг уурлуулах санаатай, элдвийн ёжтой юм тоомсоргүй асууж байхад цаадах нь чамтай маргах залхуутай гэсэн янзтай огт тоомсоргүй хариулж байжээ. Самгины асуусан асуултыг бодвол Маринын ярьсан үгэнд зэвүүтэй юм их байх агаад тэр нь зохиж байх шиг Самгинд санагдах ажгуу. Марина хөөсөн боов идэж, уруулаа долоогоод бас л ярьсан нь

	— Сэхээтэн та нар данс, жин хэмжүүр, ер тоо бүртгэлд итгэнэ. Тэр чинь мөн л шулмыг мартаад адтай чөтгөрийн өмнө бөхөлзөх гэсэн үг юм гэв.

	— Шулам гэж хэн бэ? 

	— Оюун ухаан байлгүй яах вэ.

	— Ээ, Марина чи ямар улиг болсон шал заваан үг ярина вэ! гэж Самгин уртаар амьсгаа авахад

	— Тэр чинь язгуурын орос ардын үг юм. Та нар юу бодож олсон юм? Үндсэн хууль уу? Тэр үндсэн хууль чинь чиний үхэхийн тухай уйтгарт бодлыг юугаараа, яаж аврах юм бэ? 

	— Би үхлийг боддоггүй.

	— Уйтгар гэдэг чинь үхэл юм. Тэр учраас чи амьд явахаа болив гэж боддоггүй... гээд мөнөөхөн загалмайгаа авч дэлгүүртээ ороход Самгин хойноос нь түүний гоолиг биеийг харж, “Энэ мэт дэмий юмаар оролдож суудаг биз” гэж ууртайхан боджээ. Самгин Маринын суудаг тохитой ноохой, хашаа руу гардаг төмөрлөсөн хаалгыг харж, Марина энд хонохдоо амрагаа ирэхэд лав энэ хаалгаар оруулдаг биз.

	“Энэ ч лавдаа” гэж боджээ.

	Самгин маргааш Москва орж тэндээс Крым явахаар шийджээ.

	Марина олон түлхүүр хангинуулан, түүний өмнө ирж : зогсоод

	— Би чамд нэг юм хэлье. Чи ер энд, энэ хотод ирж суухгүй юу? Чамд хаана ч суусан ялгаагүй гэж би итгэж байна.... гэхэд. нь Самгин ихэд гайхжээ.

	— Чи юунд тэгж бодов? 

	— Энэ жаахан хот бол чимээ шуугиангүй, тайван газар. Бас юм хямд. Би чамайг шүүхэд өөрийн бага сага хэрэгт зарж, чамд дадлага олгомоор байна. Би орон сууц олж өгнө. За яах вэ? 

	— Энэ санал чинь тэнэг тулгуу юм... Би бодох хэрэгтэй байна гэж Самгин ихэд гайхсан агаад тийнхүү гайхсан нь айсан шиг болжээ.

	— Бодоорой. Одоо би мужийн сайдын эхнэрийнд очиж сэтгэлийг нь илбэн засахаар явъя даа. Манай мужийн сайдын эхнэр мужийн сайдын дүү хүүхэн юм. Түүнийг ганц бие болсон байхад ээрүүл шиг эргэлдсээр суусан юм гэж ярих зуур. Марина хувцаслаж гарав. Марина сайх төмөр хаалгыг хуучин том цуургаар цоожлоод түлхүүрийг нударгандаа хийв. Хашаа нь зай муутай, тал талаас цонх шагайсан тул Самгины сэтгэл баахан зовж байжээ.

	— Бодоорой л доо. Энд суувал бие амарч, ухаан төрөх болно.

	Марина Самгин хоёр салж явав. Самгин яаралгүй алхлан, энд суухад муугүй гэж нэгэнт бодсон боловч Маринын саналыг сэтгэлдээ дэнслэн “Энд суувал ганцаар нам тайван байх болно” гэж бодож явжээ.

	Гэвч Самгин хэзээд ганцаараа өөрөө өөртэйгөө ярьж явснаа санаж, тэр ганцаардмал байдлаа баллав.

	“Гайгүй дээ, Дуняша ирнэ. Хааяа. Ужид самуун хүүхэд. Сониуч ихэмсэг хүмүүс амьдрал зохионо. Зотова ч нөгөө Пропатортойгоо л байх болно. Тэр лекцээ хачин төгсгөсөн шүү. Миний түүнд зэвүү хүрдэг дэмий болжээ.”

	Маргааш нь шийдээ Маринад хэлсэнд цаадах нь

	— За сайн. Мөнгөө аваад яв, Алексей Гогинд очиж ёсол гэжээ.

	— Чи түүнийг таньдаг юм уу? 

	— Танилгүй дээ! Тэр чинь манай энд ирж хоёр сар болсон юм. Манай энэ хотод эсерүүд дүүрэн, цаад Алешийг чинь ч тоншиж орхисон юм.

	Самгин үнэнээсээ хачирхаж

	— Чи их сонин хүн юм! Агийн ёсыг шашны сургаалтай яаж... нийлүүлнэ... гэхэд

	— Нэгд шашны ном бол агийн ёс огт биш, хоёрдугаарт, “Том шуудай бол шавар ваар биш шуудайд юмыг сайтар чигжиж хийвэл цөм бүтэн байх болно. Харин бүү сэгсэр, зүгээр өргөөд яв” гэдэг цэцэн үг байдаг юм гэжээ.

	— Тэр чинь Евагийн сониуч явдал уу? 

	— Ева бол ганцхан нүгэл хийх дуртай байсан бол би магадгүй бүгдийг...

	— Ганцхан сонирхлоор амь зуухгүй шүү гэсэнд Марина санаа алдаж

	— Үзсэн үү? гэжээ.

	Москвадбүх хэрэг тун хялбархан бүтжээ. Варвара түүнийг зөвхөн сайн таньдаг хүн адил угтав. Тийм хүмүүс угтаар очихгүй байсан ч болох авч бас очиж үзвэл сонин болов уу гэж бодно. Хоёр долоо хоногийн дотор Варвара турж, царай цонхийгоод нүдний тойрон сүүдэр тогтжээ. Нүд нь яая даа гэсэн байдалтай түгшүүртэйгээр гялалзана. Тэрээр элдэв чимэггүй хар бараан хувцас өмссөн нь гунигт бэлэвсэн эм адил үзэгдэх ажгуу. Самгин хөдөө суух саналтай байгаагаа ярьсанд Варвара даруй үг дуугарсангүй, толгой гудайлган суухад “Энэ маань нэг шал хуурамч эвгүй явдал гаргах нь” гэж Самгин боджээ. Гэтэл тийм биш байжээ. Варвара санаа алдаж, — Би чамайг ойлгож байна. Бид хоёрын хамт суух гэдэг утгагүй болжээ. Би бол хөдөө сууж чадахгүй, энэ Москва хоттой бөх барилдсан хүн юм. Москвад эмгэнэлт явдал болсон одоо үед энэ хот надад улам ч дотно санагдана гэжээ.

	Варвара Москвад сэтгэл татагддаг гэж их л удаан ярьж байхад Самгин түүний үгийг сонсолгүй, “Нийлэхдээ баяргүй нийлсэн бил ээ. Гэтэл салахдаа гуниггүй сална гэж би бодсонгүй” гэж бодож байжээ.

	“Гуниггүй” гэдэг үг эрхбиш гомдолтой санагдах агаад Варвара их л тайван харж ажилсаг ярьж байхад бүр ч гомдолтой байжээ. Түүний ярих нь

	— Гадаадад явж хавар болтол суух санаатай байна. Биеэ эмчлүүлж, ер бага сага тэнхрэхийг бодож байна. Думийн хурал соёлын ажил явуулах өргөн боломж бий болгоно гэж би итгэнэ. Ардын соёлын хэмжээг дээшлүүлсэн ч юмгүй бидний сэхээтнүүд хамаг хүчээ дэмий барах болно гэж би өнгөрсөн оны явдлаас бодов. Өнгөрсөн оны хамаг аймшигт явдал өнгөрвөл би талархах болно гэв.

	Самгин ёжтойгоор инээвхийлэн, “Түгдрэлгүй ярьж байна шүү. Үг цээжилжээ. Ер улам тэнэг мангуу болсон байна” гэж боджээ.

	Намрын бороо адил хүнд хүнд үгтэй яриагаа болиосой гэж бодовч Варвара улам хоосон гоё үгээр хориод минут ярихад Самгин урьд олж мэдээгүй ганц ч шинэ санаа олж дуулсангүй ажээ. Варвара ширээн дээр алчуураа орхиод босож явахад тэр алчуураас үнэртэй усны эхүүн үнэр ханхалж байв. Самгин ч ажлын өрөөнд орж, өөрийн ганц зөөр болох номоо янзлав.

	Нууц хэвлэсэн ил захидлын хуудас, шоглоомын шүлэг, элдэв хориотой шүлэг зохиол бүхий нэг хавтас олж, хөмсгөө атируулан үзнэ. Тэдгээрийг уншин үзэхэд одоогийн шог хошин сэтгүүлд гардаг зүйлээс шал амтгүй, туйлын мохоо мулгуу юм байхад Самгинд эвгүй байжээ.

	“Миний” ч гэж бодсонгүй, “урьдын явдал” гэж бодож” түүний залуугийн зугаа, мөнөөхөн хямдхан чөлөөт бодлын нь дурсгал болох тэдгээр бичиг зохиолыг цөмийг урж тастаж байтал нэг цаасан дээр:

	 

	Николай Цесаревич

	Нийтийн хаан суувал

	Харгис цагдаа зодолдоно шүү!

	Харин чи бүү мартаарай!

	 

	гэсэн шад шүлэг байхыг үзэж нүүрээ үрчийлгээд иймэрхүү юм одоо гуйлгачин өгсөн ч санаа зовмоор хуучин муу хувцастай адил болжээ гэж боджээ.

	Гэвч тэрхүү цаасыг урж хигж байхдаа, “Иймэрхүү юмаар олон зуун хүн зугаацаж байсан даа” гэж сэтгэлээ илбэн засаж, өнгөрсөн явдалтай холбоогоо таслан, тэдгээр шүлэг зохиолыг мөн урж, хогийн саванд хаяж гишгээд сая санаа амарсан шиг тамхиа татна.

	
Нэг цаг болоод Гогиныд очиж, Татьяны урдаас хараад сууж байв. Самгин бол энэ хүүхэнтэй төдийлөн олон уулздаггүй байв. Гэвч түүний сэргэлэн, онгироо үг яриа, яруу хурц цэнхэрдүү цовоо нүдийг дурсан санадаг байв. Тэр хүүхэн тийм чиг аятайхан эс санагдах ба түүнтэй ойр дотно болох юм сан гэдэг санааг Самгинд хэзээ ч эс төрүүлэх бүлгээ. Одоо үзвэл, зовхи нь бууж, царай туранхайлан шөвийж, хацарт эрүүл бус ягаан тоонолжин хээтэй бүтээлэг. нөмрөөд ханиалган хэвтэж байв. Арваад насаар өтөлсөн мэт санагдана. Мэнгэр ханиадтай хүн шиг бүдэг сулхан дуугаар

	— Мөнгө хожимджээ. Ростовт Алексей, Сомовын Люба хоёр баривчлагдсан. Та Спивакийг таньдаг бил үү? Тэр чинь хэвлэх машин тавих гэж амжилгүй байгаад бас баригджээ. Тэрний хүү Аркадий одоо манайд байгаа гэж ярьжээ.

	— Таны бие муу юу? гэхэд

	— Харахгүй юу. Петр Усов гэдэг нэг сохор хүн хуралд үг хэлээд харьж явахад нь алчихжээ. Дэвсэж алсан байна. Одоо дайчин бүлгэм байгуулах хэрэгтэй байна. “Хорыг хороор, өсийг өсөөр авах” хэрэгтэй байна. Эсерүүд ганц нэгээр алах асуудлаар санал хагаралдах биз гэв.

	Татьяна ийнхүү утга холбоосгүй үг ярих ба нүд нь тэсэшгүй хурцаар гялалзана.

	— Та халуурч байх шиг байна.

	— Тэр яах вэ. Та суугтун!

	Самгин завгүй учраа хэлсэнд бүсгүй түүний гарыг барьж

	— Та яах гэж бодож байна? гэхэд нь

	— Сайн шийдээгүй байна гээд Самгин яаран гарчээ. Самгин гадаа гараад, “Энэ бүсгүй үнэн бодит байдлын гадаа үлдээд урьдынх шигээ дэмийрч суудаг ажээ” гэж боджээ. Москвагаас гарч арваад хоноод ирэхэд энэ хотоос Татьяна мэтийн хүмүүсээс их хөндийрсөн мэт санагдахад Самгин гайхаж, өөртөө боловч итгэхгүй байв. Энэ нь хачин, учрыг нарийн бодмоор агаад зарим талаар зориг сэтгэлээ чангалбал үнэн бодит байдлын шалиг завхай хүрээнээс гарч болно гэж битүүхэн хэлж байх шиг санагджээ.

	“Яль шальгүй шаардлагаас чөлөөтэй байдалд орж болдог ажээ” гэж Самгин бодохдоо дотроо инээж, ер ийм үсрэлт хийх гэж би нэг их зориг гаргасангүй бил ээ гэж санав.

	Энэ нь бүр ч хачин санагдах тул өөрийн санал бодлын батгүйд үл итгэхдээ баахан сэтгэл догдолжээ.

	“Ертөнцийн юм бүхэн их бага боловч баттай тэнцүүрийг эрмэлзэх бөгөөд үнэн бодит байдал хувьсгалт түлхцийг өгч, тэр нь гуйвж дайвж, урагш ахитал харин одоо...” гэж бодож явтал нэг хүн

	— Нөхөр Самгин сайн байна уу гэжээ.

	Харвал мөнөөхөн Лаврушка зэрэгцэн ирээд Самгины нүүр лүү харж байв. Тэрээр урт, бас хэрээс өргөн халхгар хөх пальто өмсөж, халцархай каракул малгай тавиад хуучин майжгий гутал углажээ.

	Самгин түүний хөлөөс толгойг хүртэл хоёр удаа ажиглан харж, пальтоныхоо захыг босгож, эргэн хараад улам хурдан алхтал Лаврушка их баяртайгаар тайлан тавих адил өгүүлэх нь

	— Миний гар эдгэсэн. Одоо нэг жаахан, цэцгийн тарианы сорви шиг хүрэн толбо үлдэв. Би одоо сургуульд, харин Павел Михайлович үхсэн дээ гэхэд нь Самгин

	— Тэр чинь хэн бэ? гэв.

	— Яагаа вэ, зэсчин, түүнийг мартсан уу? 

	— Уухай...

	— Салхинд цохиулаад л өнгөрчихсөн шүү.

	— За баяртай гээд Самгин зөөврийн морин тэрэг тийш очиж явснаа зогсож

	— Нөгөө Яков яасан бэ? гэж аяархан асуув. Лаврушка мөн аяархан

	— Зүгээр дажгүй шүү. Тэр чинь одоо зүгээр Яков биш, үнэхээр... гэж ярих гэтэл Самгин

	— За за, баяртай гэж хөлсний чарганд суугаад, “Би Яковыг юунд асуув? Миний сэтгэл хачин олон ааштай болжээ. Үүнийг олон ааштай гэхээс ондоо юу гэхэв” гэж бодсоноо даруй, “Би өөрийгөө сэнхрүүлж явах шив” гэж бодож, захаа буулгаж, хөтчид

	— Түргэн яваарай! гэжээ.

	Самгин ер Москвагаас тэр өдөр, даруйхан явахыг хүсжээ. Тэнгэр дулаарч, гудамжны цас хайлж, чийгтэй агаарт адууны шивх ханхална. Байшин хашаа хөлөрсөн мэт чийгтээд, хүмүүсийн дуу хоолой яншаа сонстох ба нүцгэн чулуун гудамжаар чарганы ул хавирах чимээ чихэнд хадна. Самгин Варваратай үг ярих, түүний нөхөдтэй уулзахаас дайжиж, өдөр музейгээр хэсэж, үдэш театрт очно. Хайрцаг захиж, ном, эд хогшлоо хийж хадаж зэхсэн байлаа. Варварын гарыг бараг эелдгээр үнсэхэд цаадах нь буруу харж нүүрээ алчуураар даржээ.

	Тийнхүү нэг эхнэрээс холбоогоо хялбархан тасалж, амьдралын нэг зурвасыг төгсгөөд бие чөлөөтэй, сэтгэл уужран, хоёрдугаар зэргийн вагонд, хэдэн удаагаа ч юм, суугаад нөгөө хэдийн мэдэх ерийн хүмүүсийн дунд явж байхад харин энэ удаа тэдгээр хүмүүс нэг л ондоо харагдаж, шал ондоо санаа бодол төрүүлж байжээ. Самгины хажууд цонхны дэргэд хантаазны товч адил дув дугариг, онц цэнхэр нүдтэй, улаан ягаан хацартай, монхор атигар хүн шог хошин сэтгүүл уншин сууна. Тэр хүн зангианаас аваад шаахай хүртэл цөм цоо шинэхэн хувцас өмссөн тул хөдлөхөд нь цардмал цамц нь юм уу, эсхүл. шинэхэн хөх хүрмийн дотор нь юм уу жигтэй шир шир дуугарч байжээ. Нөгөө хажууд дугуй шилтэй, үс ноос болсон бүдүүн тарган эхнэр бүрх малгайны дугуй сарампай модон хайрцаг бариад сууна. Хайрцаг дотор муурын зулзага хийжээ. Алиа янзын хархан нүдтэй, ширэлдсэн сахалтай, барзан цоохор нүүртэй, улаан зээрд тариачин эр Самгины өөдөөс хараад сууж явав. Нүд нь түүний бохирдуу хүйтэн царайд огтхон ч зохисонгүй ондоо хүний нүд хийсэн мэт харагдах ажгуу. Хажууд нь бодвол эхнэр нь бололтой, хар хилэн цамцтай, хүзүү энгэртээ урт алтан зүүлт унжуулсан жирэмсэн, бүдүүн эхнэр сууж байв. Эхнэрийн царай өргөн, нүдэнд дулаан, нүд бор ялдамхан ийм нэгэн ажгуу. Суудлын мухарт онцын содон шинж тэмдэггүй, муурын арьсан малгайтай, шөнтгөр хамартай эр нүдээ аниад, пальтоныхоо хармаанд гараа хийгээд тугдайн явна.

	Тийм хүмүүсийг Самгин урьд нь олонтой үзсэн бөгөөд тэд вагоны дотор нөгөө л янзаараа явцгаана. Вагоны цонхоор харвал утасны мод жирэлзэн, цасанд дарагдсан газар дэлхий эргэлдэж, цасан дээр тосгоны байшин хашаа үү адил цоохортон хардагдана. Юм бүхэн танил, юм бүхэн хэвээр агаад хүмүүс вагоны дотор аанай тамхи ихээр татаж, ямар нэг юм зажлан явна.

	“Чухамхүү энэ хүмүүс бол түүхийн үндсэн материал бөгөөд бүхий л хүн ёсны, соёлт аж байдлыг боловсруулдаг түүхий эд мөн гэж бодож болох үндэстэй юм. Эд бол бас тариачид юм. Ардчилал гэдэг чухам эд бөгөөд жинхэнэ ард түмэн бол гайхмаар чадалтай, барагдашгүй их хүчин юм. Эд бол нийгмийн ба цаг бусын сүйрэлд өртөж, аж амьдралын урхи торыг эцэж цуцахыг мэдэхгүй номхноор хэрж суудаг улс юм. Гэтэл социалистууд бол ардчиллын ач холбогдлыг дутуу үнэлэх нь бий” гэж Самгин бодож явжээ.

	Энэ шинэ санаа бодол аль хэдийн бодсон юм шиг амархан, хялбархан санаанд нь орж байжээ. Гэтэл эргэн тойрон хүмүүс шуугилдан түүний бодолд саад хийх ажгуу. Самгины хажуугийн өрөөнд аян замын үг яриа хэдийн дэлгэжээ. Хэдэн хүн нэгэн зэрэг бархиралдах агаад тэд цөм ямар нэг эвтэйхэн ножидтой нарийхан чанга дуутай хүний яриаг таслах гэж оролдож байх шиг санагдах бөгөөд цаадах нь

	— За тэгээд юу хүлээж суух юм бэ? Засгийн эрхийг хуваах гэсэн чинь юү гэсэн үг вэ? Энэ бол олон засагтай байх гэсэн үг юм. Еврей өмгөөлөгчид бол манай ирээдүйн эрх баригчид, тэд бол өчигдөрхөн дурсан шаахайгаар гоёж яваад өнөөдөр мөнгийг сая саяар эргүүлж буй худалдаачид, сурвалжит гэрийн тайж нараас илүү ухаантай юу? гэж ярьж байв.

	Тэр хүн жижиг хонх шиг дуржигнатал ярьж байхад цаадуул нь хоёр нэг минут түүний яриаг тасалж эс чадна. Гэтэл сайхан бүдүүн дуутай хүн

	— Засгийн эрх үнэхээр суларчээ, яагаад тэр вэ гэвэл, лам нарын эрх чөлөөний номлол устсан байна. “Сонин бичгийн туйлын мунхаг, харь хэлний эмх замбараагүй шуугиан дотор номын үг сонстохгүй болов. Энэ бол хамгийн хортой муу юм” гэж ариун явдалт эзэн Антонин нэн үнэн бөгөөд эрэлхэг зоригтой хэлсэн шүү гэнэ.

	— За тэр дээ! Орос улсыг хутгаж орхилоо шүү!

	Цоохор хүн

	— Зөв, гэж онц цовоо бархирч нүдээ аньж толгой сэгсэрснээ нүдээ нээж Самгиныг мөн сэргэлэн янзтай харж

	— Ингэхэд ардууд гайхалтай зүрх орж, юу бодсоноо ярьдаг болжээ... гэв.

	Нэг эмэгтэй өрөөсөн гараар сугаа маажиж, өврөөс онц гялгар цаастай чихэр гаргаж, нөхөртөө өгч

	— Тамхи татмаар санагдаж байгаа биз дээ? Май үүнийг хүлх! Гуанз шиг энэ ямар айхтар утаатай юм бэ! гэсэнд нөгөө шөнтгөр хүн эхнэрийн чихэнд

	— Гуанз биш, шигшүүрт байгаа юм шиг гэж үү! Энэ олон хүнийг шигшүүрт асгаад дэмий балай үгийг нь шигшин авч байгаа юм биш үү гэжээ.

	Шөнтгөр хамарт ингэж яриад Самгиныг харсанд хажууд нь суусан эхнэр амандаа чихэр үнхэж, ялдамхнаар

	— Дэмий юм ярихгүйгээр бас аж төрөхгүй дээ... гэв.

	— Үүнээс эхэлцгээе гэж нөхөр нь дэмжив.

	Хажуугийн тасалгааны хүний дуу улам чангарч, галт тэрэгний дугуйн хангир жингэр хийх чимээтэй айзам нийлүүлэх гэсэн шиг түргэн түргэн ярьж байв. Самгин мөнөөхөн шөнтгөр хамартыг сонирхон харна. Түүний шар нүүрт нарийхан утсан тор шиг жижигхэн үрчлээ сууж, нүүр нь хортой ёжтой, гунигтай онд ондоо болж байжээ. Ам нь мурийж, хатангир уруул нь үл үзэгдэх тамхи зуусан мэт онгойгоод байна. Бараан хөмсөгний дор ясархаг аяга дотроос цэнхэрдүү нүд гялбалзана.

	“Ийм царайтай хүн дуугүй л явбал таарах юм” гэж Самгин бодно. Гэтэл тэр хүн дуугүй явж чаддаггүй буюу аль эсвэл хүсдэггүй бололтой. Хэн л үг дуугарна, түүнд заавал оролцож дуугарч байна. Вагоны их чимээ шуугиан дотор түүний сулхан, зэвүүн дуу, зэргэлдээ тасалгааны хүний мөнөөхөн эвлэг ножидтой дуу хоолой тодхон дуулдах авч сайх бүдүүн дуутын үг бүхнээс илүү тодхон дуулдах бүлгээ.

	Вагоны гудамд нэг хүн

	— Нас богинохон болсон байхад байшинтай болж амжихгүй, харин авсаа бодож байвал дээр! гэсэнд шөнтгөр хамарт дор нь өлгөж

	— Таны мэтийн худалдаачин хүн авсны тухай бодохгүй, харин маний хувьд гомдмоор алдагдалтай, худалдааныхаа гэрээг Германтай хийхийг л бодож байвал дээр юм сан! Тэр чинь л та нарын авс болно доо! гэж Самгины ард бүдүүн дуутай хүн гомдоллон ярих нь

	— Манайхны сэтгэгчид баян авгай нар шиг л байх юм. Нэг баян авгай загалмайтны аянд явж байгаад хөлөө гишгүүлж, “Пээ, ямар бузар муутай юм!” гэж голын хийтэй юм шиг бархирч байсан гэдэг Нөгөө нэртэй цуутай зохиолч Леонид Андреев ч мөн л тэр шиг юм. Оросын ардууд Номхон далай тийш зүтгэж байхад зохиолч маань, “Аяа, цэргийн даргын хөлийг таслав! гэж дэлхийгээр нэг хашхирч байх юм! гэнэ.

	Шөнтгөр хамарт босож Самгины толгой дээгүүр:

	“Сайхан инээдэмд” их мөнгө өгдөг шүү. Тэр Андреев чинь, ариун санваартан хүнийг бурхангүйчүүл гэж бичсэн дээ... гэв.

	Галт тэрэгний дохио хангинаж, зогтусахад вагонууд сэгсрэгдэж, хүмүүсийг найгуулав. Галт тэрэг ч шийхнасаар бөөн цасан манан дунд зогсов. Шөнтгөр хамартын дуу улам чанга хадав. Тэрээр малгайгаа авч сугандаа хавчуулаад, бодвол тэр гараар далайхгүй гэсэн бололтой, нөгөө гараар далайж байгаад модон хайрцагт хадаас асгах адил дуржигнатал ярих нь

	— Нийслэлд зохиолчид, хөл нүцгэн уранхайчуул, архичин, тэмбүүтэн, ер элдвийн... боловсон хүчнүүд, өнгөр хөгц цөм эрх чөлөөг хүсэж, үндсэн хуулийг олж аваад бидний хувь заяаг шийдэх гэж байхад бид энд дэмий балай юм ярьж, элдэв цэцэн гоё үг зохиож, цай ууж сууна биш үү! гэж мөнөөхөн муурын зулзага авч яваа эхнэрт хандаж, — Юу гэдэг бил ээ, хэрхэн үг ярьж буйг чагнахад сонин байна. Юм бүхнийг ярьж байна. Гэтэл юу ч хийж үл чадна гээд сугандаа хавчуулсан малгайгаа авч нударгандаа өлгөөд хэнхдэг шааж

	— Би бүх Орос орныг тойрч ч явлаа, хөндлөн гудас ч тууллаа, тоонолжлон хэрж ч явлаа. Гадаадын олон орноор ч явж үзлээ... гэж ярьж байтал галт тэрэгний дохио дахин хангинаж, вагонуудыг угз татан чирсээр цасан манан дундуур цааш хөдлөв. Галт тэрэгний хангир жингэр хийх чимээ бүдэг сулхан болсон юм шиг байлаа. Шөнтгөр хамартын дуу ганцаар тод хадна. Хүмүүс диваан суудлын түшлэгийн дээгүүр түүнийг дуугүй харцгааж, зарим нь гудамд тамхи баагиулна. Самгин нөгөө шөнтгөр хүн нүүрний торон үрчлээг хэрхэн өргөн нарийн болгож, бөндгөр толгойн арзгар үсийг хэрхэн сэгсгэнүүлэн, хөмсгөө хөдөлгөж байхыг ажиглан сууна. Манай хүн хэдий халууцаж улайсангүй авч дух, санчигт бөөн хөлс бурзайхад малгайгаар шувтран ярьсаар байв.

	— Цөмийг ятгаж, цөмийг муучилж гүйцлээ! Зохиолчид Оросыг хашаа, байшингийн үүд адил давирхайдаж гүйцлээ... гэхэд нь мөнөөхөн шог хошин сэтгүүл уншигч атигар хүн

	— Худлаа! гэж ээрэн бархирсанд илтгэгч маань түүнийг үс ноос болсон нударгаар зангаж

	Сэтгэхийн эрх чөлөө! Чи муу чөтгөр, дуугүй сэтгэ, битгий дуу гар, битгий уруу тат... гэсэнд гудмаас нэг хүн

	— Зөв! гэж хашхирав. Гэтэл зарим нь инээлдэж, зарим нь исгэрэлдэнэ. Атигар монхор эр сэтгүүлээр нүүрээ таглаад

	— Ямар шал балай юм бэ! гэж жигшин өгүүлэв. Цоохор хүн Самгинд хандаж

	— Зөв ярьж байна. Хүн бол халуун тогоо адил дотроо буцлаад гадагшаа буцламгай халуун ус үсэргэхгүй байх ёстой. Гэтэл би үсэргэсэн хүн... гэв. Эхнэр нь

	— Галзуугийн газар гурван сараар орсон юм гэж нэмж хэлээд нөхрийн тоссон гарт дахин цаастай чихэр шургуулав. Илтгэгч халууцаж улайгаагүй авч хөлс цутгах нүүрийг малгайгаар шувтран шувтран их л хавтайгаар

	— Ардууд эрх чөлөө шаардаагүй байна. Ардууд гэдэг бол тариачид юм. Тэдэнд ганцхан эрх чөлөө, үс сахлаа ургуулах эрх чөлөө хэрэгтэй гэсэнд сэтгүүл уншигч

	— Үсийг хяргах гэж үү? гэхэд нь шөнтгөр хүн түүний дээрээс тонгойж

	— Хяргах гэж! Та нараас бол улс юу хяргаж авах юм бэ? Та нарт ном сургах гэж хэчнээн их мөнгө гаргаж байна вэ! Та нар сангийн мөнгөөр арван жил ном үзээд үймээн самуун дэгдээж, мужийн жанжин, төрийн сайд нарыг л буудаж байгаа шүү дээ... гэж уурсаж чарлав.

	— Хайрлах хүнээ олов оо! гэж гудмаас нэг хүн бархирсанд бас нэг нь чанга исгэрэв.

	— Би тэднийг хайрласан биш, тэгээд ашиггүй гэж ярьж байна. Бидэнд хийх ажил байна уу, байна. Японы дайны ичгүүрийг засах хэрэгтэй байна. Гэтэл бид юу хийж байна? 

	Үүнээс хоёр жилийн өмнө энэ хүмүүс, ийм сэдвээр ингэж ил ярьж зүрхлээгүй байсан бил ээ. Эд олон заваан юм яривч түүнийг утгаар нь биш хэлбэрээр нь тайлбарлаж болно гэж Самгин бодож байжээ.

	“Үнэндээ эдний ярианы утга санаа хэдий зэрэмдэг боловч хүмүүс улс төрийн талаар юм бодож, аж амьдралыг ихээр сонирхдог болох нь чухал юм. Тэр нь тухайн цагт алдаа эндэгдлийг илрүүлнэ...”.

	Галт тэрэг дахин учиргүй чанга гууглаж, ямар нэгийг мөргөсөн мэт зогсоход зуушны газрын аяга таваг харшлах чимээ гарч, босоо явсан улс найгалзан бие биеэс шүүрч, мөнөөхөн диваан суудалд сууж явсан эхнэр огло үсрэн Самгины өвдөгнөөс тулж

	— Юу гээч болж байна аа? гэж дуу алджээ. Шөнтгөр хүн тавиур дээрээс сагстай юмаа авах зуур

	— Машинч нь согтуу яваа биз гэж гунигтай өгүүлэв.

	Өртөөний тавцан дээр жагссан цэргүүдийг харагдуулахгүй гэсэн шиг гадаа өтгөн цагаан... манан татсан байв.

	— Хэн нэгнийг угтаж байгаа биз гэж шөнтгөр хүнийг хэлэхэд вагоны үйлчлэгч хойноос нь гарахдаа

	— Хэнийг ч угтсан биш, эндээс баривчлагдсан хүмүүсийг ачих юм... гэж засаж хэлэв.

	Сайх эхнэр санаа амарсан мэт уртаар амьсгаа авч инээвхийлэн

	— Жаднууд нь самны шүд шиг ярайжээ! Эд мөнөөхөн самуун дэгдээсэн бөөснүүдийг шүүрдэж яваа биз! гэж “наманчлаад, нөхөртөө

	— Энд гуанз бий, оръё гэв.

	Мөнөөхөн муурын зулзагатай дуугүй эхнэр ч их л дороос авч санаа алдаад мөн гарав.

	— Аймшигтай улс шүү! гэж нөгөө ээрүү шивгэнэх нь сонсогджээ. Тэр хүн ч бас үг ярихыг хүсэж байгаа бололтой. Тэрээр диваан сандал дээр тонгочиж, сэтгүүлийн хуудсыг гансаараа эргүүлэн, нүүрнийхээ өмнө далбалзуулж байна. Уруул нь төмбийж, цэнхэр нүд нь гомдсон мэт гялбалзаж байжээ.

	— Ийм хүмүүсээс дайжиж, сүмд очиж суумаар санагдах юм! гэж тэр хүний гомдоллон ярихад Самгин толгой дохиж, ээрүүгийн үг ярих гэж их хүч гаргаж байхад өрөвдөж байжээ. Цаадах нь ягаан уруулаа дэлгэж инээвхийлээд

	— Эсвэл дорго шиг нэг нүхэнд ганцаараа байх юм сан... гэв.

	Гэтэл диваан суудлын араас нэгэн сахалтай хүн босож

	— Дорготой нэг нүхэнд үнэг байх нь олонтоо байдаг гэв. Тэр хүн тийнхүү зэмлэх янзтай хэлээд гарч одоход ээрүү эмээсэн шиг тугдайн суужээ.

	Галт тэрэг залхмаар удаан зогсжээ. Буудлын байшингаас цоохор хүн эхнэртэйгээ орж ирэв. Эхнэрийн цагийг хүн огтлон авчээ. Эхнэр их л зэвүүцэн тургиж, улайсан нүдний ганц нэг дусал нулимсыг хуруугаар арчиж байгаад

	— Их үнэтэй цайтай биш ч гэсэн хуучны цаг юм сан. Намайг хадамд очоогүй байхад эмэг эх минь бэлэглэсэн юм гэж ярив.

	Гэтэл вагоны нөгөө булангаас нэг чемодантай юм, хайрцагтай бялар хөгжим алга болжээ. Самгины ард мөнөөхөн бүдүүн дуутын дуу гарч

	— Саяын яриа хүн бол хэзээний хулгайч эр. Түүнд бас хамсаатан нар нь байсан байна. Наадах нь биднийг гоё үгээр хуурч байхад цаадуул нь түүгээр ажиллаж байсан байна шүү гэсэнд цоохор хүн түүний үгийг зөвшөөрч

	— Тэр ч хэний мэдээжийн илэрхий арга шүү дээ гэхэд нь бүдүүн дуут уурлаж

	— Тэр хүн яагаад хүн болгоны үг ярихад орь дуу болоод байсан бэ? Бодогтун! гэв.

	— Эзэн, та ч бас үг ярьсан шүү дээ.

	— Би бол оюуны хүн.

	Самгины сууж явсан тасалгаанд нэг гартаа том хар чемодан, нөгөөдөө боодолтой ном бариад бас хоёр боолттой юм суран бүсээр холбоод хүзүүн дээгүүрээ тавьсан овор том биетэй хүн багтаж ядан орж ирээд янцаглаж, чемоданаа тор дээр хаяж, хоёр боодолтой ном тавьтал гурав дахь боодолтой ном задарч, хоёр ном сайх ээрүүгийн өвдөг дээр унатал ээрүү

	— Мэдэлтэй байгаарай! гэж ширүүхэн хэлээд хоёр номыг шал дээр түлхэн унагаж буланд атийн суув.

	Шинээр орж ирсэн зорчигч өтгөн бор хөмсгөө өргөж, нөгөө ээрүүг хормын төдий ширтэж байснаа гайхалтай яруу дуугаар

	— Ном яагаад шал дээр хаяв! Алив өөд татаарай! гэхдээ “о” үсгийг онц тод дуудна.

	— Би таны зарц биш...

	— Тэр дэмий. Хүн хүндээ хэзээ ч зарц, ондоо яах юм. Алив дээш нь аваарай!

	Ээрүү хүн үг дуугарсангүй буланд улам шигдэн суухад номын эзэн түүний мөрөн дээр гараа тавиад гурав дахь удаагаа их л тайвнаар

	— Дээш нь аваарай! гэв.

	Нөгөө тасалгааны хүмүүс цөм босож диваан суудлын түшлэгийн дээгүүр өнгийн харж хэрүүл үүсэхийг хүлээж байв.

	— Таны үгийг дагая гэж ээрүү царайгаа хужийлгаад нүд ирмэж, номыг авч диваан дээр хаяв.

	— Тэгэлгүй яах вэ! гэж цагаан хөмсөгт сэтгэл дүүрэн өгүүлээд хажууд нь сууж, — Номыг хөл дороо хаяж. болдог юм уу?. Энэ. бол бүр ч Миллийн “Учир шалтгааны ухааны сургаал” гэдэг ном. Жаран таван оны Вольфын хэвлэл юм шүү! Уншаагүй байж хөл дороо хаяж болохгүй шүү! гэв.

	Тэр хүн бол бөндгөр цагаан толгойтой, арзгар ширүүн үсээ богинохон тайруулсан агаад дээд уруулын сахал эрүүний хийгээд хацрын сахал үснээс урт ургасан, зузаан уруултай, мөн зузаан чихтэй ийм нэгэн байв. Өтгөн хөмсөгний дороос булингартай бор нүд гялбалзана. Тэр хүн Самгины нүүр өөд нэгэнт ажаад цоохор хүн, түүний эхнэрийг харж, хүнд зузаан пальтоны хармаанаас цаасанд боодолтой юм гаргаж, задлан, хачиртай талх гаргаж, хөмсгөө атируулан

	— Тэнэг амьтан! Гахайн махтай гэсэн чинь хиамтай талх өгчээ! гээд бахим бүдүүн хуруугаар талхыг цаасны хамт базаж торон дээр хаяв. Хүмүүс түүнийг чимээгүй ажиглан харцгаана. Цоохор хүн тэссэнгүй

	— Та ном зардаг хүн үү? гэв.

	— Ном худалдаж авлаа.

	— Унших гэж үү? 

	— Байшин дээвэрлэх гэж.

	Цоохор эр царайгаа улайлган мушилзаж

	— Ном зарж явдаг хүн ч бий шүү! гэсэнд, — Тийм гэж үү? Цоохрын эхнэр санаа алдаж

	— Одоогийн хүн яасан муухай зантай болов. Урьд хүмүүс их л сайхан зантай.. гэсэнд номын эзэн тэр эхнэрийг харсан ч үгүй өврөөс модон хайрцаг гаргаж, тамхи ороов. Уйдаж хоцорсон улс тэр хүнийг бүр ч ёозгүй харцгааж байхад цоохор эр

	— Энд мохоор татаж болохгүй шүү! гэж шазруунаар өгүүлсэнд цаадах нь

	— Хэн хорьсон юм бэ? Би зөөлөн тамхи татдаггүй, утаа бол адилхан утаа даа. Харин мохоор бол хор багатай тамхи гэв. Цоохор эр салахгүй

	— Та чинь эмч хүн биш биз гэсэнд эхнэр нь түүнд нэг чихэр өгч

	— Байг, бүү хэрэлд. Май үүнийг бушуу хүлх! гэв.

	Хүмүүс цөм царайгаа барайлгаад байхад лав хэрүүл гарах нь гэж Самгин бодож байжээ. Нөгөө ээрүү атигар хүн хортойгоор мушилзаж нүдээ онийлгоод үзтэл хэрэлдэх янзтай уруулаа хөдөлгөж байв. Номын эзэн ногоовтор утаа баагиулж, цоохорт

	— Би хүний эмч биш, малын эмч хүн гэв. Бүдүүн дуут эр Самгины толгой дээгүүр 

	— Малын л эмч байж таарна даа гэв. Агшин зуур чив чимээгүй болтол малын эмч шуугьтал уртаар амьсгаалж

	— Хошууны тариачдыг галт шүүрээр шүүрдэж байна даа... гэв.

	Малын эмч ингэж ярихдаа, энэ улс надаар тариачдын тухай яриулах гэж хүлээж байх ёстой гэж баттай мэдсэн юм шиг их л итгэлтэй чанга өгүүлжээ.

	— Соймоновын орон сууринаас зөвхөн цуцал, үнс, нэг ёрдгор зуух үлджээ. Тун сайхан байшин, их ч боловсон аж ахуй байсан даа гэж хорссон янзгүй их л бодлогошронгуй ярихад хүмүүс таг чиг болов.

	— Гэвч боловсон байдал гэдэг бол тариачдад олдошгүй зүйл учраас тэдний зөвхөн хорслыг төрүүлнэ. Тэндхийн тариачид бол их ухаантай, сайн улс, би сайн мэднэ. Би энд найман жил боллоо. Тариачид гэдэг чинь ухаан суух тусмаа ууртай хортой болдог улс шүү дээ. Энэ бол тэдний амьдралын жаяг юм гэж ярив.

	— Тэднийг сайн хашраахгүй байна шүү дээ гэж хэн нэгэн сануулан дуугарав. Малын эмч тэр үг хэлсэн хүнийг харсан ч үгүй, ер хэнийг ч харалгүй, тун тайвнаар

	— Тариачдыг биш, та нарыг л хашраах хэрэгтэй юм. Ер нь манайхны тариачид Германд гарсан шиг тариачдын дайн үүсгэхэд хүн гайхахааргүй тийм догшин хэрцгий болсон байна шүү гэсэнд цоохор эр

	— Хаанаас даа, яалаа гэж! Хүмүүсийг эгдүүцүүлж, сэтгэл санааг үймүүлэх хэрэг юу байна? Тэртэй тэргүй дайн болж чадахгүй! Дайн хийхэд буу зэвсэг хэрэгтэй, тэгвэл хөдөө буу зэвсэг байхгүй шүү дээ гэж хангинасанд малын эмч

	— Алексей Толстойн зохиолд гардаг Митька шиг гэдсээрээ түрж дайрахгүй юу! гэж одоо л эдэнтэй маргаж болох нь гэж баярласан шиг дарвайтал инээжээ.

	— Толстойн зохиолыг хэн ч үнэмшихгүй. Тэр чинь Брюсовын хуанли биш шүү! Романууд нь гэж исгэрэв. Цоохор хүний царай хүрэн улаан болж, жижигхэн улаан улаан толбо илэрнэ.

	Би Лев Толстойг яриагүй байна...

	— Бидэнд аль ч ялгаагүй. Германд ямар ч тариачны дайн болоогүй байж болохгүй ч үгүй! Герман хүн бол эрдэм сургуультай улс, бид тэднийг мэднэ ээ. Тэр дайн гэдгийг та нар номгүй бид мэтийн улсыг айлгах гэж санаанаас зохиосон байлгүй яах вэ.

	Цоохор хүн нөгөө малын эмчийг мөргөх гэж байгаа мэт дор гэгч тонгойгоод хэнхдэгийн тус нударга зангидан голын хийтэй юм шиг тийнхүү бархирч байхад цаадах нь үс ноос болсон төвөнхөө гүдийлгэн, амаа жигтэй дугариг болгож байгаад

	— Хо-хо-хо! гэж хачин чанга инээж байв.

	Эхнэр нөхрийнхөө хавирга сүвээ рүү нударч

	— Тэнгэр минь, чи больж үзээч! Эрхэм та ч зайлаад өгөөч! Юунд ингэж хүний уурыг хүргэнэ вэ! гэж малын эмчид хандаж ширүүхэн хэлсэн авч цаадах нь нүдний нулимсыг арчин арчин инээж байв.

	Самгиныг вагоны гудамд гарч явахад эхнэр

	— Ноёд оо, та нар азарган тахиа ноцолдуулаад харж байгаа юу! Яасан ичдэггүй юм бэ! гэж орилж байх нь сонсогджээ.

	Вагоны гудамд бас хүмүүс маргалдаж, хэн нэгэн, — Манай үеийнхэн дэвшилтийн үзэл санаанд итгэж байлаа. Гэтэл материалистууд түүнийг таньж, техникийн дэвшилтийн үзэл санаанд аваачив... гэж ярьж байв.

	Самгин үүдний тавцан дээр зогсоод тэр хүмүүс хөдөө тосгоны эцгийн ёсны аж байдлыг үйлдвэр байгуулах замаар эвдэх тухай ярьж байхыг чагнаж байтал хэн нэгэн хүн Гоголийн гуравласан морьдын тухай эвгүй юм сануулан ярихад Самгин бүр гадагш хүйтэн хонгилын тавцан дээр гарч зогсжээ. Тэнд галт тэрэгний учиргүй харжигнах чимээ гарна. Алс тэртээ цасан цөлийн дээгүүр аягүй ягаан туяа татаж, галт тэрэгний толгой тэр зүгт эргэв. Самгин вагоны дотор хүмүүсийн маргалдахыг чагнасаар алжааж, сэтгэл санаа тавгүй болжээ. Тэрхүү галт тэрэг Самгиныг түүний эцэг, Варавка, мөнөөхөн ширүүн зантай Мария Романовна нарын ийнхүү маргаж байсан өнгөрсөн баларсан үе тийш авч явах шиг санагдах ажгуу.

	“Миний мэдрэл аймаар хувирамтгай болжээ...” гэж Самгин бодно.

	Гэтэл гэнэт тэр вагонд, тэр галт тэргэнд яваа хүмүүс, ер энэ дэлхийн хүмүүс цөм, үнэндээ адгуусан амьтны төдий сонирхолтой учир, аж ахуйн төмөр торонд хашигдаад торны завсраар ертөнцийг харахад зүгээр тэгшхэн харагдах атал ямар нэг гаднын хүчин торны төмрийг тахийлгаж орхивол ертөнц мөн тийм тахир муруй харагддаг ажээ. Үүнээс хамаг хэрэг үүддэг биз гэж боджээ. Гэтэл тэр нь бусдын санаа байв. “Торонд орсон болжмор” гэж Марина хэлсэн бил ээ. Торны тухай өөрөө бодож олоогүйдээ Самгины сэтгэл аягүй байжээ.

	Алсын туяаны өнгө түргэнээ хувирч, тэнгэрийн өнгө улайгаад тосон будгийн хуучин, хямдхан хуулбар зураг шиг харагдах агаад цасан дээгүүр үнс цацаж орхисон мэт эс гялтганах ажгуу.

	“Би ер биедээ гар хүрч болохоор байна шүү” гэж Клим бодсон боловч энэ үгийг бусад хүн түүнд хэлж байгаа юм шиг санагджээ.

	“Марина ч бас өөрөө торонд орсон хүн, ер бас ялгаагүй хомс богино бодолтой хүн. Би бол тийм явцуу хүн биш дээ” гэж яаран боджээ.

	Гэвч энэ үгийг тэр асууж буй буюу нотлон хэлж буй алин болохоо мэдэхгүй болжээ. Галт тэрэгний тавцан дээр нэн хүйтэн байсан боловч хүн болгон маргалдаж, утаа униар татсан вагонд орохыг эс хүсжээ. Нэгэн өртөөнд ирээд вагоны үйлчлэгчээс гуйж нэгдүгээр зэргийн вагонд шилжин суугаад элдэв юм бодохгүй гэж диваан дээр таг хэвтэж авчээ. Харин галт тэрэгний дугуйн түг түг хийх айзамд таарах ямар нэг шүлэг бодож хэвтэхэд даруй эс санагдавч удалгүй

	 

	Агсам морио татаж

	Асаж буй гэрт орно

	 

	гэсэн шад шүлэг хялбархан санаанд нь оржээ.

	“Энэ бол Хамба лам Аваакумын эхнэр байж магадгүй” гэж Самгин бодоод тамхиа асаав.

	Маринын хотод мөн дулаарч, агаарт шар усны үнэр түгжээ. Байшингийн дээврээс том том ус дусалж, тэрхүү дуслууд нойтон чийгтэй төмөр утсанд онож дусах гээд онолдохгүй байхад ханцуй энгэрийн товч товчлогдохгүй ядахад уур хүрдэг шиг уур хүргэх ажгуу. Самгин мөнөөхөн зочид буудлын заваандуу өрөөнд цонхны хажууд суугаад тэр шил шиг тунгалаг дуслыг ширтэн. Маринатай уулзсанаа дурдан санаж байв. Энэ удаагийн уулзалт хэтэрхий ажил хэргийн чанартай, гунигтай өнгөрчээ.

	— Буцаад ирэв үү? гэж Марина гайхсан мэт асуугаад даруй аж ахуй ярьж, суух байшин эрье, чамд таармаар нэг сууц бий юм сан гээд

	— Хоёр цагийн үед би ирье, тэгээд хамт очиж үзэх үү? гэжээ.

	Марина ер нь Климийг зарцаа угтаж буй эзний янзтай угтсан агаад дэлгүүрийнхээ цаад өрөөнд ч оруулсангүй ажээ.

	Одоо хоёр хагас болсон байтал Марина алга гэж Самгин бодож суутал үүд онгойж, буудлын зарц

	— Марина Петровна Зотова таныг гараад ирнэ үү гэж байна гэжээ Марина хожимдож ирсэндээ уучлалт эрсэн ч үгүй, харин

	— Москвад явдлаа бүр шувталсан уу? гэж

	— Шувталсан гэсэнд

	— Их сайн байна гэжээ.

	Манантай байсан тул болгоомжтой аажуухан явж, гол хаалгатай, дөрвөн цонхтой дан байшингийн дэргэд ирж зогсжээ. Шинэхэн төмөр асар саравч дор хоёр цонхны хооронд гуу дотор нэг жигтэй шувууны дүрс баримлаар хийж тогтоожээ. Байшингийн нүүрэн талыг тун болхидуу шавардаж, цэцгийн эрихээр гоёжээ. Хашааны хаалгаар орвол, гол байшинтай залган барьсан гурван цонхтой модон байшин харагдана. Цасан хунгар дарсан хашааны гүнд мөн цасанд дарагдсан цэцэрлэгийн модод сүглийнэ. Хүрэн дээлтэй, нүдэндээ шилтэй намхан эмгэн жигүүрийн байшингийн хаалгыг тайлж өгөв.

	— Фелициата Назаровна, сайн байна уу? Танайд суух хүн ирлээ. Валентина хаана байна? гэж Марина чанга бархирахад эмгэн үг дуугарсангүй, зэвхий хуруугаар дээш нууцгай заав.

	— Дууд! гэж Марина хашхираад энэ эмгэн дүлий юм гэж Самгинд тайлбарлан, онц гэгээтэй бага шиг өрөөнд дагуулан оров. Тийм тасалгаа гурав байх агаад нэг нь зочдын өрөө, нөгөө нь ажлын өрөө, цаана нь унтлагын өрөө бий гэж Марина хэлэв.

	— Цэцэрлэг тийш харсан цонхтой зүгээр тасалгаа. Энд нэг оточ сууж байсан юм, одоо өмгөөлөгч суух нь ээ гэв.

	“Нэгэнт шийдсэн байна шүү” гэж Самгин бодов. Байшингийн зүс царай, дэндүү саруул өрөө тасалгаа Самгинд тусгүй санагдах ба Марина санаа зовоох ажгуу. Дулаан хүрэмтэй, өргөн суран бүстэй бух шиг лужир эр толгой унжуулсаар гүйж ирэхэд Самгины сэтгэл бүр ч тавгүй болжээ. Тэр хүний хамаг биед шувууны өд, өвсний хог наалджээ. Сайх эр Маринын гарыг шүүрэн авч сэгсгэр толгойгоо дор мэхийн үнсэж, мөөрөх шиг дуугарав.

	— Валентин Васильевич Безбедов гэдэг хүн гэж Марина хэлээд түүнийг хачин амархан цааш түлхэж орхисонд Безбедов биеэ шулуун болгоод зогсоно. Самгин ажиглан харвал, Безбедовын нүдний цагаан жигтэй ил, хүүхэн хараа тэртээ цаана мөс адил гялтганаж байжээ. Энэ хүн мебель тавьж өгч чадна, эднийд хоол унд идсэн ч болно, их үнэ авахгүй биз гэж Марина итгүүлэн ярьсанд Безбедов хоолойны өвчтэй хүний дуу гарган

	— Хоолны өртөг авахгүй. Та өртөггүй хоол идэж байхыг хүсэх үү? гэжээ.

	— Яагаад? гэж Самгин хүйтнээр асуувал Безбедов нүдний хүүхэн харааг гялбалзуулан, гараа дэлгээд

	— Зүгээр. Онцгой байлгах гэж гэв.

	— Валентийн чи, битгий дэмий ярь! гэж Марина ширүүхэн өгүүлээд

	— Маргааш Мишаг явуулъя. Та хоёр, хоёр хоногийн дотор байрыг бэлэн болгож амжих уу? гэсэнд Безбедов Маринын гарыг дахин барьж үнсээд

	— Маргааш орой ч бэлэн болгож чадна гэв.

	Безбедов Самгины гарыг жигтэй чанга атгасанд Самгин тэссэнгүй газар дэвсэлжээ. Марина тэндээс Самгиныг дэлгүүртээ дагуулан очив. Тэнд хэзээ ёзооны халуун тогоо буцалж, хэзээ ёзооны тохилог, дулаахан оронд орсон мэт сайхан унтмаар санагдах ажгуу.

	— Валентинаас ичив үү? Тэр хачин зантай боловч чамд саад хийхгүй хүн. Тагтаа шувуунд жигтэй дуртай, тагтаанаас болж эхнэрээ алдчихсан хүн. Эхнэр нь тэднийд сууж байсан отчийг дагаад явчихсан юм. Ер золгүй, тэр мэтээр баахан маяглана. Тэр зэргийн хүнийг эхнэр нь хаях гэдэг ховор юм, хэрүүл бол хүнийг содон болгоно гэж Марина яриад хэсэг дуугүй болсноо маргааш миний өмгөөлөгчөөс ажлаа хүлээж авна биз дээ гээд дэргэд нь очиж тонгойн, дулаахан гараараа хоёр хацрыг хавчиж, эгцлэн харж, хэдий аяархан, эелдэгхэн авч захирангуйгаар

	— За юу болов? Яагаад хөмсгөө атируулав? Өвдөж байна уу? Чанга хашхирч орхивол зүгээр болно гэжээ.

	Хүнээр толгойгоо бариулаад гүлдийж суухад хэдий эвгүй байсан боловч Самгин Маринын гараас толгойгоо татаж авахыг хүссэнгүй. Бас эхнэрийн гялбалзах харцнаас хачин ичиж байжээ. Нэг ч хүүхэн Самгинтай ингэж байсан удаа үгүй. Варвара ч ийнхүү сэтгэл булиглан харж байсан явдлыг Самгин эс санав. Марина түүний толгойг тавьж зэрэгцэн суугаад үс гэзгээ засаж

	— За ярь! Өөрийн тухай ярина уу, яагаад дуугүй сууна? 

	Самгин “өөрийн тухай” ярихыг хэрхэвч хүсэхгүй байжээ. Яръя гэхэд өөрийн учрыг олдоггүй юмыг тэр эхнэрийн ойлготол ярьж чадахгүй байсан биз. Сэтгэл догдлон хөдөлснөө нуух гэж ёжтой инээвхийлэн

	— Чи надаар ном тавиулах гээд байгаа юм уу? Жигтэй юм хүсжээ. Ном тавиулах хэрэг чамд юу байна? гэсэнд Марина мөрөн дээр нь гараа тавиад сэмхэн санаа алдаж

	— Дургүй байвал хэрэггүй. Гэвч хүүхэн биднүүс заримдаа та нарын хүнд үүргээ авч хаяхад тус болдог шүү гэв.

	— Ондоо үүрэг үүрүүлэхийн тулд уу... гэж Самгин нэмж хэлэхэд Марина түүнийг ширтэн инээвхийлж

	— Би чамтай суух гэж бодсон юм алга, надад сэтгэлээ өгнө үү гэж эрээгүй байна гэжээ.

	Маринын цээлхэн зөөлөн дуу хоолой сэтгэл татмаар агаад үзэсгэлэнт царайд нь сайхан инээмсэглэл тодорч, алтан шаргал нүд нь дулаахан гэрэлтэж байжээ.

	— Өөрийн тухай ярих гэдэг хэцүү гэж Самгин сануулан хэлэхэд Марина

	— Тэгвэл хоёулаа юу ярих бил ээ? Урьдаар цаг агаар ярьж байгаад өөрсдийн тухай ярих уу даа? гэв.

	— Чи дэндүү эгэл харах юм...

	— Тийм гэж үү? 

	Самгин түүний нүүр лүү хялайн хараад

	— Болсон явдал, амьдралын зарим хэсгээс ярьж болох юм. Гэхдээ тэр бол би биеэр биш юм... гэж яриагаа их хянамгай намуухан эхэлж, — Амьдрал гэдэг эцэс төгсгөлгүй тэнэг заваан явдал юм. Гэвч тэр нь ямар боловч түгшүүртэй хэцүү тохиолдол байдаг. Тэр чинь хүчээр дайрч, элдэв хэрэггүй дарамтаар хүний сэтгэлийг чилээж дарж байхад тэрэнд дарагдсан хүн өөрийгөө мэдрэхийг больж, аж амьдралыг өвчин гэж үзэх •болно...

	Марина түүний дал мөрийг илж байхад өөдөөс нь харалгүйгээр

	— Миний бодоход ихэнх сэхээтэн өөрсдийгөө тэгж үздэг бололтой. Би бол мэдээж, өөрийгөө хэв шинжит •сэхээтэн гэж үздэг боловч өөрийгөө хүчилж чаддаггүй хүн юм. Би бол социализм... энэ тэрийг аврах чадалтай гэдэгт албаар итгэж чадахгүй хүн юм. Би нэр төрийг боддоггүй учир дотоод сэтгэлийнхээ эрх чөлөөг ихэд хүндэтгэдэг... гээд дуугүй болж “Дотоод сэтгэлийн эрх чөлөө” гэдэг үгээ дотроо цэгнэн тасалгааны хоёр булангийн хооронд алхан

	— Ийм учраас би бол аливаа нам, бүлэглэлд орж гарч явдаг хүмүүсийн дунд харь харагддаг биз... гэж ярив.

	Би ер олон дахин уншиж, улиг болсон номын үг үсгийг ярьж байгаа юм шиг хачин амархан ярьж байна биш үү гэж Самгин бодов.

	— Явж явж эд бүхэн чинь ямар нэг өгүүлбэрийн зүйл юм. Харин болсон явдал бол түүний алинд ч багтахгүй юм. “Би үүнийг үзсэн, түүнийг харсан” гэхээс ондоо өөрийн тухай юу ярих юм бэ? 

	Самгин тасалгааны голд зогсоод тамхиныхаа утааг ширтэж байхад Варавкийн Борисын үхсэн, Макаровын биеэ буудсан тосгоны тариачид, “гэр хотлоороо сүмийн хонх дүүжилж байсан, ондоо нэг тосгоны тариачид талхны дэлгүүрийн цоожийг мулталж байсан, нэг сарын есний жагсаал, Москвагийн гудамжны хориглолт хийж байсан тэр явдлаас аваад хамгийн сүүлд мужийн сайдыг алсан тэр бүхий л үзэж өнгөрүүлсэн явдлууд нь нүдний өмнүүр жирэлзэн өнгөрч байжээ. Энэ олон явдал нэг хэдийхэн хормын дотор хүний сэтгэлд багтаж байхад түүнд нэг сэтгэлийг амруулах юм байх шиг гэнэт санагджээ. Сэтгэлийг амруулахдаа бүр ёжтойгоор амруулж байх шиг санагджээ. Самгин өөрөө мэдэлгүйгээр цагаа гаргасан авч түүнийгээ харалгүй цааш хийжээ. Марина түүний цааш үг ярихыг шаардангуй хүлээж байхыг Самгин мэдээд хар аяндаа

	— Кутузов мэтийн хүмүүсийг би жишээ нь, мэс засалчийн нэг адил хүндэтгэн үздэг юм. Гэвч миний яс хугарсан нь үгүй, надад ямар ч хорт хавдар байхгүй гэж яриад гэгээ муутай дулаахан тасалгааны дотуур бас л холхин явж, нэгэн шөнө хар дарж зүүдэлснээ санаж ижлийн өрөөснүүдийн дунд яаж байснаа бодтол нөгөөдүүл нь дахин шавж байх шиг болжээ. Самгины ижлийн нэг нь Туробоевыг морин цэргийн дарга хэрхэн сэлмээр цавчих гэж оролдож байхыг ажиглана. Гэтэл нөгөө Никонова хүүхэнтэй явдаг ижлийн өрөөсөн бол шал ондоо хүн байлаа. Бас нэг нь түрүүчийн хоёртойгоо шал адилгүй агаад түүхчин Козловын яриаг тун анхааралтай, сэтгэл дүүрэн чагнаж байна. Самгины ижлийн өрөөснүүд маш олон байх авч энэ удаа цөм Клим Самгинд харь харагдах ажгуу. Тэднийг хүчирхийлэгчид гэж хэлж болно.

	Самгин нүдний шилний дээгүүр Маринаг харж, “Муухай зүүд! Би энэ эхнэртэй яагаад ингэж илэн далангүй ярина вэ? Би бол энэ эхнэрийн учрыг эс олов, энэнд ямар нэг аягүй юм байх шиг санагдана. Гэтэл яагаад хамаагүй ярина вэ? ” гэж бодно. Самгины дуугүй байхад Марина том хөхөн тус наманчлаад

	— Степаны тухай чи буруу бодож явдаг хүн байна. Түүнийг би чамаас илүү мэднэ. Түүнтэй явж байсан учраас ч биш, харин... гэж ярьснаа бодвол цаашаа үгээ олохгүй болоод ондоо аялгуугаар

	— Чи бодвол ном их шунаж уншсаар ухаан бодол чинь баахан хөгцөрсөн биз... гэв.

	— Би ном их уншдаггүй.

	Чи нэг байрандаа яг зогсжээ. Ондоо булан тийш ахиж хөдлөх хэрэгтэй байна...

	— Яагаад булан руу гэж? 

	— Жирийн хүмүүстэй нэг дор бай.

	— Ажилчин, тариачидтай юу? 

	Марина тэр асуултыг анзаарсангүй

	— Эхнэрээсээ бүр салсан уу? гэв.

	— Бүр салсан.

	— Их сайн! Одоо нэг хэсэгтээ чөлөөтэй болжээ гэв.

	“Энэ эхнэр миний эгч шиг надтай ярьж байх шив” гэж Самгин бодно. Марина уруулаа долоож нүдээ онийлгоод адар ширтэнэ. Самгин Кутузовын талаар асуух санаатай түүний тийш тонгойтол Марина сэргэж

	— Маргаашаас ажилдаа оръё доо. Миний итгэмжлэгдсэн хүнтэй очиж ярилцаарай, би түүнд урьдчилан хэлнэ гэв. Марина ингэж хэлэхдээ хэдий намуухан дуугаравч одоо чи яв гэж Самгинд ойлгуулжээ. Самгин ч түүний онц халуун, чийрэг гарыг дуугүй атгаж гарч оджээ.

	“Зальтай эм! Үүний далд санааг илрүүлэх гэдэг амаргүй. Гэвч илрүүлэх хэрэг байна уу даа? ” гэж Самгин боджээ.

	Самгин тэр эхнэртэй яаж харилцаж байхыгаа бодож тогтсон нь үгүй. Маринын биедээ эрэмших, захирангуй зан дургүй хүргэх агаад хүний саналыг заавал хэлүүлэх гэж албадах нь бий. Саяын уулзалт Самгинд харамсалтай санагдах бөгөөд Самгин ер хэнтэй ч тэгж үг ярьж байгаагүй бил ээ.

	Самгин маргааш нь хар хар мебель тавьсан саруулхан том тасалгаанд сууж байв. Нүсэр том шүүгээ дотор өрсөн номын алтан хавтас гоёмсог гялбалзана. Тасалгааны эзэн төгөлдөр баян хуурын хөл адил цүндгэр бүдүүн хөлтэй ширээний цаана сууна. Тэр хар хөмсөгтэй халзан хүний шар нүүр үлээсэн гүзээ шиг түнхийж, эрүүнд нь буурал орж яваа шовх хар сахал унжина. Цэнхэрдүү нүдний жижигхэн хар хүүхэн хараа онц тод гялалзана. Дуу нь чанга бөгөөд шуудхан, үг ярихдаа цэвэр орос янзтай тод биш, хооронд нь завсаргүй үргэлжлүүлэх ажгуу.

	— Намайг итгэмжлэгч эхнэр бол... гэж итгэмжлэгдсэн хүнийхээ нэр усыг хэлэлгүйгээр ихэд хүндэтгэн, — Анхааралдаа авч... энэхүү баримтыг тулгуурлан... дурдсан үндсэн дээр... гэж байгаад зориуд давж заалдах гомдлын үг өгүүлбэрээр хүндтэйгээр ярихдаа зузаан уруулаа үл мэдэг чичрүүлэн, хурц нүдээр харан ёжтой инээмсэглэн авай. Ямар нэг юм биеэс түлхэн зайлуулж байх шиг солгой гараар огцом түлхэж байв. Түүний маяглан ярихыг сонсоод энэ хүн Маринад гомдоод, бодвол түүнийг үзэн яддаг боловч бас ширвээтдэг ажээ гэж Самгин эрхбиш боджээ. Тэр хүн Маринатай харьцдаг шигээ Самгинтай ч мөн тиймэрхүү харьцаж байх нь илэрнэ.

	— Ажлын нөхөр өө гэж хэлэхдээ үзтэл олон тасалж хэлэх нь сонстоно.

	— Цаашилбал: Ташууртны салбар шашинд хамаатайн учир цөлөгдөх ял шийтгэгдсэн худалдаачин Потаповын төрөл садны заргын хэрэг энэ байна. Хэрэгтний хөрөнгө хогшлын заримыг санд хураажээ. Миний итгэмжлэгдсэн хүн тэр хөрөнгийг эзэмших ёстой гэсэн үндсэн нотолгоо хараахан учир дутагдалтай байгаа боловч намайг итгэмжлэгч хүн дахин нэг баримт бичиг гаргаж ирнэ гээд байгаа юм. Үүнд миний бодвол намайг итгэмжлэгч тэр эхнэр эд хөрөнгийг сонирхож байгаа биш хэрэв би буруу бодоогүй бол, хүнлэг ёсны талыг илүү сонирхож байх шиг байгаа юм. Ер нь тэр эхнэрийн зорилго бол хэргийг дахин хянуулах гэсэн бодол юм. Гэвч та өөрөө үзнэ биз дээ... гэжээ.

	Маринын хүнлэг ёсны сонирхлын тухай тэр хүн үзтэл харамсан ярив. Ер нь Маринын шүүхэд заргалдсан хэргийн талаар түүний танилцуулсан зүйл улам бүр ножидтой шинжийг хадгалж байжээ. Ажлын нөхөр Фольц түүнд заргын хэргийг танилцуулах гэсэн биш, өөрийн итгэмжлэгдсэн хүндэт хүнийхээ зан байдлыг танилцуулахыг хүсжээ гэсэн бодлыг Самгинд эрхбиш төрүүлж байжээ. Хар бараан танхимын дотор эвгүй муухай үнэр гутаж, найтаалгамаар болж байжээ. Гадаа салхин шуугин ульж, цасан манан хадаж байв. Самгин тэнд хоёр цаг хэртэй суугаад гарч, цасан шуурган дундуур явж байхад нэн ч тааламжтай санагджээ. Хүчтэй шуурга түүнийг түлхэж найгуулж байв. Манарсан цасан шуурган дундаас бараан бараан хувцастай хүмүүс гарч, дэвхцэн гүйлдэх нь үзэгдэнэ. Эндээс амьдралын нэг шинэ зурвас эхлэв гэж Самгин бодож явжээ. Маринатай их болгоомжтой байх хэрэгтэй. Биеэ их сайн барих нь чухал гэж бодтол, “Гуйвшгүй бат дүгнэлтийн төв дунд өөрийгөө тавьж байх ёстой” гэж Брагины хэлсэн үг санаанд орсонд элдвийн юм боддог болсондоо баахан зовж явжээ.

	Түүнээс хэд хоносны хойно Безбедовыг дагуулаад өөрийн суух байрны өрөөгөөр явж байв. Түүний суух тасалгаануудад хуучны бат бөх мебель тавьжээ. Тэдгээрийг бодвол баян эздийн орон сууринаас худалдан авсан бололтой. Валентин Безбедов тэр эд хогшлыг Климд хүлээлгэж өгөөд тоомсоргүй өгүүлсэн нь

	— Хэрэв тавьц багадаад байвал гадаа саравчинд элдвийн новш зөндөө бий шүү. Тэнд номын шүүгээ, төгөлдөр хуур ч бий. Цэцэг тавих уу? Хажуугийн байшинд цэцэг зөндөө. Хүүр оршуулдаг газар шиг шороо үнэртээд байх юм гэжээ.

	Безбедов герман шаазан гансанд тамхи татаж, өргөн хамрын сартгар нүх, амнаас бөөн утаа баагиулна. Ганс нь зузаан, дэгжин янзын цамцны хоёр энгэрийн хооронд унжиж явахад тэндээс бас утаа баагьж байна. Гэвч Безбедов бол герман хүнтэй огтхон ч адилгүй, харин ачааны морин тэрэгний хөтөч байж гэнэт баяжаад шинэ хувцас өмсөж хараахан сураагүй орос хүн лугаа туйлын адилхан харагдах бүлгээ. Түүний үс сэгсийж, нүүр улайж хавагнажээ. Самгинтай зэрэгцээд нүүр лүү нь ичгүүргүй ширтэнэ. Шинэхэн шаахай гутал нь аягүй муухай чахарна. Бас ханиалгаж, сөөнгө дуу гарна. Утаа баагиулж, Самгиныг тохойгоор нударна. Тэгж явтал гэнэт

	— Нэг шог хошин яриа уншив уу? гэжээ.

	— Ямар? 

	— Иванов-Вознесенскийн ажилчны дуулгавартай нэг төлөөлөгч хаанд бараалхаад “Хаант засаг минь яг л хуучин хэвээр үлдэнэ дээ” гэсэн гэнэ. Тэр чинь галзуурч байгаа хүн үү? 

	Хачин л юм даа.

	Безбедов Самгиныг улам чанга сугадаж

	— За сайхан төвхнөөрэй! гээд утаа баагиулж, гутлаа чахруулсаар гарснаа гэнэт дахин шагайж

	— Хаан Москва орж яваа гэнэ шүү! гэжээ.

	Самгин түүний тамхины утааг гараар сэвж, “Энэ адгуус бас улс төрийн бодлого эрхэлнэ ээ? ” гэж боджээ.

	Безбедов бусад бүх хачин хүний нэгэн адил Самгины сонирхлыг татна. Самгин түүний гэрт үдийн хоол иднэ. Тасалгаанд нь элдвийн цэцэг ургамал дүүрэн, номын тавиурт дандаа гадаадаас орчуулсан ном байна. Үүнд Пантлеевын хэвлэл, Майн Рид, Брем, Густав Эмар, Купер, Диккенс мэтийн гадаадын зохиолчдын 114 боть, Э. Реклюгийн “Бүх дэлхийн газар зүй” гэдэг ном байна. Ихэнх ном хавтасгүй, тавиурт арайхан тогтож байна.

	“Гимназийн сурагчийн номын сан” шиг гэж Самгин бодтол Безбедов түүний нь нотлох мэт, номын тавиур тийш дургүй янзтай харж

	— Гимназид байхаасаа цуглуулсан, дандаа шал дэмий ном. Би энэ номуудаас болж, гимназийг дүүргэж чадаагүй юм гэж ярив.

	Ер Безбедовын суудаг байрны юм бүхэн балиар дан шувууны баас, өөрөө ч заваан сэгсгэр толгой, хувцсанд нь нэл өд наалдсан байх нь үзэгдэнэ. Тэрээр хоол их иднэ. Фелициата авгай амттай сайхан хоол хийх атал Безбедов хоол идэхдээ хэтэрхий давстай юм уу, исгэлэн гашуун юм идэж буй мэт нүүрээ үрчийлгээд их л бачим сандруу үмхэлнэ. Хоол идэж цадаад Самгины ам руу харж, санаанаас зохиосон болов уу гэмээр ямар нэг сонин юм ярьдаг бил ээ.

	— Дэслэгч Шмидтийн хойдын буяныг үйлд гэж шашны сургуулийн оюутнууд Петербургийн хамба лам Сергейд тулгасанд цаадах нь үйлдсэн гэнэ ээ! гэж ярьжээ.

	— Та үүнийг хаанаас дуулав? гэхэд

	— Лидия Тимофеевна Муромскаягаас дууллаа. Тэр чинь Петербургтэй холбоотой байдаг хүн, бүгдийг мэднэ гэжээ.

	Чингээд доод уруулаа хазлан, ямар нэг юм хүлээсэн шиг гайхан хараад гэмшсэн мэт

	— Би тэр эхнэрийн ойн ажлыг эрхэлдэг юм. Түүнийг та таних уу? гэжээ.

	— Танина аа.

	— Уйтгартай эм. Тэгж ярьж болж байна уу? 

	— Ярь ярь.

	— Тэр чинь зүгээр нэг эм биш, хотын захиргааны заавал биелүүлэх тогтоол гэсэн үг. Хүмүүс ер нь их уйтгартай болж байгааг та ажигладаггүй юу? 

	— Хүн гэдэг ер нь цэнгэлгүй амьтан гэж Самгин гүн ухаанаар хэлэхэд Безбедов ганц болж

	— Зөв! гэжээ.

	Самгин түүнээс улс төрийн сонин, хотын аар саар хов живийн үг олж дуулах сонирхолгүй болжээ. Гэтэл удалгүй мэдвэл тэр хүн улс төрийн талаар үг ярихдаа, тэжээвэр хүнийхээ сэтгэлийг зугаатай байлгах гэж зүгээр найрсаг зангаар ярьдаг байжээ. Тэрээр нэг үдшийн хоолон дээр гунигтайгаар өгүүлсэн нь

	— Москвад хувьсгалчид банк дээрэмдэж, сая шахам төгрөг авсан байна гэж яриад хацраа төмбийлгөн ихэд харамсаж

	— Шал залхуутай юм! Хүн болгон шар тосны баяраар дандаа хуймаг ярьдаг шиг улс төр ярих болжээ гэжээ. Самгин итгэсэнгүй түүнийг харвал Безбедов гомдож уруулаа төмбийлгөөд гансандаа тамхи дүүргэж байв. Хоёр гурван удаа тийнхүү гомдоллон ярьсанд, энэ гэрийн эзэн их тэнэг хүн юм. Түүнийгээ өөрөө мэддэг боловч нэг их зовдоггүй, харин ч гайхуулдаг шиг байна гэж Самгин бат боджээ.

	“Ийм хүнийг оросууд шал тэнэг гэж нэрлэнэ. Тэнэгийн хувьд хэдий хаширгаатай боловч увайгүй биш, цагаан санаатай хүн юм” гэж Самгин үзжээ. Миний бодсон зөв ажээ гэж тэр бараг өдөр болгон бодно.

	Безбедов нэг удаа үдийн хоолон дээр сайхан хоол идэж, арцны жимсээр хандалсан архи хэдэн жүнз уугаад царай улайж, герман гансаараа тамхи татаж байтал гэнэт уурсаж

	— Цаг их муухай байна, чөтгөр ав! гэж алгаараа чихээ дарж, сэгсгэр толгойгоо сэгсчихэд нь энэ маань улс төрийн сонин юм ярих нь гэж Самгин боджээ. Гэтэл Безбедов зэвүүцэж

	— Хаврын тэргүүн сар гарсан байхад энэ яаж байна? гэжээ.

	— Та юуны тухай ярьж байна? 

	— Би цаг агаарын тухай ярьж байна. Миний тагтаанууд өөхөлж таргалчихлаа. Манай хотод тагтаа их тэжээнэ шүү. Хоёр удаа шагнал өглөө, ер Москвагийнхнаас хамаагүй илүү. Харин манай энд гуанзны эзэн Блинов гэдэг нэг бузар золиг бий. Миний дайсан болоод байгаа юм. Миний Херувима нэртэй гайгүй сайн тагтааг тэр золиг буудсан байхгүй юу. Тэгж годройтож нисдэг тагтаа бүх Орост байхгүй. Муу яргачин золиг дух руугаа үрлэн сум зоолгох вий...

	Гэрийн эзний царай цусан улаан болж, нүдээ цагаанаар эргэлдүүлж, улаан гараар амны алчуурыг айхтар ууртай базалж байхыг Самгин үзэж, энэ хүн яваандаа их агсам, тэр ч байтугай гараг саатай болж магадгүй хүн байна гэж бодоод түүний яриаг сонирхон буй хүний дүр үзүүлж

	— Тагтаа тэжээх их сонин ажил уу? гэсэнд Безбедов ямар нэг хараалын үг дуугарч, исгэлэн ундаан аягалан нэг амиар хөнтөрч орхиод амьсгаагаа уртаар үлээн гаргаж

	— Тэр ямар сайхан ажил болохыг та ойлгохгүй биз гэжээ.

	Безбедов юманд явахыг завдах мэт ширээнээс ухасхийн босож, цонхны дэргэд цэцгэн дунд очиж зогсоод амны алчуураар хөлсөө арчиж, алчуурыг газар хаяад гараа дэлгэж

	— Ухаанд оршгүй ажил! гээд гараа далавч адил дэлгэн дэвж, нүдээ аньж, толгой хаялан үглэх нь

	— Та мэдэж байна уу, тэнгэр огторгуй байна. Гүн цэнхэр, ариун тунгалгийг яана! Бас нар гийж байна! Тэгтэл би гэдэг чинь, би ер юу юм бэ? Нэг муу тэнэг амьтан! Тагтаануудаа тавьж нисгэнэ дээ! Тагтаа эргэн нисэж, улам хөөрсөөр байна. Тэртээ дээр цэнхэр огторгуй дун цагаан харагдана. Хөөрхий миний сэтгэл хамт нисэх нь тэр! Та мэдэж байна уу, сэтгэл гэдгийг! Тагтаа тэртээ дээр хөөрч бараг харагдахгүй шахам болоход гэнэт сэтгэл түгшиж, ухаан балартах шиг болдог юм даа! Эгж ирэхгүй тэр чигээрээ явчихвал яана аа? гэж айдас хүрээд явчих нь тэр»! Гэвч, та мэдэж байна уу, битгий эгж ирээсэй гэж бодогдоод байдаг юм шүү!

	Безбедовын шалхгар том бие чимээгүй инээж байх шиг цэлцгэнэн, царай зөөлөрч тэнийгээд хөлс цутгаж, согтуувтар нүдэнд нь үнэхээр айсан баярласан байдал илэрчээ. Безбедовын тэрхүү инээдэмтэй балай занг үзээд Самгин дотроо талархаж байв. Безбедов дэвж дэвж эцээд амьсгаадан, хэржигнэн, сандал дээр лагхийтэл сууж, исгэлэн умдаа аягалах гэж гадуур нь цутгаж

	— Тун сайхан ажил! Бас бусдад саад болохгүй, бусдад хамаа ч үгүй ариун шударга ажил юм! Бусад дэмий балай юмаар юу хийнэ! За балгая гэхэд нь Самгин түүнтэй хундага тулгахдаа, “Дэмий балай юм яруу найраг болтол манддаг ёс бий” гэж боджээ.

	Безбедов хундагатай архиа аягатай исгэлэн ундаан дээр юүлж, яриагаа үргэлжлүүлнэ. Тэрээр улам ч сэгсийж. сагсайгаад гадуур цамцаа тайлан хаяж, цэнхэр сатин цамцны товчийг ярж, амны алчуураар нүүрээ сэвэхэд ширэлдсэн бор үс нь инээдэмтэй хөдөлж байв. Безбедовтой үг ярихад биеэ барьж болгоомжлох явдалгүй нэн амар хүн учир Климд аятайхан санагдаж байжээ. Безбедов бол байгаа нь л тэр. Элдэв юм асууж шалгаах гэж ер үгүй. Харин түүний эгч болох нэн сонин авгай бол элдэв юм асууж шалгаах тул Самгин түүнд баахан дургүй бил ээ. Тэр үдэш Самгин унтаар явахдаа Безбедовын гарыг гоц чанга атгаж тэр ч байтугай би биеэ хэтэрхий бариад энэ хүнд тал өгч чадсангүй, сайн үг хэлдэг байжээ гэж боджээ. Энэ нь. түүний чалчаа занг өөхшүүлэх гэсэндээ биш, Безбедов бол ганцаар, бодвол золгүй хөвгүүн бололтой. Түүний чалчаа үг хэнд ч хэрэггүй.

	Гэвч Безбедов талархал сайшаал эс шаардах агаад үдэш болгон хотын байдал, өөрийн тухай эцэж цуцахыг мэдэхгүй дуртайяа ярина. Самгин түүний үгийг чагнан суухдаа Маринын тухай хэзээ ярих бол гэж хүлээх бүлгээ. Безбедовын үг яриа хэтэрхий цагаан. балиар гэж Самгин олонтоо бодовч тэр хүн биеэ хайрлахгүй, аж амьдралын бүтэмжгүй явдалд харамсах аялгуу түүний ярианд огт эс дуулдахад онц гайхдаг бил ээ. Безбедов юм ярихдаа номлож сургахгүй, өөрийн тухай ярихдаа, хэдий хаширгаатай боловч сайн хүн шүү гэж үздэг айлынхаа хүнийг ярьж буй адил ярина. Нэг бороотой, салхитай их уйтгартай үдэш Безбедов эхнэрийнхээ тухай ярьжээ. Тэрээр ширээ тохойлдож, сэгсгэр үсэндээ гарын хурууг шигтгээд суухад толгой нь жигтэй том муухай, . нүүр нь маш жижигхэн болж харагдана. Түүний өгүүлэх нь

	— Энэ тагтаанаас болж би эхнэртээ хаягдсан хүн. Миний эхнэр сайн хүн байв. Гэтэл төрөлхийн олонтой ижилсэг хүн юм, ер хүн болгон тийм юм шив. Гэвч би тийм юманд толгой эргэдэг хүн биш юм... гэж ярихдаа “Олонтой ижилсэг хүн” гэсэн үгийг хамраараа баахан гуншаадуу хэлж ярвайж байх нь үзэгджээ. Чингээд гараа ардаа салаавчлаад дургүй нь хүрсэн янзтай

	Би тэнэг улсыг ухаантай, сайн хүн болгох гэж санаа тавиад яах юм бэ! Ухаантай улс бол надтай надгүй аж төрнө. Та бодвол ондоогоор үзнэ байх! Миний бодвол, тэнэг байсан нь ч дээр юм! Энэ талаар эхнэр бид хоёр таардаггүй байсан юм. Түүний дээр тагтаа гай болов. Тахиа тэжээдэг бол эхнэр гайгүй эвлэрээд байж чадах байсан биз. Энэ тагтааг ер үзэж чаддаггүй хүн юм. Ер нь тэр эхнэр өөрийгөө хууртсан гэж санадаг байжээ. Яагаад гэвэл, би түүнд аятайхан санагдсан биш, миний Валентин гэдэг нэр түүнд аятайхан санагдсан байжээ. Ийм нэртэй хүнд нэг ер бусын юм байх ёстой гэж бодсон байлгүй. Гимназид байсан роман шүлэг их уншсан хүн юм. Номыг унших гэж бараг идэж орхино, ер хүмүүс тийм юм шив... гэж ярихад Самгин инээмсэглэн суужээ. Эхнэр нь дөнгөж ноднин намар хаяж явсан атал аль хэдийний өнгөрсөн баларсан юм ярьж буй мэт гунигтай ярьж байх нь Самгинд таатай санагджээ.

	— Магадгүй тахиа, үнээ юм уу, нохой мэтийн амьтан тэжээж, түүний сонирхлыг татах юм санаанд орсон бол миний эхнэр хаяж явахгүй байсан биз. Гэтэл би тагтаа шувууг ухаангүй сонирхсон юм. Энэ бол заяанаасаа миний оролдох учиртай ажил байсан биз. Амьдралын мөн чанар юунд орших вэ гэвэл, тэр хүний зүрх сэтгэлээсээ дуртай ажлаа хийхэд оршино. Пушкин, Чайковский, Миклухо-Маклай цөм өөрсдийн дуртай зүйлд хамаг цагаа бардаг байсан нь үнэн биз дээ? гэхэд Самгин толгой дохижээ. Ер түүний сөөнгө дууг чагнаж байхад тэр ярианд нь нэг шинэ юм мэдрэгдэж авай.

	— Та бол өмгөөлөгч байх дуртай, ондоо нэг хүн мөрийтэй хөзөрт дуртай бол би тагтаа тэжээх дуртай хүн юм. Би ер нь энэ жаргалдаа ташуураад байшингийн дээвэр дээр үхэж, газарт шалхийтэл ойчих бол уу даа гэж эвгүй муухай инээж, үнсний сав байсаар атал гансныхаа үнсийг цайны аяганд сэгсэрч, — Би багадаа юм сурмаар хүүхэд байсан юм. Чин үнэнээр яривал надад ямар ч авьяас байсангүй, зүгээр миний эх, загалмай зүүлгэсэн хүн, “Валентин чамд авьяас билиг бий шүү” гэж итгүүлэн хэлсэн хэрэг. Тэгэхлээр би ямар нэг илбэ үзүүлэх ёстой байлаа. Хүн надаас ямар нэг ер бусын юм хүлээж байхад би дотроо хоосон юм зохиож, худал ярихаас ондоо яах бил ээ? Итгэлийг биелүүлэх хэрэгтэй гэж нүдээ ирмэхэд нь Самгин “Би хэзээ ч санаанаас зохиож ярьсан удаагүй” гэж эрхбиш боджээ. — Тэгж худал ярьдаг зан одоо ч надад бий. Байж боломгүй ямар нэг юм сэтгэлдээ зохиогоод, үнэнээ хэлэхэд, тэр чигээр нь ярьж орхидог юм. Зөвхөн нэг юм эхлээд орхивол аяндаа үг гараад ирдэг юм. Хэчнээн байж боломгүй юм ярих тусам хүн төдий чинээ амархан үнэмшдэг юм гэж инээвхийлэн, нүдээ тас аниад хэсэг дуугүй болж, бодоод

	— Одоо үед байж боломгүй юм ердийн юм болж байна. Би худал ярихдаа өөрийгөө, бусдыг инээлгэх ч гэдэг биш, ер юунд тэгдгийг чөтгөр бүү мэд! Энэ хорвоод ер уйтгартай байна шүү. Байшингийн дээвэр дээр л байвал сэтгэл сайхан байх юм. Намайг гимназид байхад их авьяас билигтэй хүүхэд гэж үздэг байлаа. Надад загалмай зүүлгэсэн хүн л тэгж хөөргөж орхисон юм. Тэр итгэлийг харуулах гэж би баахан танхайрч, тавдугаар ангид байхдаа хөөгдсөн юм. Тэгээд ер бусын дэгжин хувцас өмсөж, нэг шал балай бүрх малгай тавьчхаад тун ганган эр явдаг байлаа. Баян авгай нар надад дурладаг байв. Биллиард онц сайн тоглож чадна гэж бодоод өдөрт дөрөв таван цаг нүддэг байлаа. Гэтэл би яаж чадах бил ээ. Ер нь би ямар ч юманд авьяасгүй хүн гэж ярив.

	Безбедов тэр сүүлчийн үгийг үзтэл сэтгэл дүүрэн өгүүлж санаа алдаад бөөн утаа савсуулж, нүүр нь харагдахгүй болжээ. Самгин мөн тамхи татаж, энэ хүнийг миний сайнаар үздэг бол арай түрэгдсэн шиг байна гэж бодож байжээ.

	“Энэ хүн бол зөвхөн эгэл хүний дүрийг эсгэж сайн чадаж байх шиг байна. Миний боддог алдаа эндүүрэл болжээ” гэж Самгин бодно.

	Безбедов авьяас билиг, илбэ гэж ярьснаас хойш Самгин тэр хүний талаар эндүүрэн бодсоноо ухамсарч эхэлжээ. Ер нь Безбедовын үг ярианд эвгүй эвгүй юм сэмхэн илэрч байжээ. “Би юмыг санаанаас зохион ярьсан удаагүй” гэж бодсондоо Самгин дотроо ичиж байжээ.

	Би энэ хүнтэй ямар нэг талаар адил байж болох биш үү гэсэн бодол төрөх нь маш доромжлолтой санагдаж байжээ. Самгин түүний шаазан адил цагаахан сэлхэрдүү хавтгай нүүр, түүний цэнхэр сондор адил хүүхэн хараа, хүнд маягийн номой доод уруул, цайвар сахал өргөн хамрыг их л сэжигтэй ширтэж байв. Ер туйлын балай муухай царайтай хүн

	Безбедов учиргүй утаа савсуулан

	— Танд баян авгайд очих дур сонирхол байна уу? Энүүхэнд эгч дүү хоёр зугаатай хөөрхөн хүүхэн бий шүү! Та очихгүй юу? гэхэд нь. Самгин үгүй гэсэн авч энэ бүдүүн эр тэр хүүхнүүдийн дунд яаж байдгийг нь үзэх байжээ гэж боджээ. Самгин исгэлэн улаан архинаас балгаж

	— Та өөрийгөө ямар ч авьяас билиггүй хүн гэж нотлон өгүүлэхэд би нэг л итгэхгүй байна гэсэнд Безбедов биеэс ямар нэг юм түлхэн зайлуулж, хамгаалах гэсэн шиг гараа нүүрний тус дээр өргөөд

	— Ёстой ариун үнэн! Би хөрөнгөгүй ядуу хүн, хэнд ч юугаар ч тус болж чадахгүй гэхдээ үзтэл шийний хүн шиг алиалан, харамч ядуу наймаачин адил нүүрээ өрөвдөлтэй үрчийлгэн хашхирчээ.

	Самгин мөн шургуу тулгаж

	— Гэвч та түүнийгээ сэтгэл дүүрэн юм шиг ярьсныг сонсоход хачин байна гэсэнд

	— Сэтгэл дүүрэн ярилгүй яах вэ! гэж бархиран гараа эвгүй сарвалзуулж, — Танд яаж ярих байсан гэж? Ай, чөтгөр, .. гэж нүдээ бүлтийлгээд баржгар духаа илж, нэг хэдэн хором Самгиныг ширтэн зузаан уруул, хөлстэй хацар нь тэнийж, бахдаж инээжээ.

	— Би бол дүлий хэлгий хүн. Дүлий хэлгий хүнийг ном номло гэж албадаж болохгүй! Мэдэж байна уу? гэж чангаар хэлэхэд Самгин

	— Та их бааштай хүн байна гэж ууртайвтар өгүүлжээ.

	— Яагаад бааш гэж? Миний үзэл тийм юм. Та нар бол хувьсгал, үндсэн хууль ер үймээн шуугианыг хэрэгтэй гэж үзнэ. Би түүнийг чинь хүсэхгүй, огт хүсэхгүй. Яагаад хүсдэггүйгээ, хэлэхгүй, хэлэхийг хүсэхгүй. Хувьсгал бол ашигтай, ялангуяа тэр ажилчин мажилчинд бүр ч хэрэгтэй гэдгийг би үгүйсгэхгүй. Хэрэгтэй юу? Тэгвэл та нар тэр хувьсгалаа хийцгээ! Надад тэр хэрэггүй, би хэдэн тагтаагаа эргүүлж байвал барав. Би дүлий хэлгий хүн! гэж. Безбедов өргөн шалхгар. цээжээ тас тас алгадаж, ялгууснаар инээхэд Самгин “Мал!” гэж дотроо харааж, түүний үгийг юу гэж эсэргүүцэх вэ гэж ууртай бодож байжээ. Гэвч Безбедов юу гэж ч хэлээд нэмэргүй, тэр юу ч гэж хэлсэн “хүсэхгүй” гэдэг ганц үгээр хариу няцааж орхино гэдэг бол илэрхий байв. Гэвч Самгин

	— Тэр чинь аль хэдийний замбараагүй үзэл гэсэнд Безбедов мушилзан инээж

	— Энэ. дэлхий шиг, соёл иргэншил шиг. Гэвч тэр соёл иргэншил чинь замбараагүй үзлийг төрүүлдэг юм шүү дээ. Тэднийг юу гэж нэрлэдэг бил ээ? Тэд чинь хүнийг хоттой хонь харж буй мэт хардаг улс. Гэтэл би өөрөө өөртөө хонь, тэдний зууш болж, ямар нэг гүн ухааны цуугаар амтлуулахыг хүсэхгүй юм... гэж шаазан шиг нүдээ ирмэж байв.

	Самгин түүний хэдийн мэдэх чихний чийр болсон үг яриаг хоёр нэг минут чагнаж байгаад

	— Та ер хүсэхгүй гэдгээс ондоо үг хэлж чадахгүй хүн байна гэсэнд Безбедов

	— Тэгэлгүй яах вэ гэж зөвшөөрөөд пэндгэр улаан алгаа үрж: — Мянган хүн бодож, нэг хүн ярьдаг гэж нэмж хэлээд шүдээ ярзайлган, бас л нөгөө баян авгайгаа ярина. Самгин бас нэг минут чагнаж байгаад ихэд гутран босож явжээ.

	Самгин өрөөндөө очиж гэрэл асаагаад гэрийн гутал өмсөж, жаал ажил хийх санаатай, ширээндээ суусан авч “М. П. Зотоваас Пожога тосгоны тариачидтай заргалдсан хэрэг” гэсэн зузаан хөх хавтсыг хараад нүдээ аньтал харанхуйн дунд шаазан нүдтэй, сэгсгэр буурал толгойтой тарган бие харагдаж, түүний инээх сөөнгө дуу дуулдсаар байжээ.

	“Муухай зальтай этгээд...”.

	Самгин тамхи асааж, хажуугийн харанхуй тасалгаанд ороод бүдэг бор гэгээ сүүмэлзэх хоёр цонхны наагуур холхиж юм бодов. Безбедовын ярианд. Маринын хэлдэг юм гарцаагүй байна. Марина ч бас тэрхүү “үймээнээс” гадна байдаг хүн. Тэр ч байтугай Марина тэрхүү “үймээний” шуурганд автсан хүмүүсийн дунд биеэр байсан мөртөө түүнээс гадна байдаг хүн. “Ашдын жаргал эрэгч” нэг бүлэг хүмүүсийн хуралд суусан нь Самгины санаанд дурайтал оржээ. Тэр бүлгэмийн хуралд Вравкын Лидик ярьсан байжээ.

	Тэгэхэд “Дэгжин хувцасны дэлгүүр” гэсэн хаягтай байшинд өнгө бүрийн хувцастай атал ижил номхон томоотой улс хянамгай гэгч орцгоож, гадуур хувцсаа тайлж, лангуу дээр, хоосон тавиур дээр эвхэн тавиад хойно хойноос “галуу” шиг цувран дөрвөн гишгүүртэй шатаар уруудаж, том гэгчийн урт нарийхан тасалгаанд орцгоож байв. Тасалгааны арын хананд хоёр цонхтой, бусдад юу ч үгүй, ордог хаалганы хажуугийн буланд пийшин, зуух байхыг үзэхэд үйлдвэрийн газар байсан бололтой ажгуу. Тасалгааны дотор бүрэнхий, туурганаас жонхуу, чийг үнэртэнэ. Гуч дөчөөд эрэгтэй эмэгтэй хүн хар, шар матмал сандал дээр дуугай, томоотой сууцгаах бөгөөд бүрэнхийд тэдний нүүр царай эс ялгарна. Зарим нь тонгойгоод өвдгөө тохойлдон суух ба нэг хүн яагаад тогтож суугааг мэдэхийн аргагүй тонгойгоод сууна. Олон хүн толгойгүй юм шиг харагдах бөгөөд тэдний өмнө хоёр цонхны хооронд тавьсан ногоон хулдаасан бүтээлэгтэй ширээний ард Лидия цагаан дээлтэй суух нь нарийхан хавтгай юм харагдана. Лидия буржгар толгойдоо тор углаад нүдний хөх шил зүүжээ. Ширээнээ цагаан бүрхүүлтэй хоёр дэнлүү, бас хоёр лаа бариад шар хавтастай зузаан ном тавьжээ. Хулдаасны ногоон туяа Лидагийн нүүрт ойж, нүүр нь. ногоовтор харагдах бөгөөд нүдний нь шил дотор лааны гэрэл тусна. Лидия хүмүүсийг айлгах гэж тийнхүү хувцасласан мэт санагдах бөгөөд ер түүний байдлыг харвал түүнд хиймэл, жигшмээр юм байх ажгуу. Тэрээр номын хуудсыг илж, толгой хаялан, хамраар гуншиж

	— “Оюун санаа гэж ярьдаг хүмүүсийг бүү буруушаагтун! Номыг хүний бие тавьдаггүй, оюун санаа тавимуй. Оюун санааг буруутгах бол нүгэл мөн. Аливаа нүглийг наманчилж болно, үүнийг хэзээ ч наманчлахгүй!” гэж уншина.

	Чингээд номоос урт хуудас салгаж, дэнлүүний гэгээнд ойртуулж, уруулаа хөдөлгөн чимээгүй уншина. Түүний дэргэд ойртон Марина элгээ тэврээд гэдийгээд сууна. Үнсэн саарал өнгөт туурганы наана түүний цагаахан царай улам ч тодхон ялгаран харагдах ажгуу.

	Лидия нөгөө цаасаа хуйлж

	— София эгчтэн, эцэг, хүү, богд сүлдийг бодож эхлэгтүн! гэв.

	Маринын хажууд салбар шашинтны асуудлаар зохиол бичдэг Кормилицын хэмээх бавгар буурал сахалтай, эм хүний царайтай хүн сууж байв. Энэ хүн ямагт золгүй бэлэвсэн эхнэр адил гунигтай царай гарган явдаг бил ээ. Цээж нь түхгэр тул эм хүнтэй бүр ч адилхан харагдана.

	Самгин тэр хүнтэй Москвад уулзаж байсан нь олонтоо бөгөөд түүнийг санасан зорьсондоо хүрсэн хүн гэж мэдээд атаархаж байсан удаа ч бий. Зохиолч Кормилицын бас нууц шүлэг, ил захидлын хуудас, хянах газраас хориглосон өгүүлэл тэргүүтнийг ихэд цуглуулдаг хүн бил ээ. Зохиолч бол төрийн сайд, хамба нар, мужийн жанжин захирагч, зохиолчдын тухай элдэв шог хошин яриаг хамгийн түрүүн олж мэддэгээрээ нэрд гарсан хүн. Ер хүмүүсийн заваан тэнэг, хатуу харгис, гэмт явдал бүхнийг шүүхийн мөрдөгч адил түүж цуглуулж явдаг хүн бил ээ. Энэ хүн тэр бүхнийг мэддэгтээ эрдэмтэн шинжээч хүн адил бахдан явдаг болохыг Самгин мэдэх боловч тэр хошин шог юмаа ярихдаа, түүнийгээ бусдад бушуухан ярьж санаа амрах юм сан гэж бодож байх шиг байдаг бил ээ. Жижигхэн толгойтой, хар бараан дээлтэй шөнтгөр эм мөнөөхөн Лидагийн сууж буй ширээ тийш очиж, библийн шар судар авч санаанд оромгүй бүдүүн гунигтай дуугаар

	— Бошгыг үзүүлэгч Исании хэмээх хорин дөрөвдүгээр бүлэг гэж хуудсыг эргүүлэхэд “Ашдын жаргалыг эрэгчид” хөдөлж, сандал суудлаа хяхнуулан, хөл гараа зөөж, аяархан ханиалгаж байв. София эгч гэдэг нь бараан алчуур зангидаад толгойгоо өргөж

	— “Тэнгэр бурхан, газар дэлхийг үйрүүлэн, түүнийг хоосолж, нүүр царайг ил гаргаж, амьтан хүнийг үрэн таран болгоюу! гэж цог жавхлантай уншина.

	Зуухны тэнд нэгэн хүн орилно.

	“Газар дэлхийг чандруу дарж, шамшигдуулан үрэгдүүлэх больюу” гэж орилно.

	— “Газар дэлхий дахин уйлж орилох болно», .. гэж их хүч гарган, улам ч авзаатай уншиж байхад зуухны тэнд хүмүүс улам ихээр шуугилдав. Марина Лидия тийш бөхийж ямар нэг юм хэлсэнд цаадах нь түлхүүрээр ширээ дэлдэж, ширүүн дуугаар

	— Чимээгүй бай! гэв.

	Эгнүүлэн тавьсан сандлын хоорондуур нэг хүн явж

	— Би юу ч ухаж ойлгохгүй байна. Эхлээд үйрүүлээд дараа нь нүүр царайг ил гаргана гэсэн чинь юу гэсэн үг вэ? Та минь уучлаарай, аж ахуйн багажийг эвдэж хаяхаар газар дэлхий уйлж орилох болно гэдэг бол хэн бүхэнд ил юм... гэж шийдмэг чангаар өгүүлэв.

	Тэр хүн бол урт дээлтэй, гялалзсан савхитай, намхан, зэгзгэр хүн байв. Түүний нарийхан духан дээр богино танаж хайчилсан сойз шиг ширүүн хар үс өрвийж байх агаад нүүрээ мөлчийтөл хусаад дээд уруулдаа хэтэрхий ихэдсэн хар. сахал ургуулжээ.

	Хүний хөдөлмөрийг хэн үрүүлж байх юм, хаан яагаад ардыгаа захирахгүй болох юм, ер учрыг мэдэх аргагүй байна... гэж адайр чанга ярьж байхад жигтэй эвхрэн тонгойж суусан нэг хүн гэнэт босож урт гэгчийн гар сунгаж, нөгөө хүний дал мөрнөөс шүүрэн автал цаадах нь

	— Чи юунд хүнийг барина? гэв.

	— Энд чинь хүмүүс цуглаад байна...

	— Хүн байгааг би үзэж байна...

	— Чиний ярьдгийг яриагүй байна шүү. та минь...

	— Яагаад миний ярьдгийг яриагүй гэж? 

	Нэг хүн инээд алдаж, олон бүгд ам амандаа үг хэлэлцэх чимээ гарав. Лидия нэг дуу муутай хонх өргөж хоржигнуултал мөнөөхөн муухай ааштай хар хүн ашгүй дуугүй болов. Лидия ч булан тийш Маринаг гэтэн харна. Цаадах нь огт хөдлөлгүй сууна. Самгин түүнийг харж

	“Онгон” шиг гэж бодож суужээ.

	Тэргүүн эгнээнээс нэг эхнэр босож, сэргэлэн дуугаар

	— Наадах чинь харгис цагдаагийн газрын бичээч Лукин гэдэг хүн. Хуурамч сахил тавиад яваа юм гэж бархирав.

	— Наадахаа аваад гар гэж Лидия голын хийтэй юм шиг чарлав.

	Марина нүдээрээ инээж байх шиг Самгинд харагджээ. Олон бүгд Маринаг нүд салгалгүй ширтэж, дотроо бахдаж баярлацгааж байх шиг санагдана. Эрцүүл түүний үзэсгэлэн сайхныг шохоорхон харж байж болох юм, гэтэл эмс юунд тийнхүү шохоорхон харна вэ? Марина энд бас ном тавьдаг гэж үү? Түүний нь мэдэх гэж Самгин тэсэлгүй яарч байжээ. Тасалгааны дотор бүлээн чийг улам ихээр ханхална. Нөгөө бичээчийг хөөж гаргасан хүн орж ирээд Лидиягийн өмнө тонгойн юм хэлж байхад цаадах нь толгой дохино. Түүний нүдний шилнээс хөх гэрэл цацарч байх шиг харагдаж авай.

	— Сайн байна, Захарий ах! гэж Лидия дуугарав. Захарий гэдэг нь эрүүндээ өтгөн хар сахалтай, дун цагаахан гөлгөр нүүртэй, яльгүй бөгтөр. шувтан мөртэй, өндөр хүн байв.

	— Василий ахаа! гэж Лидияг дуудахад эрүүндээ шингэн шар сахалтай, навтгар халзан хүн бүрэнхийн дундаас босож ширээ тийш санд мэнд зүтгэж байв. Тэрээр тоонолжин хээтэй банзал, улаан цамцтай, мөрөн дээгүүр цоохор алчуур тохсон эхнэрийг хөтөлжээ. Цаад эхнэр мөн түргэн явж байхад Василий ах гэдэг нь

	— Айх юмгүй, яв яв! гэж шавдуулах агаад, — Ах эгч нар аа, энэ шинэ хүн ирлээ! гэж баруун солгойгүй бархирч, — Энэ эхнэр биеэр ямар их зовлон эдэлсэн гэж санана! Чөтгөрийн наадам болсон бидний бие махбод юунд хүргэдгийг энэ эхнэр ярих болно доо! гэнэ.

	Эхнэрийг ширээний дэргэд хөтөлж аваачаад хуруугаар зангаж

	— Таисья чи, яаж явснаа ичиж зоволгүй, цөмийг үнэн шударгаар яриарай! Энд дандаа тэнгэрт мөргөх гэсэн улс байгаа, тэнгэрээс ичих юм байхгүй шүү! гээд хажуу тийш үсрэн зайлахад бяцхан царайд нь цаанаасаа баярлан хөхсөн байдал илэрчээ. Тэрээр гараа алдлан бүжиглэх гэж буй мэт дээлийн хормойг галууны далавч адил дэрвийлгэн цовхорч

	— За ах эгч нар минь, юм ч илэрнэ дээ... гэж зэвүүн дуугарч, — За Таисья эхэл, ярь! гэв.

	Эхнэр өрөөсөн гараар ширээ тулж, нөгөөгөөр эрүү. хоолойгоо илж, богино бүдүүн гэзгээ угзарч байв. Тэр эхнэр бол залуу бөлцгөр бараан царайтай, муурынх шиг дугариг нүдтэй, зураас татсан мэт уруултай тийм нэгэн байв. Тэрээр олны зүг хандаж, араараа ширээ түшээд зогсох нь унаж байгаа юм шиг харагдах агаад дэлэн хөх, гэдэс нь эвгүй төмбөлзөнө. Хүн зориуд ингэж зогсох гэдэг тун эвгүй муухай харагдах ажээ гэж Самгин бодож байжээ.

	— Миний эцэг Ижил мөрөнд усан онгоцны замчин байсан юм! гэж хашхираад бодвол түүнээсээ ичиж, нүдээ аниад бачим түргэн ярих үгс эс ойлгогдох агаад нөгөө София эгч гэгч шөнтгөр эхнэр

	— Юу ч дуулдахгүй байна! гэж бархирахад сайх Василий ах гэгч сандруу тэвдүү хүн

	— Таисья чи хамаг хэрэг баллах нь дээ! гэж гомдолтой хашхирч байжээ.

	Кормилицын босож Таисийн өмнө сандал аваачиж тавьсанд цаадах нь сандлын түшлэгээс хоёр гараар зуурч, толгой хаялан гэзгээ мөрөн дээгүүр давуулаад

	— Намайг арван долоо хүрэхэд миний хойд эх үйлэнд сургаж, ном үзүүлээр хийдэд суулгасан юм даа. Би зовж явсан тул хийдэд суух гэдэг сайхан санагдаж би тэнд таван жил болсон юм сан гэж аажуухан, чанга ярив.

	Эхнэрийн бор царай гөлийгөөд гагцхүү хүүхдийнх шиг хөөрхөн бөлцгөр уруул нь хөдөлнө. Тэрээр их ууртайгаар санаанд оромгүй бархиран ярьж байв. Гар хуруу нь сандлын матмал түшлэг дээгүүр өөрийн эрхгүй чичрэн гулгаж, эгц шулуун болоод зогсож байх нь өндөр болсон мэт харагдах ажгуу.

	— Миний гэрлэх хүн бол нэг шар толгойтой хийморьгүй хүн... тун шившигтэй эр байсан юм... гэж гэнэт орилов. Василий ах

	— За тэр дээ! гэж үзтэл бахдах мэт дуу алдана.

	Бусад нь цөм дуугүй томоотой суух бөгөөд Самгины хажуугийн хүнээс нойтон цавуу үнэртэж байх шиг байжээ. Таисьягийн ярихаас өмнө Самгин уйдаж зэвүүцэж байснаа сэргэж, энэ эхнэрийн биеийн галбир Дуняшатай адил юм Дуняша ийм чийрэг биетэй, ийм хөөрхөн амтай шүү гэж бодож байжээ. Маринаг харвал. нөгөө зохиолч чихэнд нь юм шивнэвч цаадах нь аанай сүр жавхлантай хэвээр сууж байхад Самгин, “Ёстой онгон” гэдэг мөн байна гэж бас бодож суухдаа, энэ бүх болж буй явдлыг Марина юу гэж үзэж суугааг олж мэдэхгүйдээ харамсаж байжээ.

	— Ураг болоод удаагүй байтал миний нөхөр, “Эзэн хэрэв чамтай унтъя гэвэл битгий татгалзаарай. Би гомдохгүй шүү. Тэр чинь бид хоёрын аж амьдралд хэрэг болно»гэж ятгаж эхэллээ гэж ярихдаа Таисья хорссон ч үгүй, харин ч басамжилсан мэт өгүүлээд, — Гэтэл эзэн, эзний хүргэн хоёр хоёулаа намайг эргүүлэх болов. За тэгээд би яасан бэ? гэж хашхирахад нь муурын нүд шиг дугариг нүдэнд нь хорслын гал бадрав.

	— Би эзэнтэй нөхрийнхөө тушаалаар явдаг байв. Харин нөхөртөө гомдохдоо эзний хүргэнтэй явдаг байлаа гэж Таисья ярив.

	— Хэц! гэж бүрэнхий дундаас нэг хүн ёжтой дуугарахад хүмүүс хөдлөн, өвөр хоорондоо үг ярилцах чимээ гаргав. Лидия өндийж барьж байсан түлхүүрээр заасанд хар сахалт Захарий мөнөөхөн дуу гарсан тийш очиж юм шивгэнэн ярих нь сонстов. Самгиныг үзвэл. Марина инээмсэглэж байх шиг харагджээ. Гэвч Таисья бүр голын хийтэй юм шиг бархирч байхад хүмүүсийн чимээ даруй намдав. Таисьягийн ярих нь

	— Тэгээд би эзний хүргэнтэй цэцэрлэгийн асар дотор унтаж байгаад эхнэрт нь баригдчихлаа. Эхнэр нь эзний охин шүү дээ. Тэд муусайн чөтгөрүүд, намайг ичгүүргүй хүнд тооцоод өөрснөө намайг ичээж шийтгэх гэж ярилцсан байхгүй юу! гэв.

	Таисьягийн хоолой зангирч дуугүй болов. Сандал хөдөлгөж, хөлөөр шал түг түг цохилон нүд нь ногоон галаар эргэлдэн, амаа ангалзуулавч үг хэлж чадахгүй байгаа бололтой байв. Ямар нэг үл үзэгдэх юм эрүүн доороос цохисон мэт толгойгоо эрс гэдэсхийлгээд зогсоно. Чингээд сая сөөнгө хачин дуу гарахыг үзвэл, шүд зуугаад ярьж буй мэт жигтэй исгэрэх чимээ гарч байжээ. Таисья ярьсан нь

	— Тэгээд намайг ойд аваачиж, шалдлаад шоргоолжны үүрийн хажууд нэг хуснаас дангинатал хүлж, хамаг биед бурам түрхэж, өөрснөө, миний нөхөр, эзэн, түүний хүргэн гурав миний өөдөөс харж суугаад архи ууж, тамхи татацгааж, шалдан намайг шоолж гарлаа шүү. Ай зэрлэг золигууд! Намайг хэдгэнэ, шар зөгий, шоргоолж, ялаа, миний цус, нулимсыг сорж гарлаа шүү. Шоргоолжийг та нар бод л доо, хамрын нүх, ер орохгүй гүйхгүй газар үгүй! Хөлийг минь данги хүлсэн тул чангахан дэвсэж ч болохгүйг яана!

	Самгины дэргэд нэг хүн аяархан

	— Пээ, яасан ичдэггүй юм бэ! гэв.

	Таисьягийн гар хуруу хүртэл цусгүй, цул цайгаад нүүр нь барайжээ. Тасалгааны дотор чив чимээгүй. цөм унтсан мэт болж, Таисьягийн яриа хэдийгээр муухай исгэрэн шуугих үгс нь хэдийгээр ой тутам авч хүмүүс гагцхүү түүнийг ширтэнэ.

	— Анхандаа би чимээгүйхэн уйлж байлаа. Тэр бузар золигуудын бах тавыг хангахыг хүссэнгүй.. Гэтэл нөгөө олон хорхой шавж нүүр нүдгүй шавж... нүд хайран санагдаж, үүрд сохрох болов уу ч гэж бодож байлаа. Тэгэхээр нь хамаг амьтан хүн, тэнгэр бурханд хандаж би байдгаараа бархирч орилж гарлаа шүү. Нөгөө олон ялаа шавж намайг идэж, дотроос хамаг аазгай хор хөдлөөд байлаа. Шавж хорхой миний нулимсан дээр л шаваад байх нь тэр! Би өвдсөндөө, ичсэндээ бархирсангүй тэднээс юунаас ичих бил ээ. Тэр гурав тас тас хөхөрч байлаа. Би тэдэнд хорсон гомдохдоо, хүнийг ингэж тамлаж болдог юм уу? Болохгүй юманд өөрснөө уруу татаад сүүлд нь тамладаг нь... гэж би байдгаараа бархирч байлаа. Юу гэж хашхирснаа би мэдэхгүй хэрхэн амьд гарснаа ч мэдэхгүй. Нэг мэдвэл, миний нөхөр согтуу бархирч, хүлгийг минь тайлахаар иржээ. Миний хамаг бие гал шиг халуун шатаж байсан даа.. гэж Таисья найгалзан унах гэтэл хар сахалт түшин авч сандал дээр суулгав. Таисья гэзэгний үзүүрээр нүүрээ арчиж, хангинатал санаа алдаад хар сахалтаас гараа татан авч

	— Цаад хоёр нь түүнийг зодсон байжээ гэж алгаар хацраа арчиж, алгаа харж, салгалан инээмсэглэж, — Маргааш өглөө нь миний нөхөр “Тэд чинь муу нохойнууд байна. Чи намайгаа уучилж үз. Уучлахгүй бол би тэр модноос чинь дүүжлэн үхлээ»гэж байна. “Үгүй, тэр модонд бузар байхгүй, хар урвагч, тэр модонд чинь би зовлонгоо эдэлсэн юм. Би ер чамд, хүн бүхэнд, тэнгэрт ч хэзээ ч гомдол тасрахгүй!” гэлээ.. Би яасан ч уучлахгүй байсан даа! Тэр намайг арван долоон сар барьж, дандаа гуйдаг сан. Тэгээд архинд орж, өвөл салхинд цохиулаад гэж Таисья ярьж байснаа дотор уужирсан мэт санаа алдаж

	— Үхсэн юм гэж бат чанга өгүүлэв.

	Хүмүүс хөдлөхгүй, таг дуугүй сууцгаана. Лав нэг хэдий хором таг чиг байтал Василий ах босон харайж гараа дэлгээд

	— Ах эгч нар аа, дуулав уу? Энэ эхнэр гэмшсэнгүй харин сайтар сургасан байна! Бид чинь цөмөөрөө биеийн хар гал, шуламсын амьсгалаар хуйхлагдаад цөм зовлон эдэлсэн улс... гэтэл Лидия босож, түлхүүрээр ширээ тогшиж, хөмсгөө ууртай зангидаад, эрс дуугаар

	— Василий ах байзнаарай! Эгч ах нар аа, энэ золгүй эмэгтэй бидний дунд санамсаргүй оржээ. Энэ эмэгтэй юуны тухай ярихыг Василий ах бидэнд урьдчилан хэлсэнгүй л дээ... гэв.

	Таисья бас боссоноо найгалзан дахин суухдаа сандал дээр тогтсонгүй, зөөлнөөр тулган шал дээр унав. Хоёр гурван хүн сулхан дуу алдав. “Ашдын жаргал эрэгсдийн” дотроос олон хүн өндөлзөн харав. Захарий тэгш өнцөгт адил тонгойж, Таисьяг өдөн дэр мэт сэвхийтэл өргөөд үүдэн тийш явахад нэг хүн

	— Халуухан эмийг барьж авчээ! гэтэл бас нэг хүн

	— Ад албиныг битгий эрхлүүл! гэж гунигтай өгүүлэх дуун гарав.

	Эрэгтэй эмэгтэй улс босож Лидагийн өмнө очоод дор гэгч мэхийн ёсолж, гарыг үнсэж байхад Лидия дал мөрөө хөдөлгөн тэдэнд юм ярьж байхыг үзвэл хацар чих нь час улайсан байв. Марина буланд зогсоод Кормилицыны үгийг чагнана. Кормилицын хоёр хөл дээрээ ээлжлэн зогсож тамхины хайрцаг оролдоно. Самгин тэдний хажууд очиход зохиолч

	— Газар тариалангийн үймээн самуунд салбар шашинтан бараг оролцохгүй байна гэж дүлгэнэн ярьж байжээ. Марина.

	— Түүнийг би мэдэхгүй. Та тамхи татах гээд байгаа юм уу? Одоо болох байлгүй. Та нар танил уу? гэхэд Самгин

	— Уулзаж байсан юм аа гэж сануулан хэлэв. Зохиолч Самгины нүүрийг, хөлийг харж

	— Танилгүй яах вэ! гээд тамхи цэрвэн асааж байхыг үзвэл, сахлаа хуйхлах вий гэж сэрэмжилсэн янзтай харагджээ.

	— Энэ чинь хлыстуудын шашинтай адилхан юм гэж би ойлгож байна.

	— Хлыстуудын салбар шашин гэж байхгүй, түүнийг хар лам нар санаанаас зохиожээ, гэж Марина тоомсоргүй өгүүлээд эелдэг тааламжтай инээмсэглэн Лидагаас, — Чиний явдал өнөөдөр нэг л бүтэмжгүй байна уу даа? гэв.

	— Энэ... Терентьеваас болсон байхгүй юу! Дандаа хүний санаанд оромгүй бузар юм хийж явах хүн юм... гэж Лидия хорсолтой өгүүлэв. Марина

	— Үл бүтэх амьтан! гэж товчхон дуу гарч, мөн товчхоноор

	— Шинжгүй хүн гэж нэмж хэлэв.

	— Энэ эхнэр ч ямар аймаар амьтан бэ!

	— Нүдэнд хүйтэн эм... гэж Марина өгүүлж, тамхины утааг сэвэхэд зохиолч уучлал эрж, тамхиа ардаа нуув. Лидия санаа алдаж

	— Харин сайхан ярилаа шүү гэхэд Марина

	— Аймаар юмны тухай хэзээд сайхан ярьдаг гэж залхуурсан мэт өгүүлж, Лидиягийн мөрөөр тэврээд үүд тийш хөтлөв.

	— Таны хэлдэг яах аргагүй зөв шүү! гэж зохиолч зөвшөөрөөд уран зохиолд салбар шашинтны тухай бичихгүй тойроод байх юм гэж харамсан ярихад Марина

	— Бүрмөсөн тойрсон юмгүй. зарим талаар бичдэг гэж хэлэхдээ “Бичдэг” гэсэн үгээ туйлын ёжтой өгүүлэх нь дуулджээ. Тэгэхэд нь, Марина үг ярихдаа урьдаас нэгд нэггүй бодсон байдаг бололтой. Ийм бядуухан хүмүүсийн хуралд би ч гэсэн чам шиг зочноор суудаг гэж Кормилицынд харуулж байх шив гэж Самгин боджээ. Дэлгүүр дотор Лидия, зохиолч хоёр хувцаслаж байхад чамайг би хүргэж өгнө гэж Самгинд хэлээд нөгөө Захарийн чихэнд юм шивгэнэн хэлэхэд цаадах нь их л зулгуй мэхийгээд зогсож байжээ.

	Гадаа гараад хөтчидөө

	— Миний хойноос яваарай гэхэд нь Самгин, “Бидний хойноос гэж хэлэх ёстой биш үү” гэж бодож явжээ.

	Тэд явган явж Марина

	— Саяын зохиолчид би дургүй юм. Юм бүхэнд хошуу дүрж явдаг, ер бүхнийг мэдэх мөртөө их харанхуй хүн. Өгүүллийг мохоо хэлээр бичдэг. Миний нөхөр сэтгэлийн халуунаар элдвийн хүнтэй амархан танилцдаг их итгэмтгий хүн байсан юм. За чи энэ “Ашдын жаргал эрэгчдийн” талаар юу хэлмээр байна? гэхэд Самгин юу ч ойлгосонгүй гэжээ.

	— Ойлгомж муутай шүү! Цэцэн мэргэдийн аль аймшигтай сургаалыг уншиж чагнаж суудаг улс. Тэр нь сэтгэлийг гижигдээд байдаг юм. Ер нь ихэнх хүний оюун сэтгэл сугандаа явдаг юм гэж Марина инээмсэглэн, Климийг тохойгоор ёворч

	— Эм хүнийх бол бүр ч дор явдаг гэж ичгүүргүй нэмж хэлэв.

	Самгин хөмсөг атируулан, би чамайг бүр ч ойлгохгүй болов гэсэнд

	— Лидияг ойлгосон уу? гэжээ.

	— Тэрийг ч бүр мэдэхгүй л дээ! Хоосон сэтгэгч хүний охин, нэг муу тайжийн доожоогүй амьтны эхнэр байж яахлаараа тийм англи янзын хуурмаг сүсэгтэн болдог байна аа? 

	— Чи яасан их ууртай байна! гэж Марина зугаатай өгүүлж, — Хонгор минь, тэгж хувирах ёсон байдаг шүү! Лев Тихомиров эцгийгээ алахад хичээнгүйлэн зүтгээд хожим идэр залуугийн эндүүрлээс тийм хэрэг болсон гэж хүүдээ гэмшиж байсан гэдэг. Хүү нь түүнд бэхийн алтан сав бэлэглэсэн юм гэнэ. Үүнийг надад Лидия ярьсан юм гэжээ.

	Чингээд Климийг гэрт нь хүргээд Безбедовынд цай уухаар оров. Маринын зээ бол эзэндээ сэтгэлтэй зарц адил Маринаг нэн ихээр хүндэтгэж, гэртээ оров гэж маш их баярлан хөөрч байх нь үзэгдэнэ. Гэтэл Безбедовын зогсоо зайгүй хөөрч байх нь нэг л хуурмаг юм шиг санагдах ажгуу. Марина зээ хүнээ цагаан сэтгэлээр шоолж байх агаад гэтэл Марина их л ухаантай эм шиг атал цаадхаа хуурамч аашилж байхыг мэдэхгүй нь хачин санагдана.

	Самгиныг хэрхэн төвхнөснийг Марина үзээр ирээд өрөө тасалгаагаар явж үзээд

	— За яав? Юм бүхэн байна шүү дээ. Ганцхан хүүхэн л алга Валентин амар заяа үзүүлэхгүй байна уу? гэхэд, Самгин

	— Огтхон ч саад болсонгүй гэжээ.

	— Хэрэв саад болоод байвал хэлээрэй. Би номхотгоод өгнө. Чи уйдаж байна уу? гэж Марина ихэд сэтгэл зовонгуй, ялдамхан асуусанд Самгины сэтгэл уярчээ. Самгин уйдсан ч үгүй, тэгэхдээ шинэ газар хараахан идээшээгүй байна гэхэд

	— Аргагүй дээ гэж Марина толгой дохиж, — Нэг газар удаан суугаад юм болгонд дасжээ. Энэ эд хогшлыг ажсангүй, одоо ажвал цөм нүдэнд тусаж байна. Чи биднийг яаж зохион байгуулах гэж байна даа гэв.

	— Чи ёгтолж байна уу? 

	— Юу л гэж бодвол бод.

	Маринын тайван царай, итгэл дүүрэн үгс нэг цагийн өмнө Самгины дуулсан тэр яриаг мартагдуулжээ.

	— Найз минь, хаана ч харанхуй, явцуу байна шүү гэж Марина санаа алдаж, — Гагцхүү сэтгэлийн дотор чөлөөтэй, гэгээтэй байх юм гэж нэмж хэлэв.

	— Амьдралд мөнөөхөн Таисьягийн ярьсан шиг элдэв явдал тохиолдох нь олонтой... тэр бүрийн сэтгэл санаанд орж, бас... гэж Самгиныг гомдоллон ярихад Марина

	— Номоос ондоо хариулах эзэнгүй асуулт гарч ирдэг гэж үү хэмээн Марина тоомсоргүй залгаж хэлээд, — Чи тэр асуултаа орхи гэж нүдээ аньж мушилзан, — Та нарын сэхээтнүүд бие биедээ сээтгэнэхийн тулд гоё асуулт тавьдаг шүү. Та нар бол хэн нь хэнээсээ айхтар вэ гэдэг нарийн юмаар тоглодог шүү. Чингэж бие биеэ мунхруулна. Асуудлыг ухаанаар биш, зоригоор шийддэг. Жишээ нь франц хүмүүс агаарт нисэх гэж оролдож байна. Тэр бол сайн хэрэг. Гэвч түүнийг зөвхөн зориг шийднэ, ухаан бол туслах чанартай юм. Газар дэлхий дээгүүр эрх чөлөөтэй явахыг мөн л гагцхүү зориг сургажээ. Би бол тэрхүү их зовлон эдэлсэн эмийн асуудлыг тун хялбархан шийдэх байна. Юу гэвэл, түүнийг хүмүүсээс зайдуу, горим жаяг хатуухан газар болох сүм хийдэд аваачиж суулгавал барав гэж ярихад Самгин

	— Тэр чинь хэдий чангахан боловч шударга шийтгэл байна гэж зөвшөөрөөд мөнөөхөн София эгч гэдгийн авзаатай дуу хоолойг санаж, тэр юун авхай вэ? гэж асуувал

	— Тэр эхнэр бол рашааны үйлдвэрийн эзний охин. Өөрийн нөхөр, хадам эцэг хоёртоо хор өгсөн гэж хардагдаж, нэг харанхуй хэргийн учир шүүхэд татагдсан юм. Жил хэртэй шоронд суутал цагаадаж, цаад хор өгсөн хүн нь түүний хадам ах болох. нэг архичин эр байжээ гэж ярив.

	Марина Климийн бичгийн ширээнээ суугаад бас нэг харанхуй түүх явдал ярьсан авч Самгин тэр эхнэрийн биеийг шохоорхон харж, үгийг сайн чагнахгүй байжээ.

	— Зургаан сард төлбөрийн хугацаа дуусах болно. Тэгэхлээр түүнээс наана чи Лидия Муромскаягаас эдгээр өр төлөх баталгааг худалдан авах болно. Тийм биз дээ? За одоо баяртай, би маргаашаас арваад хоног юманд явна гэж Марина их л албархаг ярихад Самгин ихэд гайхаж байж...

	Самгин тонгойж түүний гарыг үнсэхэд Марина Климийн духыг үнсээд дал мөрийг алгадаж байгаад

	— За битгий намайг санаад байгаарай! гэж нөхөртөө хэлж буй мэт хэлжээ.

	Маринын хошуу онцгой ялдамхан халуун агаад үнссэн газар нь их л удаан халуу оргиж байх шиг санагджээ.

	Самгин энэ бүхнийг нэхэн санаж, учиргүй тамхи баагиулан, тасалгааны дотуур холхисоор байв. Цонхоор сарны тунгалаг туяа тусаж, гадаа цас хайлж, төмөр утсан дээгүүр. том том алтан шар дусал жигдхэн гулгаж, ямар нэг үл үзэгдэх цэгт хүрээд тасран унаж байв. Самгин түүнийг ихэд удаан ажиглан харж, тийм дуслуудыг тоолж дөчин долоо хүргээд “Юм бүхэн нэг байрандаа” гэж хэн нэгнийг зэмлэн бодно.

	Самгин унтлагын өрөөнд орж хувцсаа тайлж хэвтэхдээ дэнлүүгээ унтраахыг мартаж, өвчтэй хүн адил хагас хажуулдан хэвтээд лааны хурц шар гэрлийг ширтэн, оюун ухаан жолоогүй гэж Маринын ярьдаг зөв байна гэж бодож байжээ.

	“Утга зохиол, уран нийтлэлээр хүмүүжиж, “юмыг шүүмжлэн сэтгэгч хүн” үүргээ гүйцэтгээд одоо тасарч, үеэ элээжээ. Тийм хүний бодол санаа гашлаад шүүмжлэх үзлийн нэг жигдийн зэвд идэгджээ. Тун тодорхой баримтаас шууд дүгнэлт хийж чадахгүй болж жишээ нь, нийгмийн таамаглал, өөрөөр хэлбэл өнөөдрийн тэр “Ашдын жаргал эрэгсэд” мэтийн бурангуй хүмүүсийн суудаг Орос орны социалист хувьсгалын мөн чанарын талаар үл гүйцэлдэх юм бодож суух ажээ” гэж бодоод бусдыг тийнхүү бурангуй гэж нэрлэсэндээ өөрийгөө зэмлэн

	“Би бол бусдад түүхийн биш, дэндүү хатуу шаардлага тавьдаг юм байна. Юмыг түүхийн үүднээс авч эс үзэх дутагдал бол ер нь сэхээтэн хүний согог юм. Сэхээтэн бол түүхийг мэдрэхгүй байж, түүний тухай ярьж бичдэг” гэж боджээ.

	Би бас Дуняшаг буруу бодож, түүний эгэл жирийн чанарыг дутуу үнэлдэг байна. Эм хүнийг мартахгүй байж чадахгүй, тэднийг, өөрийгөө ажиглахгүй байж чадахгүй гэдэг бол муу юм. Францын нэг зохиолч мэргэшлийн дүн шинжилгээ хийх явдал их элбэг байна гэж гашуунаар гомдол тавьж байсан нь бий... Түүний нэр хэн бил ээ? гэж Самгин санаж чадалгүй унтжээ.

	Марина гурван долоо хоног ирсэнгүй. Дэлгүүрт нь хар сахалт Захарий хэмээх гөлгөр цайвар царайтай, хүн худалдаа хийнэ. Түүний бараан нүд үргэлж гунигтай ширтэх агаад юм асуувал товчхон, аяархан хариулна. Өтгөн багил үсэнд нь яагаа ч үгүй буурал орсон тийм нэгэн бил ээ. Самгинд тэр Захарий хувцсаа сольсон гэлэн хүнтэй их адилхан харагдах бөгөөд Маринад эрхэлж чадмааргүй дэндүү унхиагүй амьтан гэж Самгин бодно.

	“Үнэхээр Маринад эрхэлдэг биз. Нөхөр. нь ч бас эрхэлдэг байсан байлгүй».

	Марина намайг албаар өөртөө эрхэлдэг болгож магадгүй биш үү гэсэн бодол Самгины толгойд зурсхийн орсон авч би Маринын сэтгэлтэй амраг биш гэж тэр бодлоо даруй орхижээ. Нэлээн насажсан, туршлагажсан эр хүнд байдаг зангаар Маринаг шохоорхон харавч үнэндээ дур нь хүрдэггүй байжээ. Маринад ер айхтар дурласан юм эс санагдавч түүнтэй уулзаж учрах бүрий Марина өөрийг нь улам ихээр сонирхож байхыг ажиглах агаад Маринад хүний сэтгэлийг татаж түлхдэг нэг жигтэй хүч байх шиг санагдан, тэр нь ямар нэг шинэ юманд хүргэх болов уу гэсэн тодгүй горьдлого төрүүлэх бүлгээ.

	Самгин ямар боловч энэ эхнэртэй тааралдсандаа сэтгэл дүүрэн явах болжээ. Маринатай байхад ганцаараа сэтгэл хямран байдаг нь жаал гайгүй болж, нөгөө талаар бие сэтгэлээ амрааж болом аятайхан байртай болгож өгсөнд нь сэтгэл дүүрэн авай. Нэг хэсэг тийм тайван байхад чухам ямар нэг шинэ чухал явдал болохын өмнөхөн байгаа мэт санагдахын хамт тэр чухал явдлаас сэтгэлийн дотор элдэв будилаан арилж, бат суурийг олж авахад тус болох болов уу гэж бодогдох ажгуу.

	Маринаг ирэхэд Сампин яагаад ч юм, баярласандаа өөрөө боловч гайхжээ.

	Марина ихэд ядарсан бололтой, нүдний нь дор сүүдэр суугаад нүд нь улам гүн, улам хөөрхөн болсон шиг байжээ. Ямар нэг юманд сэтгэл догдолсон янз илэрхий агаад шимтэй сайхан дуу хоолойд нь шинэ, эрс аялгуу илэрч, . нүдээрээ улам ч хурц, ёжтой инээвхийлдэг болжээ.

	— За би ямар сонин ярих бил ээ? гэж Марина инээмсэглэн уруулаа долоож, — Кадетууд дийлж байгааг чи сониноос олж үзсэн биз дээ. Энэ чинь овоо баяртай зугаатай хэрэг юм. Улсын Думд чиний нэг ажилтан өмгөөлөгчид хуралддаг болжээ. Тверид бас нэг мужийн сайдыг цааш нь харуулчихсан гэж уншаа биз дээ? Тариачны төлөөлөгчдийг хаанд бараалхуулж болохгүй гэсэн тушаал гарсан гэж дууллаа. Хүмүүсийг нэг их олноор буудаж хэрэггүй гэж Дурново мужийн сайдад итгүүлэн хэлсэн байна. Ондоо юу бил ээ? Саяхан хаанд бараалхаж үг ярилцсан нэг хамба ламтай уулзлаа. Түүний ярих нь, Орост хамгийн тайван хүн бол манай хаан мөн гэж ярьж байна. Тэгж яриад их л гунигтай санаа алдаж байх юм... гэж яриад минут хэртэй бодож хөмсгөө атируулан

	— Алив тамхи өгөөч! гэжээ. Тамхиа асаасан боловч утааг алчуураар сэвж, нүдээ онийлгоод

	— Хуучны ёстон тун их хөдөлж байна. Манайд чинь нэг нь хуцдаг, нөгөө нь ульдаг хоёр янзын сүмтэй болсон юм шиг байна. Бид шашны юм бодохдоо тун мохоо улс юм. Манай сүм хийд ч их золгүй азгүй юм... гэж ярихад нь Самгин

	— Чи ийм сайхан овор том биетэй хүн байж яагаад ийм асуудал сонирхдогийг би ойлгохгүй юм гэж болгоомжтойхон өгүүлсэнд Марина

	— Шажин бол мэнгэр ханиадтаны хэрэг гэж чи боддог уу? Муухан бодож байна даа. Чухам эрүүл бие л ариун явдлыг шаардана. Грекчүүд үүнийг тун сайн ойлгосон юм шүү гэв. Чингээд нөгөө тамхиа сав зайлдаг аяганд хийж орхиод.

	— Миний үзэхэд шашин бол эхнэр хүүхнүүдийн хэрэг юм. Шажин болгоны дагинас бол эмэгтэй хүн байжээ. Гэтэл сүүлдээ бараг бүх шашин эмэгтэй хүнийг хар нүглийн эзэд гэж үзэж, ихэд доромжлон дарладаг болсон байна. Үнэн алдартны шашинд бол хүүхэд төрүүлэхийг ужид завхай явдал гэж үзэж, хүүхэд төрүүлсэн эхнэрийг сар хагас сүмд оруулдаггүй. Энэ яагаад тэр вэ? Чи бодож үзсэн үү? гэхэд нь Самгин

	— Үгүй гээд Макаровыг ярив. Марина улаан архи балгаж амаа зайлж зайлж, нөгөө аяганд нулимаад

	— Уучлаарай, хоёр өдөр турш амнаас төмөр амтагдаад байх болов гэж уруулаа арчиж, тоомсоргүй гар сэгсэрч

	— Эмэгтэйчүүдийн тэгш эрхийн тухай элдэв өнгийн үзэл бүхнийг хонгор минь, оюун ухаанаар бядуухан улс санаанаас зохион гаргасан юм гэж ярив. Самгин бас дуугүй болов. Марина шүүхэд заргалдсан хэргийнхээ тухай, хуучин итгэмжлэгдсэн хүнийхээ тухай ярьж байв.

	— Ярвагар золиг бас луйварчин байх гэж боддог байна. Эвлэрэнгүй үзэлтэн гэнэ шүү, тэд ер юу олох юм бэ? Хуучны үзлийг баримталбал зөв болно. Түүнийг хүн мэдэхгүй гэж бодоод байгаа юм. Тэр санасандаа хүрч чадах уу даа, чи юу гэж бодно? гэхэд нь Самгин

	— Хүрч болох юм даа гэж зөвшөөрсөнд Марина чанга инээжээ.

	Самгин бол Маринатай ярих бүрийдээ түүний үгээ эвлүүлж, санаагаа гаргаж чаддагт нь атаархах боловч Маринаг явсан хойно бодож үзэхэд мөн л учир нь ойлгогдохгүй, гол санаа нь баригдахгүй өнгөрдөг авай.

	Шашны талаар Маринын ярьсныг Самгин онцын холбогдолтой юм биш, зүгээр л “хоосон өгүүлбэр” биз гэж үзжээ. Марина тэрхүү өгүүлбэрээр үг яриагаа чимэглэн, түүгээр өөрийн хачин зан, биеэ өмгөөлдөг жинхэнэ зэвсгээ халхлан явдаг биз. Марина тэрхүү өөрийн зэвсгийн хүчинд бат итгэх агаад тэр итгэлийн хүчээр үнэн бодит байдалд сэтгэл амгалан хандаж, хүмүүсийн талаар тийм захирангуй дээрэлхүү байдаг биз. Гэтэл тэр зэвсэг нь чухам ямар зэвсэг вэ? 

	Маринын шүүхэд заргалдсан хэргийн материалыг үзэж байвал, нөхөр нь их ухаантай, их шуналтай этгээд байжээ. Газар, ой, хашаа байшин авч дам зарж, орон сууцны барьцаанд их мөнгө тавьж, ер түүний хийсэн олон наймаа үзтэл идэх завших шинж чанартай байжээ.

	Самгин тэрхүү хэргийн бичгийг уншиж суухдаа “Их жаргалтай эр байжээ” гэж дотроо инээвхийлдэг байжээ.

	Тэр явдалд нь Марина санаа эс зовохоор үл барам харин ч амжилттай үргэлжлүүлж байхад, “Маринад ямар золигийн мөнгө хэрэгтэй байдаг вэ? Хангалуун баян байтлаа даруухан амьдрах юм. Бусдыг энэрэн тэтгэх гэж их мөнгө үрэхгүй юм...” гэж боджээ.

	Нутгийн захиргааны даргаас барьцаа ёсоор төлүүлэх өрийн хэрэг Самгины гар дээр ирсэн байв. Тэрхүү орон бууцыг тариачид эвдэн шатаасан ажээ. Маринын ярих нь

	— Тэрэнд төлөх мөнгө байхгүй, тэр чинь мөрийтэй тоглогч, архичин хүн юм. Петербург орж мөнгөн тусламж олж авсан боловч түүнийгээ үүрэн таран хийж орхисон юм. Тэгэхлээр тэр газар миний мэдэлд үлдэхэд нутгийн тариачид надаас худалдаж авах болно •гэжээ.

	Чингээд Самгины дал мөрийг тогшиж чанга инээж

	— Тариачид эзэнтэйгээ хэрэлдэж, худалдаачны авгай замаас нь хожиж байхыг үзнэ үү! Ер ямагт ингэдэг юм даа гэнэ. Түүний ингэж ярьсан үгнээс тийм чиг ичгүүргүй аялгуу олж сонссонгүйдээ Самгин гайхна.

	Марина “худалдаачид хонжиж байна” гэж байн байн ярихдаа ямагт Климийг өдөх гэсэн мэт алиалан ярих бүлгээ.

	— Хэрэв Думд худалдаачин, хар лам нар суудаг болбол сэхээтэн та нар өөдлөхгүй шүү... гэнэ.

	— Ажилчид гэж бий шүү гэж Самгины сануулан хэлэхэд

	— Бий юү дээ? Бий болно. Гэхдээ өдий! гэдэг бил ээ.

	Марина юманд явж ирснээс хойш Самгинд улам эелдэг, улам найзархаг болсон бил ээ. Элдвээр ёжилж, Самгины нэрээ их хичээх занг хөндөхгүй болсон байв. Маринын тэр шинэ харилцаа түүний мөнөөхөн бүрэг найдлага, Мариныг сонирхох сонирхлыг улам хүчтэй болгох ажгуу.

	Самгин хэд хоноод хэн нэгэн гэртээ хөгширсөн авгайн гэрээс ёсоор урьд эзэгнэхийг татгалзсан хөрөнгө зөөрийг эзэмших Маринын эрхийг нотлох хэргээр Ижил мөрний нэгэн хот орох ёстой байв. Тэгэхэд Маринын ярьсан нь

	— Клим Иванович, дашрамд хэлэхэд арван жилийн өмнө тэр газар худалдаачин Потапов гэдэг хүн ямар нэг салбар шашинд холбогдолтой хэргээр ял шийтгэгдсэн юм. Тэр шүүхийн хурал дээр Пенз хотын Клавдия Злягина гэгч нэгний захидлыг уншсан юм. Звягина шүүхийн тэр хурал болохоос хоёр жилийн өмнө нас барсан юм. Бас Яков Тобольский гэгч нэг хүний гар бичмэл байх ёстой. Тэр хоёр бичиг баримтыг олж өгөхийг чамд би “албаар биш амиар” захья. Тэр хоёр бичиг одоо мэдээж хуучин данс харын газар орсон байгаа, тэгэхлээр чи бүртгэгч Серафим Пономарев гэдэг хүнтэй уулзаж тал засах хэрэгтэй. Түүнд тавин төгрөг юм уу, түүнээс ч илүү мөнгө өгч болно шүү дээ. Тэр хоёр бичгийг би маш их сонирхож байгаа юм. Бас ондоо бага сага зүйл цуглуулж байна, хожим нэгэн цагт чамд үзүүлнэ. Владимир Соловьевын захиа, оптин нутгийн нэг өвгөн лам, Зюдергемийн захиа надад бий. “Гүйдгүүдийн тухай” ч бага сага юм олсон. Тэднийг миний нөхөр амьд байхдаа цуглуулж эхэлсэн юм сан. Цөм их сонин зүйл. Тэр бичгийг эрдэм шинжилгээний ажилд хэрэглэх юм гэж чи Серафимд хэлнэ биз дээ гэжээ.

	Марина ингэж үл таних хүний тухай аанай шимтэй сайхан дуугаараа ярихад Самгин түүний сэтгэл татах чадалд автаад тэр гуйсан хүсэлтийн цаад утга холбогдлыг хараахан бодсонгүй ажээ. Гэтэл худалдаачдын суудаг урьд очиж үзээгүй тэрхүү хотод очоод шүүхэд орох гэж байхдаа бичиг баримт хулгайлах хэрэгт завсардан оролцохыг зөвшөөрснөө сая мэдэж, сэтгэл санаа тавгүй болж, “Пээ, чөтгөр ав! Муухай гэнэдлээ дээ!” гэж боджээ.

	Хэдий тийм боловч бүртгэх газрын бохир харанхуй өрөөнд орж, ягаан хацартай хорчгор өвгөнтэй уулзав. Тэр өвгөн зугаатай инээвхийлэн, өлмий дээр сэмхэн сэмхэн гишгэж, аятайхан зөөлөн шингэн дуугаар ярьж байв. Хэрэв тэр өвгөн Самгиныг хатуухан асуусан бол манай хүн учрыг тайлбарлан хэлж чадахгүй байсан биз. Маринын зааснаар салбар шашны судлагч гэж өөрийгөө танилцуулсанд цаад өвгөн тийм ч бэрх хатуу хүн биш байжээ. Самгины үгийг их л анхааралтай чагнаж

	— Уг бичиг баримт мөнгөний холбогдолгүй учраас өгч болох юм. Хар лам нар хэрэглэх гэж аваагүй бол би эрье. Уг нь тиймэрхүү бичгийг шашны хэрэг эрхлэх дээд газар, түүний номын санд явуулдаг юм гэж их л нааштай ярьжээ.

	Хоёр хоноод дахин очвол бүртгэгч өвгөн савхин баринтагтай нэг боодол захидал, дэвтэр үзүүлж, Самгиныг эрээгүй ширтэн

	— Энэ номын гарчгийг толгой эргүүлэхээр бичсэнийг та үзнэ үү. Яков гэхийг зориуд “Иаков” гэж бичсэн байна! Бас “Хүний оюун сэтгэл, бие махбод, шунамын тухай Иаков Тобольскийн бясалгал” гэхдээ бас шулам гэхийг шунам гэснийг үзэхгүй юү. Энэ ер их сонин зүйл байж мэднэ! гэжээ.

	Чингээд дэвтрийг ширээнээ тавьж, болцгор ягаан гараар илж

	— Та бас хорин таван төгрөг нэм дээ гэж шулуухан шаарджээ.

	Самгин мөнгийг нэмж өгөөд хожим дахин ийм үүрэг гүйцэтгэхээс өөрийгөө зайлуулахын тул Маринатай жаахан хэрүүл гаргая гэж бодсон боловч, “Тэглээ гээд дахин ийм юм даалгахгүй болно гэж бодож болох уу? ” гэж бас боджээ.

	Самгин буцах замдаа мөнөөхөн дэвтрийг гаргаж, хөхөвтөр цаасан дээр төмрийн бал зэв шиг шаргал бэхээр бичсэнийг уншин үзвэл

	“Дээд тэнгэр хүнийг хайрлаж, хүн төрөх, түүний бие махбодыг хайрлан үзнэ гэдэг болбоос худал хуурмаг санаа болой. Манай дээд тэнгэр болбоос өөрөө оюун сэтгэл мөн учир бие махбодыг хайрладаг биш, харин жигшин үзмүй. Үүнийг бид юугаар нотолж болох вэ? гэвэл, нэгдүгээрт: Бидний бие махбод бол бохир, элдэв өвчин, үхэл хаталд өртдөг бузар булай эд мөн” гэжээ.

	Цааш хэдэн хуудас эргүүлэн үзвэл, нэгэн газар: “Тэгэхлээр оюун санааг эцэг, хүүгийн урьд хамгийн тэргүүн байранд тавих хэрэгтэй. Учир нь эцэг бол оюуныг биш, оюун бол эцэг ба хүүг төрүүлмүй” гэж онцлон бичсэн байжээ. Самгин дэвтрийг бичгийн саванд хийж, “Ямар шал дэмий юм бэ! Марина арай ч ийм юмыг үнэхээр сонирхдог биш байлгүй. Энэ явдлын хууль зүйн утга санааг ч ойлгосон нь үгүй биз” гэж боджээ.

	Хотдоо ирээд харьж явтал харвал, тэдний гудамжинд хэдэн хөгийн улс зогсож байжээ. Тэнд сугандаа түгээх данс хавчуулсан харгис цагдаа, тоонолжин хээтэй банзалтай, таяг тулсан эмгэн, урдаа бадар аяга зүүсэн сахалтай гэлэн, уранхай ноорхой хувцастай гурван жаал хөвгүүн, цагаан хүрэмтэй багш ийм хэдэн хүн жигүүрийн байшингийн дээвэр өөд ширтэнэ. Дээвэр дээр яндангийн хажууд Безбедов нөмгөн хөх цамцтай, тууш хээтэй өмдтэй найгалзан зогсож байв. Нүцгэн хөл нь дээврийн нимгэн банзанд сармагчны гар адил шигджээ. Тэрээр урт гэгчийн бохир даавуун ширвүүл далайж, исгэрч, орилж, ханиалгаж байхад түүний сэгсгэр толгойн дээгүүр ялдам цэнхэр агаарт бөөн олон тагтаа нисэх нь цасан цагаан цэцгийн дэлбэ бутран байшингийн дээвэр дээр унаж байх шиг харагдах ажгуу. Самгиныг хашаанаа ороход Безбедов

	— Золигууд таргалаад бүр залхуу болчихжээ! За би хөөргөөд залхууг нь гаргаад өгье гайгүй. Та нар харж л бай.. гэж бархирч байв.

	Самгин бүрх малгайгаа авч даллаж, “Тун ч хөгийн хүн гэж улсын ярьдаг үнэн байна” гэж боджээ.

	Үдшийн цайны өмнө Безбедов гол руу явж усанд ороод ирсэн тул үс нь үнгэж хаясан хуучин малгай мэт харагдана. Тэрээр ханиалгаж, хөлрөөд нүүрээ амны алчуураар арчих зуур

	— Муромская иржээ. Хаан Лондон руу оргохыг завдсан гэнэ ээ! Тэгэхэд кадетууд цочиж, харин зүүн кадетууд айсан гэнэ дээ. Ер юу болдог бол бүү мэд! гээд бүгшин ханиалгахад нь нүүр, хүзүү нь жигтэйхэн хөөж улайгаад нүдний цагаан хүртэл улайж бүлтийгээд дэлдэн чих нь чичирч байжээ. Энэ хүний сэтгэл ингэж их хөдөлсөн байхыг Самгин хэзээ ч үзээгүй бил ээ.

	— Харин шинэ сайд Столыпин их аймхай, тэнэг амьтан гэж ярьж байна.

	— Хэнд? 

	— Хэнд ч ярьсангүй гэж Безбедов их л уцаар хариулан

	— Үүнийг тэр өөрөө хэлж байгаа биш. Муромская хэлж буй. Тэр чинь хийтэй амьтан, салхи шиг шороо тоос бужигнуулан явдаг гэв.

	Ханиалгаж болиод нусны алчуурт нулимж, алчуурыг ширээн дээр тавьснаа гэнэт сэжиглэх мэт ярвайж, ганц хуруугаар шал дээр унагаад амны алчуур авч дух санчгаа арчиж

	— Ой мод зараарай, би гадаадад явна шүү гэж хашхирч байна бил ээ! Тэр ой модыг тариачид хэдий түймэрдэж орхихыг хэн ч мэдэхгүй байхад би хэнд зарах юм бэ? Одоо чинь хүн бүхэн айдаг болжээ. Би ч Блиноваас айдаг болов. Тэр золиг миний эсрэг хандаж магадгүй тагтаануудыг минь шатаах гэж бодож байж болно. Саяхан дугуй талбайд “Орос ардын эвлэлийн” цуглаан болоход тэр чинь, “Одоо болно!” гэж орилж байсан шүү. Муу үхээрийн хамраас хүртэл цус гоожиж байна бил ээ... гэж тамхиа татаж бага зэрэг тайвшраад том том солжуу шүд ярзайлгаж

	— “Финлянд хойш тавих гэж байна. Шведчүүд манайтай дайн зарлаж байна” гэж орилж байсан шүү. Ер бантан ч болж байна аа! гэв.

	Безбедов олон хоног сэтгэлийг гижигдсэн сониноо ярих сан гэж яарч байх нь үзтэл ил байжээ. Түүнийг үзээд Самгин мушилзана.

	— Хачин юм. Улсын Думийг нээхэд хаан жанчтай, титэмтэй байхад цаадуул нь урт артай цамцтай байсан гэнэ. Урт артай цамцтай гэл үү, урт хормойтой дээлтэй гэл үү, мэдэх үү? гэхэд нь Самгин

	— Мэдэхгүй гэлээ.

	— Элэг хөшмөөр юм! Ямар цаг гээч ирэв? Англи шиг. Хаан нь жанчтай бусад нь урт артай цамцтай байна гэнэ ээ! Ядахдаа гоёж тэрлэг өмсдөг болоосой! Сайхан хувцастай хүнийг тэнэг гэж харах нь гайгүй байдаг.

	Самгин нүдний шилийг засаж түүнийг харна. Безбедовын амнаас тийм мэргэн үг гарч байхад энэ их тэнэг хүн болов уу гэсэн эргэлзлийг төрүүлэн, дургүй хүрэх ажгуу. Безбедовын ярих сониныг Самгин салхин шуугихыг чагнаж байсан мэт огт тоохгүй байв. Энэ нь нэг зураачийн зураас, будаг ижил олон зургийг үзэхэд хүний санаанд ямар ч бодол бодогдуулдаггүйтэй чанар адил авай. Яриа нь хэдий шог хошин авч цаад утгыг олох сон гэдэг бодлыг эс төрүүлэх нь баахан хачин санагдавч Самгин “Аргагүй юм. Безбедов нөгөө тагтаануудынхаа хэр хэмжээнээс үг ярихдаа өөрөө сонирхоогүй мөртөө будад сонирхуулах гэж албаар ярьж буй учраас тийм хачин санагдаж байгаа ажээ. Ер олон мянган хүн үүнээс болж амьдрал ба албан тушаалаа үрж байхад энэ хүн тун маанаг эр юм” гэж боджээ.

	Самгины уур хүрээд явжээ. Марина хотод байсангүй. Тэрээр найм хоногийн хойно иржээ. Түүний ирэх хоногийг тийнхүү тоолж байсандаа өөрөө гайхаж эвгүйрхэнэ. Самгин нөгөө боодолтой захидал, “Бясалгал” хэмээх дэвтрийг өгсөнд Марина онц тоосонгүй диваан дээр хаяж, туйлын тоомсоргүй

	— Баярлалаа гэжээ.

	Үүн дээрээс Марина өөрийн хүсэлтээр хийлгэсэн тэр хэргийн цаад хууль зүйн утга учрыг үнэхээр ойлгосонгүй ажээ гэж Самгин бат боджээ. Энэ бодлоо тайлбарлан хэлж амжилгүй байтал Марина их л алжаасан янзтай шилэн хүзүүгээ алдлан

	— За, эцэг минь, Петербург тун дүрсгүйтэж байна даа! Лидия намайг улс төрийн янз бүрийн газраар дагуулж явлаа гэв.

	— Та хоёулаа явсан юм уу? 

	— Тиймээ.

	Безбедов үүнийг хэлсэнгүй ажээ гэж Самгин боджээ. Марина хөмсгөө өргөж хөдөлгөн, нүдээр инээмсэглэн байж ярьсан нь, хаан их муухай аашилж байна гэнэ. Думийн даргыг хүлээн авч усан цэргүүд нэг адмиралыг алсныг дуулаад аягүй уурлан шал дэвсэлж байгаад, эвлэрэнгүй үзэлтнүүд хэрэв тэр аллагаа зогсоохгүй юм бол улс төрийн хоригдлуудын амийг өршөөхийг шаардаж чадахгүй болно гэж хашхирч байжээ. Келецкийн мужийн сайд амраг хүүхнээ алчхаад гэм зэмгүй гарсан гэнэ. Думийг хааж чадахгүй байгаад Столыпинд баахан дурамжхан байгаа бололтой. Хурал цуглаанд зүүнийхэн кадетуудыг балбаж, гомдсон нэг нь баруун болж байгаа ажээ гэж ярив.

	— Нэг нэрд гарсан өмгөөлөгчийг үзэв. Шүлэг бичдэг юм байна. Столыпины талаар өндөр сэтгэгдэлтэй, түүнийг их хамгаалдаг хүн гэнэ. Столыпин үндсэн хуулийн үзэлтнийг зориуд хавчиж, тэднийг айлгаж, барууныхны тал руу гүнзгий түлхэх санаатай юм байна. Тэр өмгөөлөгч харахад аятайхан үсчин шиг эелдэгхэн хүн юм. Гагцхүү эрүүгийн гэмт хэрэгтнийг өмгөөлж их дадал олсон хүн юм.

	Марина бараг Безбедовын ярьсныг ярьжээ. Ярихдаа гадаадад явж, харийн орны хүний амьдралыг мөн л ямар нэг тагтааны өндөрлөгөөс үнэлсэн шиг ярив.

	— Чи дүрсгүй хүүхдийн тухай ярьж байх шиг санагдана гэж Самгин хэлэхэд Марина инээмсэглэж

	— Тийм гэж үү? Чавганц шиг үү? Хөгшин багш шиг үү? Чиний хувьсгалч цогт халуун зүрхийг хөргөж орхив уу? Алив тамхи өгөөч гэв.

	Самгин хайрцагтай тамхиа барихад гар чичирч байхыг мэджээ. Учир эс ойлгогдох баг өмссөн тэр эмэгтэйд улам бүр дургүй нь хүрнэ. Мөнөөхөн балай “Бясалгалын” талаар түүний хэрхэн олсон тухай хэлье гэж бодтол Марина түрүүлжээ. Тэрээр тамхиа асааж утааг адар өөд үлээж хойноос нь хараад, аажуу аяархан ярих нь

	— Клим Иванович чи, надад зараа шиг болж харагдах гэдэг чинь дэмий. Чиний тэр арзгар зүү аюултай биш, хатгахгүй. Чи зүрх сэтгэлдээ оюун ухааны гал бадруулах гэж дэмий талаар оролдоно. Чиний зүрхэнд гал бадрахгүй, харин хатах болно. Чи элдвийг бодож биеэ зовоодог биз. Чухам юу бодож явдгийг би мэдэхгүй. Миний мэдэх нэг зүйл гэвэл Дмитрий Писаревын адил юмыг шүүмжлэн сэтгэгч хүн бол аж амьдралд аль хэдийн хэрэггүй болж, хуучирчээ. Ер шүүмжлэл бол ухааны улиг домог болсон зуршлаас ондоо юу ч биш гэнэ.

	Маринаг хоёр гурван минут ингэж ярихад Самгин тэсгэлгүй чагнаж байв. Маринын ярианы тэр бараг бүх санааг Самгин хэдийн дуулсан боловч энэ удаа улам ч нягт ялдам, улам ч найрсаг дуулдах ажгуу. Маринын амнаас алгуурхан урсан гарах үгсийн дотроос ямар нэг илүү хэрэггүй үг олох гэж Самгин ихэд хичээвч олсонгүй, харин Марина өөрийн үгээр Самгины зарим бодол санааг гаргаж байхыг олж мэдэв. Тэр санаагаа би ийм хялбархан, жинтэй гаргаж чадахгүй байсан биз гэж Самгин бодож байжээ.

	“Марина үнэхээр өөрөөс ах насны хүн шиг ярих юм” гэж Самгин бодоод түүний шаргал нүдний гялбааг ажиглажээ. Марина сормуус буулгаж баруун гарын алгыг харж сууна. Самгин энэхэн үес үнэхээр аргагүйдэж байжээ. Марина элгээ тэврээд хөл жийж, гүнээ санаа алдан

	— Миний бие алжаагаад баахан бүдүүн үгээр эвгүй ярьж байж магадгүй, гэвч би сайн сэтгэлээс ярьж байна шүү. Би чам шиг хүнийг олныг үзлээ. Миний нөхөр ч аж амьдралыг өөрчлөх гэж эрмэлздэг хүмүүсийн өмнө гүн ихээр бөхөлздөг байсан юм. Би ч тэднийг тооно. Би бол эм хүн, шашин бүхэнд охин тэнгэр байдаг” гэж миний ярьсныг санаж байна уу? Ямар шашин шүтдэг нь ялгаагүй, ер сүсэгтэй хүнд би дуртай юм гэв.

	Самгины толгойд олон жижиг бодол санаа үймэлдэн, хаалга цонхыг нээсэн тасалгааны дотор салхин шуурах адил шуурч байжээ. Маринын нүүр царай хөдөлгөөн багатай, тод ягаан уруулаар хүлцэнгүй инээвхийлж байх юм гэж Самгин бодно. Гол нь хөмсгөө нэг өргөж, нэг буулгаж наадаж байх нь сонин. Заримдаа хоёулыг зэрэг өргөнө. Заримдаа баруун нүдний хөмсгийг өргөхөд зүүн нүд нь зальтайгаар гялбалзаж байх нь үзэгдэнэ. Маринын үг яриа дууны ая адил дуураймаар биш атал тэр юунд тэгж ярина вэ? 

	— Хонгор найз аа, хувьсгалчид гэдэг чинь ертөнцийг үзэн ядна. Гэхдээ зожиг хайдаг улс биш, хүнийг хайрлана, хүний төлөө явдаг улс юм гэхэд нь Самгин

	— Үүнийг романтик үзэл гэдэг гэв.

	— Тийм үү? 

	— Тийм ээ, чи харин тийм байж чадахгүй биз.

	— Би өөрийгөө хувьсгалч гэж нэрлэв гэж үү? гэж Марина гайхна.

	— Би ч чамайг хувьсгалч байгаасай гэж бодохгүй байна гэж Самгин бодлогогүй үг хэлээд царай улайжээ.

	— Тэр зөв! Би өөрийгөө тэгж нэрлэсэн нь үгүй. Гэвч би чамд нэг үг хэлье. Чи битгий гомдоорой. Миний бодвол олонх сэхээтэн үндсэн хуультай болтол, бүгд найрамдах улс бий болтол түр зуур хувьсгалчийн үүрэг •гүйцэтгэх хэрэгтэй байна. Чи гомдоогүй биз? гэв. Самгин

	— Үгүй гэж худал хэлжээ. Үнэндээ Самгин тэр үгэнд гомдож байсан боловч тэр хорсол нь даруй алга болж, Маринын урдаас үг сөрөхийг хүссэнгүй Түүнтэй маргаснаас үг яриаг нь чагнаж байх сонин байсан биз. Варвара, хожим Макаров ч “хувьсгалчийн үүрэг түр гүйцэтгэх” тухай Зотовын нэгэн адил ярьж байсныг Самгин санав. Тэр бодол их эвгүй, Маринын ярианы ач холбогдлыг бууруулж байх шиг санагджээ.

	— Чи яагаад надтай дандаа ийм юм ярина вэ? Намайг яагаад үнэн сэтгэлийнхээ үгийг хэлдэггүй гэж харддаг вэ? гэхэд Марина сүүрс алдаж

	— Чи ойлгосонгүй. Чамайг шал ондоо хүн болгохыг би хүснэ. Клим Иванович чи, ер ондоо л галд ээвэл хэрэгтэй юм сан, би үүнийг л хэлэх гэсэн юм гэв.

	— Би амрах хэрэгтэй байна.

	— Харин би тэгж хэлээд байна шүү дээ. Амрахад юу саад болоод байна? гэж Марина босоод Самгины өмнө зогсож үс гэзгээ янзалж байх нь том загас адил тун ч уран налархай хөдөлж байжээ.

	“Чи, саад болж байна” гэж Самгин арай л хэлсэнгүй.

	Самгин гарч явав. Түүний сэтгэл нэг л жигтэй. Маринатай үг ярьж урьд урьдаас улам ихээр сэтгэл хөдөлжээ. Марина түүнийг гомдоов гэх янзтай хэлсэн авч Самгин үнэндээ гомдсон юм үгүй. Самгин гудамжны сүүдэр дагаж, ямар нэг жаргалтай айлын цонхны шилэнд нарны туяа тусаж анивчин байхыг харж явахдаа, “Марина их ухаантай, саруул ухаантай хүн байна. Түүнтэй маргаад ашиггүй, ер юу гэж маргах бил ээ? Зүрх гэдэг бол бие махбодын нэр томьёо юм. Хүний зүрхийг энгүүн ярианд эмгэнэлт, уянгын янз бүрийн чанартай гэдэг. Энэ утгаар бол Марина зүрх сэтгэлгүй хүн юм” гэж бодож явжээ.

	Тэртээ уулын ёроолоор шинэ залуу далдуу модны ногоон орой сүндэрлэн, түүний дундаас гэлэнмаа нарын сүмийн хонхны цамхгийн халцархай алтан шаргал орой цухуйна. Түүнээс цааш гүн их жалга болж, жалгын ёроолын ногоон ширгэн дундуур хөхрөн харагдах горхины тэртээ алсын балар ой хүртэл мурилзан оджээ. Юм бүхэн үдшийн гунигт дарагдан намуун зөөлөн харагдана.

	“Үнэндээ Марина надад гомдмоор үг хэлсэн нь үгүй. Би ч түүний боддогоос шал ондоо хүн».

	Энэ бодол нь Маринатай ярьсан зүйлээс үлдсэн гол сэтгэгдэл болж чадахгүй байжээ. Ер тэрхүү ярианаас ямар шуу сэтгэгдэл үлдэв гэж Самгин бодож олохыг яарсангүй, хар аяндаа бодогдоно биз гэж боджээ. Гоёмсог сайхан дан байшингийн цэцэрлэг дотроос ихэмсэг зантай, бүдүүн авгай гарч ирэхэд хойноос нь өндөр залуу гарч ирэв. Залуу хүн дэлбэгэр малгай, америк шаахайнаас аваад шив шинэхэн хувцас өмсөж, таягаа сугандаа хавчуулаад баруун гартаа шаргал өнгийн бээлий хийж явав. Тэр хэдийгээр инээдтэй авч их жаргалтай харагдах агаад жаргалдаа баахан ичингүйрэн яваа бололтой байв. Самгин гимназийн сурагчийн урт дээлийг тайлж, шинэхэн саарал костюм анх өмсөхөд хэдий эвгүй боловч сайхан байж бил ээ гэж бодов.

	“Миний сэтгэл нэг л уярчээ” гэж бодохдоо дотроо инээвхийлэн явав.

	Самгиныг харихад Безбедов хоёр амтай шувууны буу бариад хашаан дотор зогсож байжээ. Тэрээр Самгиныг гайхсан мэт харж

	— Та инээж байна уу? Танд инээдэм, надад ханиадам болоод байна. Сая Муромская ирж намайг Михаил Архангелын эвлэлд хөөж оруулав. Орос улсыг аврах гэнэ дээ! Михаил Архангел гэдэг бол цагдаагийн том дарга, та таних уу? Гэтэл цагдаа нар намайг тагтаа тэжээдэг, ариун цэвэр муу гэж торгодог улс шүү дээ гэж бархиран ярив.

	Безбедов бууны бөгсөөр довжооны шат тогшиж, Самгины замыг хориглон. шүүр шиг сэгсгэр толгой сэгсрэн, — Муромская миний хамаатан биш бол би гартаа нулимж байгаад түүнийг тэр улс төрийн бодлого, эвлэл, Архангелын хамт балбаж орхих байсан даа гэв. Түүнийг үзвэл урьдын янзаар авч Самгины дургүй хүрсэн нь үгүй.

	— Та энэ буугаар юу алах нь вэ? 

	— Үхэр оготно. магадгүй өмхий хүрэн ч байх болно гээд байшингийн дээвэр тийш явав.

	Самгин өрөөндөө орвол их сэргүүн, түүнийг хүлээсэн мэт нам гүм. Ялаа ч эс ниснэ. “Энд хоол иддэггүй учраас ялаа алга” гэж Самгин бодож, зочдын өрөөний төв голд зогсоод тоос дарсан шаахайн дээр нарны зурвас туяа тусахыг харж байв.

	“Маринын тухай Безбедовтой заавал ярих хэрэгтэй».

	Самгин огцом түргэн хөдөлсөнгүй, өврөөс тамхиа яаралгүй •гаргав. Гэтэл өвөрт нь чүдэнз байсангүй, ширээн дээр хэвтэж байв. Тэгэхээр нь Самгин тамхины хайрцгийг далд хийж, зууж байсан тамхиа ширээн дээр чулуудаж хармаандаа гараа хийж зогсов. Тасалгааны төв голд зогсож байх гэдэг хэдий эвгүй балай боловч тэндээс хөдлөх дургүй байжээ. Тийнхүү нүдээ онийлгоод зогсож байхад хачин гунигтай авч сэтгэл хөнгөн ажээ.

	“Миний сэтгэл хэзээ нэгэн цагт ийм хачин байсан уу? гэвэл үгүй шиг санагдана” гэж тэр бодно.

	Урьд даргынхаа даалгасан ёсоор шүүхэд иргэний элдэв балай хэрэг шүүж байхад сэтгэл иймэрхүү байсан бил ээ гэж санав. Түүнээс ондоо явдал санаанд нь орсонгүй. Ширээн дээр хаясан тамхиа авч диваан дээр хэвтээд Фелициата эмгэн цай уу гэж дуудахыг хүлээн авай.

	Самгин хоёр долоо хоног тийнхүү жигтэй амар амгалан өнжихдөө, зөвхөн гайхахаар үл барам нэг эвгүй муу юм болох гэж байгаа биш үү гэж сэтгэл түгшдэг байжээ. Өглөөний цай ууж суух зуур орон нутгийн хоёр сонины хуудсыг хайхрамжгүй эргүүлж байхад нэг нь харийн хүмүүсийн түрэмгийлэл, зүүний намын ухаан бодлогогүй явдлын тухай элдвээр бичиж, “Үндэсний үнэнд эгж орохыг” Орос улсад уриална. Нөгөө нь тэрхүү сонины өгүүллийг иш татаж, “Эрх чөлөөтэй, ухаантай үг хэлэх ариун дуган болох улсын Думийг” хайрлахыг ятгаж, Думд зүүнийхэн “туйлын мулгуу үг хэлдэг гэж нотлох ажгуу. Гэвч хоёр сонины аль алиныг нийслэлийн хэвлэлийн туйлын уйтгар гунигтай мэдээний цуурай мөн гэж Самгин үзэх болов, Тэр хоёр сонин төвийн хэвлэлийг тийнхүү дуурайн бичих авч аль аль нь тэрхүү амгалан хотын бат амьдралыг донсолгож эс чадах ажгуу. Тэгвэл тийм хот олон дөч тавь байна. Эвлэрэнгүй үзэлтний сонины ням гарагийн дугаарт “хөдөөгийн хүний сэтгэгдэл” Идрон гэдэг нэртэйгээр хэвлэгдэнэ. Самгин бол Иван Дроновын харцанд итгэх ба шүүхийн хуралд гагцхүү өөрийн оюун ухаан, ажигламтгай чанарыг гоц харуулахыг хүсдэг гэрчийн этгээдийн үгийг анхааралтай чагнадаг шигээ Дроновын бичсэн цовоо шог найрууллыг их л анхааралтай уншдаг байв. Дронов бол барууны, зүүнийхнийг ялгаагүй нэгэн адил егөөдөх бөгөөд үндсэн хуулийн талын ардчилсан үзэлтний улс төрийн бодлогыг “бодит үзэл” гэж онцлон үзнэ.

	“Хүчний харьцаа аль талд байгааг Дронов мэдэхгүй” гэж бодохдоо Самгин дотроо инээдэг болой.

	Самгин ер нь улс төрийн амьдралын болсон явдлыг хачнаар үздэг болсноо өөрөө боловч эс мэднэ. Сонинууд аль хэдийн өнгөрсөн юманд санаа түгшин бичиж байх шиг түүнд санагдах бөгөөд яагаад тэгдэг вэ? гэж учрыг олох гэж оролддоггүй байв. Бас түүний санаа сэтгэлийг Марина гуйвуулна. Марина нэг удаа ажил төрлийн талаар яриад

	— Ажвал чи ер нь хүнтэй нийлдэггүй хүн байна. Энэ чинь чамд хор болно шүү! Чамайг улс далд нуугдсан биш, цагаа хүлээж байгаа нууц зүтгэлтэн гэж үзэж буй. Зарим талын гавьяаг чамд оногдуулж, чамайг Москвагийн бослогыг удирдсан, одоо ч нэг юм удирдсаар байгаа мэт цуу уг явж буй шүү гэжээ.

	Ийм үг сонсоход хачин бөгөөд эвгүй байсан тул Самгин мушилзаж,

	— Зохиолын баатруудыг тэгж бүтээдэг гэв.

	Гэтэл Марина бээлийгээр оролдон,

	— Тэгвэл Тихон Афинский, чи хүнээс айдаг зангаа бага сага татмаар юм! Харгис цагдаа нар өнгөрсөн явдлыг тун сайн санаж байгаа гэж мэдээрэй. Ер үндсийг таслаагүй болохоор яаж тэдний санаа амгалан байх бил ээ? Тэгэхлээр чи хүмүүсийн дунд жаахан ил гармаар байна шүү.

	Марина ингэж хэлэхдээ тоглоомоор хэлжээ.

	— Би чиний санааг их зовоож байна уу? Нэрийг чинь гутаагаад байна уу? 

	Марина гайхан харж хөмсгөө өргөөд

	— Намайг уу? Би итгэмжлэгдсэн хүнийхээ санаа сэтгэлийг хүртэл хариуцах гэж үү? Би чиний төлөө ярьж байна. Бас нэг юм хэлье гэж зүүн гарын бээлийг хийж, — Чи манай Мишаг гэртээ байлга. Хог шороогоо арилгуулж, ном зомоо эмхтэй хураалгаж бай. Валентиныд хоол идэхгүй бол хоол хошоо хийлгэ. Тэгээд бас юм хумаа хуулуулж бичүүлж байвал зүгээр, цаадах чинь сайхан бичигтэй шүү. Ер даруухан хөвгүүн атал гагцхүү юмыг их мөрөөдөж боддог хүн юм гэжээ.

	Марина ихэмсгээр гулгасан мэт гарч одсон авч гадаа гараад,

	— Валентин чи энэ хашаагаа шүүрдүүлээч, яасан муухай юм бэ! Чамайг ер үзэгдэхгүй байна гэж Муромская гомдол тавьж байна бил ээ. Юу гэнэ ээ? Тэг гэж хэлээрэй. Харин чи битгий олон ааш гаргаж үзээрэй дээ! Өөрийн ухаанаар ий? Чи юу? За битгий тоглоом хийгээд бай... гэсээр хашааны хаалга чанга хааж явжээ.

	“Зээ хүндээ дургүй юм байна. Гэвч энэ хүн бол түүний нөхрийн зээ шүү дээ». Самгин бодож байгаад бас, “Нөхөр минь, чамд хэн ч хэзээ ч ингэж санаа тавьж байгаагүй шүү, тийм үү? ” гэж өөртөө ярьжээ.

	Өнгөрсөн явдлын талаар Маринын дурдан. ярьсныг ч дотроо уучилжээ. Маринын санаа тавьснаар Самгины дадлагын ажил эхэлж, иргэний зарга, гал түймрийн хэргийг өмгөөлүүлэхээр хэд хэдэн хүн ирдэг болов. Гэвч нэг хэдий хоносны хойно урьдын явдал нь дахин бодогдож, өөрийн тухай эрээ цээргүй дурдан санах болжээ. Нэг үдэш оройхон хоёр хүн орж ирсэнд мөн л зарга заалхайн учир яваа болов уу гэж Самгин бодож, их л найрсаг хүлээн авчээ. Ирсэн хоёр хүний нэг нь даруухан төв хувцастай, гүжирмэг янзын царайтай, хархан нүдтэй, ягаан хацартай өндөр эмэгтэй байв. Нөгөө нь хурц овгор гавлын дээр хэдэн буржгар ширүүн хар үсний ором үлдээсэн, гунигтай царайтай, ахимаг насны халзан хүн байв. Тэр хүн үнгэгдэж хиртсэн зотон пальто өмсөөд утаан саарал нүдний шил зүүжээ.

	“Эд лав эзэн, ажилтан хоёр биз, эрүүгийн хэргээр ирсэн биз” гэж Самгин бодож байжээ.

	Гэтэл эмэгтэй нь ширээнээ суугаад банзлын хармаанаас хайрцаг тамхи гаргаж,

	Миний овог Муравьева, зүгээр Паша ч гэдэг юм. Хэрэг болбол тантай уулзаарай гэж Татьяна Гогина мэдэгдсэн юм гэж аяархан ярихад Самгин чүдэнз зурж өгөх гэснээ больж, хайрцгийг нясалж эмэгтэйд бариад

	— Би юугаар туслах вэ? гэв.

	Нөгөө эмэгтэй хархан нүдээр Самгиныг ширтэнэ. Хамт ирсэн хүн туурганы тэнд бүрэнхийд суугаад ямар нэг үг хэлэх шиг болов.

	“Энэ хүн үзсэн хүн шиг байна” гэж Самгин боджээ. Муравьева өөрийн чүдэнзээр тамхиа яаралгүй асаагаад ирэх ням гарагт меньшевикүүд уран дархны удирдах газар хурал хийж, одоогийн байдлын талаар илтгэл тавих юм гээд

	— Тэдний өөдөөс эсэргүүцэн хариу хэлэх хүн байдаггүй ээ. Овоо төлөв ярьж чадмаар нэг нөхөр байсан, өвчтэй хэвтжээ гэжээ.

	Муравьева тасархай чанга дуугаар яггүй шаардангуй ярих агаад эгц ширтэх нь аягүй санагдах ажээ. Самгин

	— Таны нэр заасан хүн Муравьев гэдэг хүний талаар надад ер мэдэгдсэн зүйл байхгүй, ер нь би тэр хүнтэй бичиг захидлаар харилцдаггүй гэлээ.

	— Хачин юм гэж эмэгтэй дал мөрөө хавчихад хамт ирсэн хүн,

	— Нөгөө хүндээ очъё гэжээ.

	— Би хурал цуглаан дээр үг хэлж үзээгүй гэж Самгин нэмж хэлээд үнэн хэлсэндээ сэтгэл хангалуун байлаа. Нөгөө хүн нь:

	— Хэрэггүй, нөгөө хүндээ очъё гэж босохыг үзвэл, тэр хүнийг хаана нэг газар харж, түүний аймаар гунигтай дууг дуулсан шиг Самгинд бас санагджээ. Эмэгтэй ч бас босож, тамхиа үнсний саванд хийгээд

	— Үг хэлээд үзэх хэрэгтэй юм сан гэж чанга дуугарав.

	Тэрээр босохдоо ширээ дайрч дэнлүүний бүрхүүлийг хөдөлгөхөд Самгин шүүрэн барьтал эмэгтэй

	— Уучлаарай! гэж тоомсоргүй хэлээд баяртай ч гэсэнгүй гарч явжээ.

	“Чүдэнз зурж өгөхгүй эвгүй юм болов гэж Самгин бодохдоо, саяын хүнийг нэг үзсэн байна” тэж боджээ. Чингээд санаа алдаж, тамхины ишнүүдийг хогийн саванд сэгсрэв. Түүнээс хоёр хоногийн хойно Самгин хүмүүсийн дунд гарч, мөнөөхөн Дуняшийн концерт тавьсан клубт “Гар урчуудыг дэмжих бүлгэмийн” дарга нутгийн өмгөөлөгч Декаполитовын илтгэл хийхийг сонсов.

	Тайзан дээр өргөн мөртэй атал хавчиг ясархаг биетэй, урт гартай, цагаан толгойтой адил хар хөмсөгтэй пинтүү халимагтай хүн хоёрдугаар Александр хааны улаан хөргийг халхлан зогсож байв. Тэр хүний монхор том хамрын дор бавгар сахал, эрүүний дор франц маягийн шовх сахал харагдана. Тэр хүнийг үзвэл, түүхийн хэн нэгэн бодит хүнийг дуурайлган будсан шиг агаад биет хүнтэй адилхан болох гэж яджээ гэж бодуулахгүйн тул хөмсгийг зориуд харлуулсан шиг харагдах ажгуу. Тэр хүн чихэнд зөөлөн уян баргил дуугаар үг ярих бөгөөд гэрэл гэгээ муутай бүрэг танхимын дотор түүний аажуухан хэлэх гунигтай үгс тодхон дуулдаж байв.

	— Бие хүн чухам юу хүсэж байгааг маш тод болгохыг одоо цагийн байдал шаардаж байна гэхэд нь Самгины урд сууж байсан бүдүүн хүн хажуугийнхаа хүнд

	— Столыпиныг л чөтгөрийн замд нь явуулахыг хүсэж байна гэж яншин өгүүлсэнд цаадах нь

	— Хэрчим газар аятайхан арга мөн гэнэ.

	Зуны бороо цонхны шил шавшиж байв. Тэнгэр нижигнэн, цахилгаан гялбалзан шилэн өнгөт борооны дуслыг гэрэлтүүлнэ. Бороон дунд хоёр вааран яндантай бараан дээвэр үзэгдэнэ. Яндан нь царвуугүй гар тэнгэр өөд сарвайж байх шиг ажээ. Танхимын дотор эвгүй бүлээн амьсгал дүүрчээ. Самгины ард нэг хүний гэдэс хоржигнон дуугарна. Түүний зүүн гарт суусан хүн тэнгэр дуугарах бүрий наманчилж тохойгоор Климийг нудран

	— Уучлаарай гэж францаар хэлж байв.

	— Бидний өмнө улс төрийн хэд хэдэн намын мөрийн хөтөлбөр дэлгээтэй байна гэж илтгэгч ярьж байв.

	Тэр илтгэгч хэнтэй адил вэ? гэж Самгин ихэд бодсон боловч олсонгүй. Хэрэв Дуняша ирвэл би их баяртай угтах биз гэж тэр бодож суужээ.

	Маринын хуучин итгэмжлэгдсэн хүн Самгинаас жишүү урд суугаад сэтгэл түвшин инээмсэглэн хажуугийнхаа бүдүүн хүзүүтэй, сахалтай бүдүүн хүнтэй шивгэнэн ярьж байв.

	— Улстөрийн бодлого ёс суртахуун хоёр нэгэн дор байж болохгүй гэж үздэг хүн байна гэж илтгэгч өврөөс алчуур гарган далбалзуулан, — Гэтэл энэ бол туйлын буруу үзэл, шог найруулал бичдэг улсын үзэл юм. Улс төрийн бодлого бол эрх зүйн хэм хэмжээнд тулгуурлан... гэж ярьж байтал аянга буусанд илтгэгч найгалзан, алхам ухарч зогсоод санчгаа арчиж, нүдээ анивчиж байв. Танхимын дотор үг ярилцах чимээ үүсэж, борооны дусал цонхны шил балбана. Марины итгэмжлэгдсэн хүн сандал суудлаас өндөлзөж,

	— Тэр чинь давж заалдахын шалтаг биш гэж нэлээн тодхон дуу гарна. Илтгэгч дахин яриандаа орсон боловч хэн нэгэнд уурласан мэт түргэн түргэн ярьж байв.

	— Гимназ дүүргэсэн залуус бүр их сургуульд ордоггүй, Африк тивээр жуулчлагч хүн бүхэн төв голд нь хүрэх гэж эрмэлздэггүй... гэсэн нэг сонин үг Самгин олж сонсжээ. Ард хэн нэгэн,

	— Зөв! гэж бархиран сулхан инээж байв.

	Илтгэгчийн ярих үг Самгинд хэдийн дуулсан үгс санагдах тул төдийлөн анхааралтай эс чагнана. Декаполитов бөхийгөөд

	— Бид хүрэх зааг хязгаартаа нэгэнт хүрэв. Одоо түр зогсож, эзэлсэн байр сууриа бэхжүүлэн, боломжтой бүхнийг хийж, түүнийг биелүүлэх ёстой. Цаашдаа аль зүг яаж явахыг түүх заагаад өгнө. Миний хэлэх үг гүйцлээ гэхэд нь Самгин дотроо баярлажээ.

	Урд эгнээнээс данхар толгойтой, халзан хүн босож

	— Завсарлага арван таван минут. Үг хэлэх хүн нэрсээ бичүүлнэ үү гэж чанга бархираад хэн нэгэнд хандаж

	— Эцэг минь, та энэ ширээг яагаад тайзны дор тавьсан бэ? Тайзан дээр тавих хэрэгтэй шүү дээ... гэж мөн бархирч байх нь дуулджээ.

	Самгин зуушны газар очиход хотын бүдүүн томоотой улс өвөр хоорондоо үг ярилцан, гантиг чулуун шатаар яаралгүй бууцгааж байжээ.

	— Декаполитов зөв ярьж байна даа...

	— За даа, тариачид энэ үгийг дуулаад согтуу хүнд архи нэмж өгсөн шиг болно биз дээ.

	— Өөрснөө найгачхаад одоо бүхнийг яаж ганхуулах...

	— Ээж ээ, наад муулаа галгаач, намайг самалдах гээд... гэх мэтийн үгс дуулдах ажгуу.

	Самгины таньдаг өмгөөлөгчид түүнд хүйтнээр мэхийн ёсолж, үг дуугүй гарыг барьж байв. Марины хуучин итгэмжит хүн балтганан гүйж ирээд

	— За яав? Танд ямар санагдав? гэсэн боловч өөрөө

	— Ямар сайхан бороо вэ! гээд уруулдаа сахалтай нэгэн намхан хүний тийш бөндгөнөн очиж ууртай чангаар

	— Ноён Онуфриенко, хоёр долоо хоног өнгөрлөө... гэсэнд цаадах нь

	— За өнгөрлөө, тэгээд юу гэж? гэв.

	Самгин илтгэлийн талаар санал шүүмжлэл чагнахыг бодсонгүй харив. Гадаа жигтэйхэн сайхан, ариун үнэр анхилж байв. Гүн хөх огторгуйд мөнгөн сар тунаж, замын дээгүүр борооны ус гялтганана. Багил ногоон модноос тунгалаг цэнхэр усан дусал бөнжгөнөн унана. Самгин хариад цонхоо нээв. Нарийхан гудамжны нөгөө талаар явсан хоёр хүний нэг нь

	— Өвгөний сэтгэл тавгүй болжээ... гэж ярьж явав.

	Нээлттэй цонхоор:

	 

	Зүрх сэтгэлийнхээ нандин бүхнийг

	Зөвхөн ганц үгээр хэлэх гэдэг сэн...

	 

	гэж өтгөн сайхан хоолойгоор нэг хүн дуулна.

	Гудамжаар явсан хоёрын нэг цонхоор шагайж,

	— Харгислал! гэж хашхираад инээлдэн шалавхан алга болов.

	“Хөдөө газар тун наргиантай” гэж Самгин бодож ариун агаар, цэцгийн үнэрээр цээж дүүрэн амьсгалж байв.

	Түүнээс хэдэн хоногийн хойно засгийн газраас Думийг тарааж, кадетууд шинэ цэрэгт бүү элс, албан татвар бүү төлөгтүн гэж тариачдыг ятгасан тунхаг бичиг гаргажээ. Безбедов тэр сониныг далбалзуулан

	— Ямар хачин юм бэ? Үндсэн хууль бол үндсэн хууль байгаа биз. Ялгаагүй биднийг гурван хөлтэй сандал дээр суулгажээ. Дүйрэнгүүд! Одоо бас л бүх нийтээрээ ажил хаях вий... гэж орилно.

	— Энэ хотынхон юу гэж үзэж байна? гэж Самгиныг асуухад,

	— Хотынхон юу гэж? Хонь олдоод ямаа байдаггүй. Тэр олон хонь дагах эзэнгүй болоод байна гэжээ.

	Тэр тагтаачныг бодвол илүү ухаантай олон зуу, мянган хүн Безбедовын нэгэн адил санаа сэтгэлтэй байгаа гэж Самгин итгэж байв. Гэвч Безбедовт дургүй тул түүний тэнэгийг улам бүр мэдэхийн үүднээс зориуд, та бол юу гэж бодож байна гэж асуужээ. Гэтэл цаадах нь царайгаа минчийлгэж улайлгаад нүдний цагааныг аймаар эргэлдүүлэн, толгой сэгсэрч, хоолойгоо үрж байгаад

	— Та надаас шалгалт авах гэж байгаа юм уу? Би ч тийм дүйрэн хүн биш шүү. Улсын Дум гэдэг бол хүзүүнд тавьдаг хижийн гоюу юм. Түүний үүрэг бол тархинд цус хөөрөхийг саатуулах ёстой. Тийм ч учраас манай энэ ойворгон аж амьдралд хэрэгтэй гэж тавьсан байхгүй юу. Гэтэл кадетууд бол самуун дэгдээнэ. Албан татвар бүү төл гэнэ ээ! Би чүдэнз худалдан авахгүй нүдээ цохиж оч гарган гал асааж байх уу? гэж ширээ дэлдэж

	— Би тайван амьдралаа хангахын тул албан татвар төлнө өө! Тийм үү, үгүй юү? Засаг миний аж амьдралыг хамгаалах үүрэгтэй шүү гэжээ.

	Безбедов сандал дээрээ найгалзан, ширээн дээр байсан аяга сав хөдөлгөсөнд сандал нь санжганаж, аяга сав хангинав. Безбедовын тийм ихээр хилэн бадруулж байхыг Самгин анх удаа үзсэн боловч зөвхөн Думийг тараав гэж тийнхүү уурлаж байгаа гэж итгэсэнгүй ажээ.

	— Юмыг солгой гараар хүчтэй цохиж чадахгүй шүү! Тэгвэл та нар дуртай дургүй ч цохих болно. Би хэн нэгэн гуталчинд гэдсээ хүүлүүлэхийг хүсэхгүй. Орон гэрээ түймэрдүүлэхийг бодохгүй! Тосгоны нэг ажилчин өчигдөрхөн хамгаалахын төлөөлөгч бололтой нэг хүнийг хатгаж орхиод байшинг нь шатаасан байна. Миний ингэж ярьдаг бол би харгис хаант засгийн төлөө, ер шал дэмий юмны төлөө зогсож байгаа гэсэн хэрэг биш. Хэрэв та нар улсын жолоог авсан бол жолоодогтун. Би бол гагцхүү амгалан байдлыг шаардах эрхтэй хүн...

	Сэхээтэн хүний нэг сайн тал бол гэнэт дүрсхийтэл уурлаж чаддаггүй гэж Самгин үзэх боловч Безбедовт зөвхөн дургүй хүрэхээр үл барам үзэн ядаж, хөлс цутгах улаан нүүр нь, бүлтгэр нүдтэй гавал дундуур нь юмаар цохиж, олхио муу үгээр хараамаар санагдаж байжээ. Гэвч Самгин тэгж цохиж эс харааснаар үл барам тийнхүү доромжлох зэрлэг хүсэл надад яагаад төрдөг бил ээ гэж гайхаж байжээ. Безбедовын амьсгаа давхцаж, галзуу мэт хүрхрэн

	— Та нар надад замбараагүй явдлын үзэл битгий сургаарай. Замбараагүй ёсны үзэл бол чухам засгийн эрх баригчдыг арчаагүй байдалд сургаж чадна. Хүнийг элдэв үзлээр сургаж болно гэж гагцхүү гимназийн сурагчид л үнэмших биз. “Бие биедээ хайртай бай», “Нэгэн санаа өвөрлөн яв” юу юу гэж уншдаг бил ээ? Сүм хийд хоёр мянган жил итгүүлэн номнож байна. Тэгж ярихгүй ээ! Би ганц дан байшинтай, манай хажуугийн айл гурван давхар байшинтай байхад яаж нэгэн санаатай байх юм бэ! гэв.

	— Ингэж уурлах муу гэж Самгин албаар мушилзан инээж, цэцэрлэгт оров. Цэцэрлэгийн буланд айлын байшингийн цонхгүй талын сүүдэрт газар ухаж ширээ зоогоод хажууд нь тал дугуй суудал засаж ширэг суулгасан байв. Тэр буланд нилдээ чийгтэй, уйтгартай, харанхуй ажээ. Самгин тамхиа асаахад гар нь чичирч байжээ.

	“Энэ дүйрэн золигоос болж санаа сэтгэл ямар их үймнэ вэ!” гэж Самгин бодож, иймэрхүү янзын хүн олныг үзсэнээ санав. Жишээ нь Тагильский, Стратонов, Ряхин байна. Гэвч тэдний хэн ч ингэж дургүй хүргэж байсан нь үгүй.

	Безбедовын яриа Самгиныг сэтгэлээр унагаж бүр түгшүүлж орхижээ. Нэг хэдий минут бодоод Безбедовыг бодож суух гэдэг бол гунигтай явдал мөн, ер байж боломгүй хачин юм бодуулж болно гэж мэдэж, нэр хүндээ санахад нь тэр бодол санаа нь эрс харш санагджээ.

	Марина кадет намын уриалгыг тун ёжтойгоор үзнэ. Түүний хэлэх нь

	— Тэд чинь түргэн дундаа хэтрүүлж орхижээ! “Хоосон халбагаа бусдын аягатай будаанд дүрэх” гэдэг болоо шив. Газрын эздийн эдлэн газарт хүрч болохгүй гэж хаан мэдэгдсэн тэр үед ингэх хэрэгтэй байсан биз. Тэгэхэд тариачид гар хөдөлж магадгүй байсан... гэнэ.

	Марина сүлжмэл хүрээтэй алчуураар нүүрийг сэвж

	— Лидияг кадетууд бүр айлгаж орхижээ. Ойгоо хүртэл зарах гэсэн шүү. Турчаниновынхны Баясгалантын орон бууцыг худалдан авах болов уу гэж өчигдөр надаас асууж явна бил ээ. Уйгартайавгай шүү. Уг нь тэр Баясгалантын орон бууц бол зүгээр сайхан газар. Түүний барьцааны бичиг надад бий юм... Турчанинов өвгөн Ниццед үхэж, өвийг залгамжлах хүн нь завхраад явчихсан юм... гэж санаа алдаж, исгэрэх гэж байгаа юм шиг уруулаа хавчаад байснаа ямар нэг юм шийдсэн мэт

	— Тийм байжээ! гэжээ.

	Самгиныд мөнөөхөн Мишка ажил хийдэг болсон бил ээ. Тэрээр нэг ёсондоо Самгины зарц болж, юм хуулан бичнэ. Бичиг хуулахдаа хэдий түргэн биш авч их няхуур алдаагүй бичнэ. Зан төлөв дуугүй, охидын нүд шиг хөөрхөн нүдээр Самгиныг ихэд хүндлэх мэт номхон ширтэж байх нь үзэгдэнэ. Мишка цэвэрхэн хувцаслан, үсээ гөлийтөл самнаж Самгины зочдын өрөөний буланд хашаа тийш харсан цонхны дэргэд тавьсан бяцхан ширээнд суугаад баруун мөрөө яльгүй өргөөд нямбай гэгч юм хуулж сууна. Ном унших зөвшөөрөл эрж унш гэвэл туйлын номхноор

	— Танд талархъя гэдэг бил ээ.

	Ном уншаад суухдаа бүр ч чимээгүй болно. Үүрэгт ажлаас ондоо юм асууж шалгаах гэж ер үгүй. Харин. Самгины нэг өрөөний буланд суудаг болсноос хойш хоёр гурав хоноод нэг удаа туйлын мятархай дуугаар,

	— Клим Иванович аа, хувьсгал гэдэг. дууссан уу? гэжээ.

	Самгин түүнийг тэгж асууна гэж огт бодоогүй тул гайхаж, бага хөвгүүнийг харж,

	— Дууссан гэж өөрийн нь үгээр давтан хариулахдаа,

	— Чи юунд түүнийг сонирхов? гэвэл

	— Зүгээр... гээд уруу харж, биеэ цагаатган, — Хүн бүхэн л сонирхдог гэжээ.

	Самгин анхандаа Мишка зориггүй хөвгүүн гэж бодсон бил ээ. Түүнийгээ хэдийн мартжээ. Уг нь үргэлж санаж баймгүй хэтэрхий өчүүхэн явдал юм. Гэтэл Самгин бүр зүйрлэшгүй том үйл явдлыг амархан мартаж сурсан байв. Том том үйл явдал бол гинжин хэлхээ адил дараа дараагаар болж, цаг үеийг урагш хүчтэй түлхэж ахиулаад уулын уруу өнхрөн алга болсон шиг санаа сэтгэлээс амархан арилах бүлгээ.

	Хүмүүсийг баривчлав, цэргийн хээрийн шүүхийн хурал болов, “уулгалагчдыг” дүүжлэн хороов гэсэн мэдээ сонинуудад бараг өдөр болгон гардаг болов. Засгийн газраас шог хошин сэтгүүлийг хориглон, сонин хэвлэлийг хаах болов. Хаант засгийн үзэлтэй байгууллагууд алан хядах ажлаа улам тодорхой явуулж, харгислал өшөөгөө авах шинж чанартай болж, хар муйхраар галзуурч байхад тэднээс мөн доргүй галзуу авч үзтэл эсэргүүцэх хүчин суларсан бүлгийг өдөөх нь их болов. Самгин энэ бүхнийг үзэж ойлгох агаад тэр тухай дуулсан, уншсан үедээ сэтгэл зовуурьтай болно. Тэрхүү үйл явдлууд хэдийн хувьсгалч утга санаагаа алдаад хар эрчдээ явдаг болов гэж Самгин итгэх болжээ. Тэр үйл явдлууд “дуутай тэнгэр бороогүй” гэдэг шиг болж, аянга цахилгаан хэдий ихээр нижигнэх авч бороо үл дуслахтай адил болжээ гэж Самгин бодно. Үүний хамт хотын аж байдлыг ажиглаад байхад алгуур “тайван” манан шиг санагдах агаад тэр манан дэгдэж, улам бүр өтгөрөн хуралдаж байх шиг санагдах ажгуу. Ялангуяа Маринатай үг ярих үес Сампин, уг болж буй явдлуудыг төдийлөн эс бодох ажгуу. Үйлдвэрийн хэрэгслийг хүчээр хураах болсон талаар юу бодож буй гэж Маринаас нэг удаа асуусанд Марина хумсаа үзэж суух зуур,

	— Би учрыг олохгүй болов. Энэ явдал бол магадгүй “байлдаан дуусаж” тонуулчин цэргүүд олзны ажилдаа орж эхэлсний шинж байж болох юм. Эсхүл хувьсгал хүчээ хараахан тас шавхаж бараагүй байж болно. Чи л сайн мэднэ дээ! гэж инээвхийлжээ.

	— Чи дайн дуусав гэж харамсаж байгаа хүн шив дээ? гэхэд хариу хэлсэнгүй, харин ондоо юм ярьж

	— Клим Иванович, нөгөө Турчаниновын хүү иржээ. Баясгалантын бууцыг эзэмших түүний эрхийг нотлох хэрэгтэй болж байна. Шүүхийнхнийг түргэн хөдөлгөх талаар би хөөцөлдлөө. Лидия бодвол эдлэн газрыг худалдан авахаар шийдсэн байх гээд чигчий хурууны зэтрийг сөргөн, Лидаг дуурайн хамраар гуншиж

	— Цаадах чинь Столыпины улс төрийн бодлогод зохицуулан, боловсон маягийн аж ахуйг сэргээж, пүүсүүдийг олшруулах хэрэгтэй болж байна гэсэн шинэ үзэлтэй болсон байна гэв.

	Чингээд хүнийг тэнэг мангуу гэж үг хэлгүй заадаг ёсоор духаа тогшиж,

	— Эмэгтэйчүүд бол энэ орны аж амьдралд гэрийн эзний ёсоор оролцох ёстой. Тэгэхгүй бол яаж хувьсгалч байх вэ! Орос эхнэрүүд бол заавал хуучны үзлийг баримтлах хэрэгтэй. Яагаад гэвэл эрцүүл нь дандаа хоосон юм мөрөөддөг улс гэжээ.

	Энэ яриа бол Маринын гэрт, түүний тохитой жижигхэн өрөөнд болжээ. Тагтан шатны хаалга нээлттэй, бүлээн салхинд цэцэрлэгийн модны навчис үл мэдэг сэрчигнэж байв. Тэнгэрт сэмжин цагаан үүл бэлчин, сарыг илбэж. халуун тогооны дэц цэнхэр өнгөөр туяарна. Бор бор эрвээхэй дэнгийн ягаан бүрхүүлийг шад шад цохилон дэнгийн галд орж үхнэ. Марина цагаан өнгийн маш өргөн дээл өмссөн байв. Дээлийн халхгар ханцуй дотроос нүцгэн чийрэг гар гялалзана. Самгиныг орж ирэхэд Марина

	— Уучлаарай, би халууцаад гэрийнхээ хувцастай байна. Би жаахан бүдүүн шүү гэж дэлэн хөх, гуяа илж сээтэн хаяж байхад Самгин эрхбиш дуу алдан

	— Чи яасан сайхан биетэй юм бэ! гэжээ.

	— Тийм үү, чи битгий дурлачхаарай.

	— Дурлаж болохгүй юу? 

	— Болно л доо. Тэгэхдээ хэрэггүй гэж Марина гайхмаар энгүүн өгүүлэхэд Самгины сэтгэл машид уярч байжээ. Маринын ярих нь

	— Саяхан би Лидатай уулзаж, “Лида чи юунд ингэж хатаж хоцров? Хүнтэй суумаар юм. Самгинтай суумаар юм” гэсэн чинь, “Би хүнтэй суувал тайжийн язгууртай л хүнтэй сууна. Гэтэл сэтгэлд таарах хүн олдохгүй юм” гэж байна. Сэтгэлд таарах хүн гэдэг нь, чи мэдэж байна уу, тайж нарын түүхэн ролийг мартаагүй, үнэн алдар, хаант засаг, ард олон гэдэг гурамсан сургаалд итгэлтэй хүнийг хэлж байгаа юм. Хонгор минь, тийм хүн гэвэл зуу гарсан хүн л бий дээ” гэсэн чинь Лидия уурласан шүү гэв. Самгин түүнээс олон юм асууж мэдэхийг хүсэвч ганцхан

	— Безбедов гэдэг чинь ямар шуу хүн юм бэ? гэв.

	Марина таваг дотроос боорцог шилэх зуур Самгины нүүр өөд харж, нүдээ яльгүй онийлгоод яаралгүй, дурамжхан

	— Орчлонгийн олонтой нийлдэггүй, өөрөө ганцаараа чаддаггүй ийм л амьтан даа гэснээ яаран тэр үгээ баллах гэсэн шиг

	— Ер инээдэмтэй хүн. Энэ хотод хамгийн дээр юм түүний хэдэн тагтаа гэж бодно. Тагтаа тэжээгээд шагнал авсан гэдэг нь худал, харин гуанзных Блинов гэдэг хүн шагнал авсан нь бий. Хуучин хашир анчдын ярих нь Безбедов барагтай тагтаачин, хайран шувуу дэмий бузарлаж буй гэлцэнэ. Бас өөрийгөө эрх чөлөөтэй хүн гэж үзнэ. Хэрэв эрх чөлөө гэдгийг ямар ч утга зорилгогүй гэж ойлговол тэр ч тийм юм биз дээ. Ер хүн нь тийм чиг мангуу дүйрэн хүн биш. Гэвч эцэстээ муугаа үзэх болов уу гэж би боддог юм гэв.

	Маринын амнаас урсан гарах үгийг чагнан суухдаа, Самгин аанай атаархаж, Марина бол энгүүн тод сайхан ярьж чадна. Миний ярих үгс энэ дэнгийн дээгүүр эргэлдэн буй эрвээхэй шиг бат тогтворгүй, бас бүдэг гэж бодож байжээ.

	Марина бас л Лидияг ярих боловч хувцсаа ч олигтой өмсөж чаддаггүй, уншсан номынхоо учрыг бядуухан ойлгодог, “Ашдын жаргал эрэгсдийн” дугуйланг муу удирдаж буй гэх шиг аар саар юмаар гоочилно. Чингээд гэнэт

	— Сэхээтэн улсыг хараад байвал хоёр янз байх юм. Нэг хэсэг нь цагийн дүүжин адил ганхаж байхад нөгөө хэсэг нь цагийн зүү шиг эргэж, өглөө, үд, үдэш, шөнө болов гэж зааж байх шиг санагдана. Гэтэл цаг гэдэг бол тэдний дур зоргоор явахгүй шүү! Орчлон дэлхийн тухай ойлголтыг хүчээр өөрчлөхөөс биш, түүний уг мөн чанарыг өөрчилж чадахгүй гэв.

	Энэ үг нь Лидагийн тухай ярьсантай нь ямар учир холбоотой болохыг Самгин ойлгож мэдсэн нь үгүй. Тэр үгс Самгины өмнө Марина өөрөө тайлахаас биш, Самгин тайлж чадахгүй бат хаалга боссон адил санагдана. Марина одоо л өөрийн тухай, өөрийн үзлийн тухай, ертөнцийг юу гэж үздэгээ ярих биз гэж Самгин дуугүй хүлээж байжээ. Гэтэл Марина

	— . Ажилчид үйлдвэрийг, тариачид газрыг, сэхээтнүүд засгийн эрхийг авах гэж их бодоцгоож байх шив. Энэ бүхэн бол хэрэгтэй, түүнийгээ авч ч болно. Гэвч чиний мэтийн хүмүүс энүүхэн төдийгөөр сэтгэл ханах юм уу? гэжээ.

	Самгин хуучин цагийн болор жүнзэнд хийсэн улаан архи лааны гэгээнд Маринын нүд адил алтан шаргал өнгөтэй харагдахыг дуугүй ажиглан суув. Маринын тавьсан асуулт нэг л аюултай асуулт шиг санагдан, 

	— Юу тэр вэ гэж тэр бодно. Чингээд гэнэт, хэрэв би өнөөдөр өөрийн тухай ярих юм бол Безбедовын талаар Маринын саяын ярьсантай адилхан юм ярихаас ондоо мөргүй болно гэж гэнэт ойлгожээ. Энэ бодол нь тун эвгүй санагдаж, улаан архи балгаж суухдаа, “Орчлонгийн олонтой нийлэхгүй, өөрөө ганцаар чадахгүй», “Эрх чөлөө бол зорилгогүй” гэж дотроо дурдан суужээ. Самгин нүдний шилийг засаж, Мариныг итгэлгүй харвал цаадах нь энгэрийнхээ сүлжмэл захыг оролдсоор байв. Маринын царай тайван, дэнгийн эрвээхэйг бодол болж ширтэх агаад гэнэт амны алчуураар тэр олон эрвээхэйг үргээж

	— Ямар олноороо орж ирэв! Хаалга хаахаар бүгчимдээд байх юм гэжээ.

	Самгины сэтгэл уярч байсан нь алдагдав. Энэ эхнэр өөрийн тухай ярих болов уу гэж хүлээхийн гарз болжээ. Самгин босоод Маринатай гар барихад Маринын дээлийн энгэр ярагдаж, дотроос тод ягаан цамц гялалзаж, жигтэй том хөх харагджээ.

	— Хүүе яадаг бил ээ! гэж Марина энгэр заамаа хамхих зуур Самгин түүний цагаахан оймстой хөлийг олж харжээ. Энэ бүхэн Самгины сэтгэл санаанд үлдэж, сэтгэл нэг их хөдөлсөнгүй, харин ч

	“Бие нь чулуу шиг. Мөнгөндөө харам шигээ биедээ бас харам биз” гэж эрхбиш боджээ.

	Гэвч Марина бол түүнд мөнгө харамладаггүй байв. Нэг удаа Самгины өрөөнд шуудангаар ирсэн боодолтой ном байхыг Марина үзээд

	— Чи номд их мөнгө үрж байна уу? Чиний цалинг нэмэх биш үү? гэж найрсгаар асууж бил ээ. Тэгэхэд Самгин цалин нэмэхийг татгалзсан байтал нэг дахин нэмсэн байлаа. Одоо санавал Самгин тэгэхэд нас бие гүйцсэн томоотой хүн байж, ичиж сэтгэл зовохдоо цалингаа нэмэхгүй гэсэн байжээ. Самгин голдуу Орос зохиолчдын үргэлжилсэн зохиол, гадаадаас орчуулсан зүйл захиалан унших бөгөөд түүнийгээ яагаад ч юм, Маринад мэдэгдэхгүйг хичээх ажгуу. Гэвч хүнд ноцтой ном уншихад бие ихэд алжаах ба улс төрийн утга зохиол, сонин хэвлэл ихээр уншсанаас сэтгэлийн дотор нэн хямардаг байжээ. Эвлэрэнгүй үзэлтний гаргадаг сонин сэтгүүлийн талаар Маринын хэлсэн нь

	— Амрагтаа хаягдсан голын хийтэй эмс адил хашхирцгаах юм. Гэтэл цаад хар хүн нь тэр эхнэрт хэдийн хаширч уйдсан байхгүй юу гэнэ.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

